
HOOFSTUK 1

ORIENTERING

Die maatskaplikewerkprofessie is grootliks verantwoordelik vir die beveiliging van kinders wanneer
hul welsyn ernstig bedreig word. Sekere kinders in Suid-Afrika leef in ongesonde en onveilige
gemeenskappe waar verskeie risikofaktore voorkom soos geweld, armoede, werkloosheid,
wanvoeding, seksuele misbruik, ouers wat hul kinders verlaat, of verdwyn en hulle agterlaat by
familie of vriende, jong en onervare enkelouers, kinders wat alleen woon waar die ouers oorlede is
aan VIGS en ander siektetoestande, kinders wat blootgestel is aan verskeie negatiewe en
verleidelike maatskaplike omstandighede soos alkohol- en dwelmmisbruik, of wat op straat probeer
oorleef en vasgevang raak in kinderprostitusie of kriminele aktiwiteite. (Vgl. South African Society
for Prevention of Child Abuse and Neglect 2003:2.)

Wanneer kinders voortdurend aan een of meer van bogenoemde invioede blootgestel word,
verkeer hulle in sorgbehoewende omstandighede en moet daar ingevolge kinderwetgewing
ondersoek ingestel word ten einde te besluit of vroeé intervensie nog toegepas kan word en of die
kind se welsyn sodanig bedreig word dat verwydering en plasing in alternatiewe sorg in die beste
belang van die kind sal wees. Pleegsorg is een van hierdie soorte alternatiewe sorg en word
wéreldwyd beskou as die beste vorm van versorging vir kinders naas hul ouerhuis, omdat dit binne
gesinsopset plaasvind en veronderstel is om aan kinders geborgenheid en beskerming te bied.
Ten spyte van die voordele wat pleegsorg kan bied, is dit egter ook wéreldwyd bekend dat die
pleegsorgstelsel onder ernstige tekorte gebuk gaan. Soos wat Bass, Shields en Behrman (2004:5)
dit stel: “For too many of these children, foster care is no safe haven. Instead, the children drift
from foster home to foster home, lingering in care while awaiting a permanent, forever family.” Dit
is algemeen bekend dat die pleegsorgsisteem in Suid-Afrika ook gebuk gaan onder ernstige tekorte
soos onder andere 'n tekort aan genoeg geskikte pleeggesinne en gebrekkige pleegtoesigdienste
weens 'n tekort aan maatskaplike werkers. Kinders beland dus in die stelsel, word gereeld
oorgeplaas van een versorger na 'n ander, en gesinsherstel, aanneming of ander meer permanente

alternatiewe versorging realiseer nie werklik nie.

In Suid-Afrika het die beleid en werkswyse ten opsigte van pleegsorg oor die afgelope 10 jaar na
die politieke transformasie in 1994 groot veranderinge ondergaan. Waar dienste voorheen
grootliks deur 'n Westerse werkswyse geinspireer is, het dit al meer uit die praktyk na vore gekom
dat dit nie deurgaans toepaslik is in 'n multikulturele opset nie. Die Grondwet wat in 1994 in

werking getree het, is rigtinggewend en beleid- en wetsaspekte moes daarby aanpas, soos



2

byvoorbeeld die Witskrif vir Welsyn, Kinderregte en die Wet op Kindersorg, Wet no. 74 van 1983,
wat herskryf moes word en waarin ingrypende veranderinge ten opsigte van kinderbeskermings-
dienste in die algemeen en ook ten opsigte van pleegsorg voorgestel is. (Vgl. Law Commission
2002 en Children’s Bill 2002.) Van die mees betekenisvolle veranderinge is die verskuiwing van 'n
betreklike eng fokus van die ou wetgewing op statutére intervensie na voorkomingsdienste en
vroeé intervensie (Matthias 2004:172). Verder is 'n meer ontwikkelingsgerigte benadering aanvaar
in die White Paper for Social Welfare (1997) en die voormalige Departement van Maatskaplike
Welsyn het selfs 'n naamsverandering na Maatskaplike Ontwikkeling ondergaan om hierby aan te
pas. Saam met hierdie ontwikkelingsgerigte benadering is al meer besef dat ou probleemgerigte
en siekte-versteurde-gebaseerde hulpverleningsbenaderings in maatskaplike werk nie hiermee
versoenbaar is nie en daar is oorbeweeg na n nuwe paradigma waar gefokus word op sterktes en
die ontwikkeling van hulpbronne ten einde byvoorbeeld aan kinders die geleentheid te bied om hul

lewensideale en doelwitte te bereik (Ferreira 2004b:11).

Die pleegsorgpraktyk word dus fundamenteel geraak deur veranderings in beleid, wetgewing en
uitgangspunte oor maatskaplikewerkdienslewering. Daarom word in hierdie navorsing gepoog om
pleegsorg te analiseer betreffende faktore wat bydraend of instandhoudend kan wees tot die
ondermyning of versterking van die pleegkind, die biologiese en pleeggesin, die gemeenskap en

breér sosiale instellings, sowel as kulturele aspekte.

1.1 KEUSE VAN DIE ONDERWERP

Soos reeds genoem, is pleegsorg waarskynlik die vorm van alternatiewe sorg wat wéreldwyd die
meeste gebruik word om kinders buite hul biologiese gesinsverband te versorg. In Suid-Afrika was
daar gedurende die jaar 2000 ongeveer 50 000 kinders in formele pleegsorg (Law Commission
2002:54). In Julie 2007 was daar 421 883 kinders in pleegsorg; dus 'n toename van 371 883
gevalle oor 'n periode van sewe jaar (Children’s Institute 2007/2008:73). Tereg kan die vraag dus
gestel word: Waarom die geweldige toename in pleegsorgplasings? In dieselfde uitgawe van die
Children’s Institute (2007/2008:20) word kommer uitgespreek oor die toename in die groot aantal
kinders wat afhanklik is van staatstoelae vanweé die effek van armoede en MIV/VIGS. Al hoe
meer familielede en ander versorgers wat hierdie kinders reeds oor 'n tydperk versorg, probeer om
die goedkeuring van pleegsorgplasings te verkry, terwyl dit in die meeste gevalle oor
armoedeverligting en toegang tot basiese hulpbronne gaan. Pleegsorg is bedoel as alternatiewe
sorg vir verwaarloosde, mishandelde en misbruikte kinders, of wanneer kinders aan ander
sorgbehoewende omstandighede soos omskryf in artikel 150 van die Children’s Act no. 38

(2005:96) blootgestel word. Pleegsorg is bedoel om op die kort termyn tot rehabilitasie en

gesinsherstel te lei, of tot 'n langtermynpleegsorgplasing of aanneming. Ander maatreéls behoort
dus in plek gestel te word vir die voorsiening van basiese behoeftes soos voedsel, skuiling, kleding,
mediese en skolastiese versorging. Die huidige kindertoelaes is vir arm gesinne of versorgers van
kinders vanaf geboorte tot 14-jarige ouderdom beskikbaar en beloop tans R240 per maand, terwyl
die pleegouertoelae R680 per maand beloop en uitbetaal word totdat die kind 18 jaar bereik of sy

skoolopleiding voltooi het; dus 'n baie beter en aantrekliker opsie vir versorgers.

Pleegsorgplasings vereis tydrowende en duur statutére prosedures, vanaf die maatskaplike
ondersoek, en die Kinderhofverrigtinge tot pleegtoesigdienste volgens 'n pleegsorgplan vir die duur
van die plasing, wat elke twee jaar hersien moet word om aansoek te doen vir hernuwing van die
bevel. In die meeste gevalle is die kinders in die formele versorgingstelsel se ouers een of albei
oorlede, onopspoorbaar, in die gevangenis, of liggaamlik of geestelik ongesteld. Benewens die
armoedeprobleem, het feitlik al hierdie kinders geen ouers nie. Hulle is verlate, of hulle is
afkomstig uit disfunksionele of onvolledige gesinne en is gesinsherstel en terugplasing nie haalbaar
nie. Dit is verder opvallend dat die vaders dikwels geen rol speel in die kind se lewe nie en dat die
uitgebreide familie die versorging oorneem, of dat die kinders op hul eie in die sogenaamde
kinderhoofhuishoudings (“child-headed households”) woon. Hierdie soort sake verhoog die
werkslas op 'n reeds oorlaaide welsynsisteem en is nie die oorspronklike bedoeling van pleegsorg
as vorm van substituutsorg nie. (Vgl. Law Commission 2002:56 en Children’s Institute
2007/2008:20.)

Dit is nie net Suid-Afrika wat 'n krisis in pleegsorg beleef nie, maar volgens Ainsworth en Maluccio
(2003:46) is pleegsorg in Australi€, die Verenigde State van Amerika en die Verenigde Koninkryk
ook in ’'n krisis as gevolg van die verhoogde aantal kinders wat tot dié soort versorging toegelaat
word, veral weens die verwagting dat kinders met spesiale behoeftes en uitdagende gedrag, in die
besonder adolessente met emosionele en afhanklikheidsprobleme, deur die pleegsorgstelsel
gehanteer moet word en nie noodwendig in 'n kinder- en jeugsorgsentrum geplaas moet word nie.
Dit is verder soveel moeiliker om geskikte pleegouers te werf en te keur vir kinders met spesiale
behoeftes. Die toenemende aantal vroue wat die arbeidsmark betree, het verder tot gevolg dat
minder vroue bereid is tot pleegouerskap. Hierdie navorsers bevestig ook dat korttermynpleegsorg
en terugplasing by die ouers in min gevalle realiseer en dat dit veel meer gebeur dat kinders deur
die totale verloop van hul kinderjare in en uit die pleegsorgsisteem beweeg, met verskeie

oorplasings en aanpassings by nuwe gesinne, woonbuurte en skole.

Bass et al. (2004:6) onderskryf die mening dat die aantal kinders in die VSA wat op pleegsorg
aangewese raak oor die afgelope twee dekades geleidelik toegeneem het. Verder word beweer

dat die uitdagings waarvoor pleegsorg te staan kom, soos geestesongesteldhede, die misbruik van

afhanklikheidsvormende stowwe en gesinsgeweld al meer kompleks raak. Welsynsinstansies word
gevolglik gekonfronteer met uitdagings wat hul vermoé tot behoorlike gevallebestuur en
dienslewering aan kinders en gesinne tot die uiterste beproef. Dit sluit in aspekte soos 'n gebrek
aan kodrdinasie en onderlinge samewerking tussen hulpverleners, kroniese onderbefondsing,
oorbelaste maatskaplike werkers en 'n lae moraal in die praktyk. Hierdie faktore kan daartoe
aanleiding gee dat sommige kinders in die pleegsorgstelsel steeds nie veilig is nie en soms verder

getraumatiseer word.

Vanuit bogenoemde kan afgelei word dat die pleegsorgsisteem wéreldwyd aan die een kant te
make het met 'n toenemende aanvraag na dié diens en aan die ander kant met knellende tekorte in
die diensleweringstelsel. Formele pleegsorg met die oorspronklike bedoeling om 'n kind tydelik
buite biologiese gesinsverband te versorg, terwyl gesinsherenigingsdienste gelewer word sodat die

kind so spoedig moontlik in ouerlike sorg herstel kan word, realiseer in die minderheid van gevalle.

Alternatiewe versorgingsopsies vir kinders raak 'n al groter probleem in Suid-Afrika vanweé die
genoemde toename in kinders wat onder riskante en sorgbehoewende omstandighede verkeer.
Een uit elke vier kinders in Suid-Afrika leef in armoede by versorgers wat nie in hulle basiese
behoeftes soos skuiling, kleding, voeding en veiligheid kan voorsien nie. Daar word geskat dat
25% van kinders tans onder die ouderdom van vyf jaar sonder volwasse versorgers sal opgroei. n
Toenemende aantal kinders raak verantwoordelik vir die versorging van jonger broers en susters

en siek volwassenes (Bower 2004:2).

Benewens die toename in weeskinders, is daar ook steeds n toename in wanpraktyke ten opsigte
van kinders soos mishandeling, verwaarlosing en uitbuiting. In die jaar 2000 het die Suid-
Afrikaanse Polisiediens met 70 636 gevalle van misdade teenoor kinders gehandel (South African
Society for Prevention of Child Abuse and Neglect 2003:1). Daar word geskat dat een miljoen
verkragtings jaarliks plaasvind, wat 40% kinders insluit en waarvan 15% onder die ouderdom van
11 jaar is (Bower 2004:2).

Daar bestaan geen twyfel nie dat 'n groot persentasie Suid-Afrikaanse kinders in 'n krisis verkeer en
dat die kinderbeskermingstelsel oorlaai is en nie kan voorbly om kinders te beveilig en in
alternatiewe versorging te plaas nie. Maatskaplike werkers moet dikwels keuses uitoefen oor 'n
kind se toekoms tussen onseker, onbevredigende en tweedebeste alternatiewe sorg weens 'n

tekort aan geskikte plasingsmoontlikhede.

Verder het daar oor die afgelope aantal jare ook ingrypende veranderinge in kinderwetgewing in
Suid-Afrika plaasgevind. Die Wet op Kindersorg, Wet 74 van 1983, kon nie meer voorsiening maak
vir die behoeftes van die kinderbeskermingsisteem nie. Dit het meegebring dat sommige bepalings

van die Wet verskeie kere gewysig moes word en daarom is die Suid-Afrikaanse Regskommissie in
1996 deur die Minister van Maatskaplike Ontwikkeling aangestel met die opdrag om die Wet van
1983 te hersien en 'n nuwe, meer omvattende Wetsontwerp saam te stel (South African Society for
the Prevention of Child Abuse and Neglect 2003:1). In die nuwe kinderwet word voorkeur verleen
aan voorkomingsdienste en vroeé intervensie aan gesinne en, indien dit nie slaag nie, aan

alternatiewe sorg in gesinsverband soos pleegsorg.

Vanuit onderhoude met maatskaplike werkers werksaam by welsynsinstansies soos NG
Welsynsdienste (Personeelontwikkelingsbyeenkoms 2004a), die Vrystaat Versorging in Aksie
(Personeelontwikkelingsbyeenkoms 2004b), en Child Welfare Bloemfontein en Childline Free State
(Johnson 2004), blyk dit dat daar werklik gepoog word om voorkomingsdienste te lewer en kinders
net te verwyder indien dit oor beveiliging gaan. Soos egter uit die genoemde gegewens blyk, is
daar dikwels nie eens sprake van vroeé intervensie nie, aangesien die kinders tydens aanmelding
alreeds nie oor 'n ouerhuis beskik nie. Die uitdagings waarvoor maatskaplike werkers te staan
kom, noodsaak hulle om benewens pleegsorg in gesinsverband ook ander vorms van versorging in
die gemeenskap soos pleegsorggroepskemas te ontwikkel om in die behoeftes te voorsien. Daar
word dus voortdurend gewerk aan nuwe oplossings en maatreéls om kinders binne hul bekende
gemeenskappe sonder onnodige blootstelling aan trauma te akkommodeer en te beveilig. Tydens
die ondersoek word daar gepoog om die huidige stand van die pleegsorgpraktyk sowel as nuwe

ontwikkelings in dié verband te verken en te beskryf.

1.2 BEGRONDING EN DEURSKOUING VAN DIE PROBLEEM

Vanuit bogenoemde gegewens kan tot die gevolgtrekking gekom word dat pleegsorg 'n komplekse
verskynsel kan raak vanweé die feit dat twee gesinne betrokke kan wees by die versorging van die
kind. Verder word gehandel met kinders wat verwaarloos, mishandel, verlaat of wees is en in die
meeste gevalle deur veelvuldige faktore getraumatiseer is, wat aanleiding gegee het tot sorgbehoe-
wendbevinding. Die plasing gaan gevolglik met wedersydse aanpassings gepaard. Die ekologiese
perspektief word om hierdie rede as 'n geskikte teoretiese raamwerk vir die ondersoek beskou
omdat komplekse verskynsels daarmee benader kan word. Dit het vanuit die sisteemteorie
ontwikkel, wat maatskaplike problematiek holisties beskou as die resultaat van 'n verskeidenheid
aanleidende en instandhoudende faktore met die fokus op die wisselwerking en interverwantskap
van die kliént se totale lewensituasie. Die ekologiese perspektief beteken dat “... practice is
directed towards improving the transactions between people and environments, in order to enhance

adaptive capacities and improve environments for all who function within them” (Germain 1979:8).

Hiervolgens kan pleegsorg gesien word as 'n maatreél wat ingestel word om transaksies tussen die

kind en sy omgewing te verbeter ten einde positiewe aanpassing en normalisering te bewerkstellig.

Die begrip ekologies is eerstens in biologiese studies gebruik vir die bestudering van flora en fauna.
Die voordele daarvan is egter ook in die sosiale wetenskappe besef, omdat dit die klem plaas op
die interafthanklikheid tussen organisme en omgewing. Dit word ook as 'n geskikte metafoor
beskou om die wisselwerking tussen die mens en sy omgewing te bestudeer (Greif & Lynch
1983:56). Volgens Healy (2005:136) word daar veral sedert die 1970’s verwys na die
ekosistemiese perspektief, wat die algemene sisteemteorie en die ekologiese perspektief bymekaar
bring om die fokus en relevansie van die sistemiese perspektief in die maatskaplikewerkpraktyk te
verbreed. Wanneer daar in hierdie studie na ekosistemies verwys word, impliseer dit ook die
ekologiese perspektief.

Die ekologiese perspektief bied 'n raamwerk vanwaar die interverwantskap tussen veranderlikes op
verskillende vlakke soos die individu, gesin, groep en gemeenskap, met 'n holistiese perspektief op
die persoon in die situasie beskou kan word. Die ekologiese model van menslike ontwikkeling is
deur Bronfenbrenner (1979) deur die verdeling van vier omgewingsisteme, naamlik die mikro-,
meso-, ekso- en die makrosisteem saamgestel. Die sisteme verteenwoordig die verskillende
operasionele vlakke van die individu, gesin, groep, gemeenskap, omgewing, kultuur en instellings
in die ekologiese ontledingsisteme (Greif & Lynch 1983:56 en 58). Sheldon en Macdonald
(2009:198) beskou die ekologiese perspektief as die doeltreffendste teorie om sin te maak uit die
reeks van faktore en invioede op kinders se ontwikkeling. Die identifisering van die mikro-, meso-,
ekso- en makrosisteme en die wisselwerking tussen faktore werksaam op die verskillende viakke is

veral doeltreffend vir assesseringsdoeleindes.

In hierdie studie word pleegsorg gevolglik op die vier vlakke van die ekologiese model verken en
beskryf, met 'n sterkteperspektief op die kind, die biologiese en pleeggesin, sowel as die sosiale en
kulturele omgewing. Die integrasie van die ekosistemiese en sterkteperspektief word in die studie
gebruik om die kliéntsisteem te beskou as ontwikkelend en aanpasbaar deur transaksies. Dit word
gemotiveer deur die stelling van Waller (2001:10), “A holistic, ecosystemic perspective is central to
the strengths perspective. From an ecosystemic perspective, individual, family, and community
change is not only possible, but inevitable and continuous.” Die ekologiese model verbeter
hanteringspatrone en 'n beter passing kan tussen individuele nood en die omgewing bewerkstellig
word. Ingevolge die sterkteperspektief is die fokus derhalwe nie op patologie, tekortkominge en
disfunksionering nie, maar wel op die identifisering van sterktes sowel as behoeftes (Zastrow
2001:51 en 54).

Daar word wegbeweeg van die ou paradigma van diagnostiese siektemodelle na die ontwikkeling
van positiewe wisselwerking en transaksies van persoon-in-omgewing. Die kernkonsepte van die
sterkteperspektief sluit in die beklemtoning van mense se vermoéns, waardes, belange,
hulpbronne, prestasies, aspirasies, sterktes en veerkragtigheid. Teenspoed word as 'n uitdaging en
groeigeleentheid in plaas van as bejammerenswaardig gesien, en elke persoon is verantwoordelik
om saam te werk aan sy eie herstel (Zastrow 2007:55-56). Hiervolgens word die pleegsorgsituasie
gesien as 'n groeigeleentheid wat hoop aan die kind moet bied, ten spyte van risiko- en talle nega-

tiewe faktore wat aanleiding gegee het tot sorgbehoewendheid, verwydering en alternatiewe sorg.

Volgens Cowger en Snively (2002:108) is die hooffokus van maatskaplike werk in die konteks van
die sterkteperspektief, “... on developing more positive and promising transactions between people
and their environments”. Met die perspektief as uitgangspunt, staan die bemagtiging van mense
sentraal tot die maatskaplikewerkpraktyk, wat waarskynlik individuele sowel as sosiale bemagtiging
behels, omdat die hulpbronne intern en ekstern ontwikkel moet word. Die sterkteperspektief sluit
aan by die fundamentele beginsels van die ekologiese benadering, wat 'n holistiese perspektief is
en gebaseer is op die evolusionére siening van menslike aanpassing op grond van voortdurende
wisselwerking met die omgewing. Hiervolgens behoort die pleegkind versterk te word deur die
ontwikkeling van positiewe en versterkende transaksies op die verskillende vlakke van die

ekologiese sisteme, met ander woorde, vanaf mikro- tot makrovlak.

Op individuele ontledingsvlak word gekyk na aspekte van die kind soos persoonlikheid, ontwikke-
lingsbehoeftes, interne sterktes en veerkragtigheid, op gesinsvlak word oorgegaan na gesinsver-
houdings, sterktes in die gesin en die moontlikheid van gesinshereniging, en aandag word ook
geskenk aan die integrasie van die kind in die pleeggesin; op sosiaal-strukturele vlak word aandag
geskenk aan faktore in die breé gemeenskap wat 'n invloed kan uitoefen. Op kinderbeskermings-
dienste soos ekonomiese realiteite, maatskaplike kwessies en kinderwetgewing, en op sosiokultu-

rele vlak word kulturele waardes, norme en geloofsoortuigings bespreek. (Vgl. Carlson 1984:571.)

Schoeman (1999:83) bevestig dat die ekologiese perspektief dit moontlik maak om die
interverwantskap tussen veranderlikes met 'n holistiese perspektief op die persoon in die situasie te
beskou. Sodanige benadering maak 'n sirkulére kousaliteitsontleding moontlik deurdat gefokus
word op die wisselwerking tussen verskillende aspekte op individuele, gesins-, sosiaal-strukturele

en sosiokulturele vlakke.

Die integrasie van die ekosistemiese en sterkteperspektief vir die verkenning en beskrywing van
pleegsorg verseker dat 'n veelheid van risikofaktore/behoeftes en struikelblokke, sowel as
beskermende faktore/sterktes op al die vlakke van die ekologiese ontledingsisteme in ag geneem

word ten einde indikators vir 'n wetenskaplik-gefundeerde werkswyse te formuleer. Die kwessie

van pleegsorg as alternatiewesorg-opsie vir die diverse behoeftes in Suid-Afrika word dus verken,
beskryf en geanaliseer vanuit hierdie holistiese perspektief vir die doeleindes van maatskaplike-

werkdienslewering in die beste belang van die kind.

1.3 UITGANGSPUNT, NAVORSINGSPROBLEEM EN NAVORSINGSVRAE WAT DIE
STUDIE RIG

Die uitgangspunt van die studie is dat pleegsorg as alternatiewe versorgingsopsie 'n komplekse
verskynsel is wat alleen verken en beskryf kan word deur 'n holistiese beskouing op die veelheid
van faktore wat 'n rol in die suksesvolle bestuur en beheer daarvan in die maatskaplikewerkpraktyk
speel. Na aanleiding hiervan word die navorsingsprobleem wat die ondersoek rig soos volg
aangedui: 'n analise van die wisselwerking tussen risiko- en beskermingsfaktore op die individuele,
gesin-, sosiaal-strukturele en sosiokulturele vlakke van die ekologiese ontledingsisteme van kinders
wat in pleegsorg as alternatiewesorg-opsie verkeer en die implikasies daarvan vir wetenskaplik-

gefundeerde maatskaplikewerkdienslewering.
Vanuit die navorsingsprobleem vloei die volgende navorsingsvrae voort:
e Wat behels 'n ekologiese perspektief op pleegsorg?
e Wat behels pleegsorg as alternatiewe versorgingsopsie vir kinders?

e Watter individuele aspekte in die mikrosisteem van die pleegkind behoort ontleed te word

ter versterking van die pleegsorgplasing?

e Watter gesinsaspekte in die mesosisteem behoort ontleed te word ter versterking van die

biologiese en pleeggesin ten einde die doel van die plasing te bereik?
o Watter sosiaal-strukturele sisteme en faktore het 'ninvioed op pleegsorgplasings?

e Watter sosiokulturele sisteme en faktore het n invloed op sorgbehoewendheid van kinders

en pleegsorg as alternatiewe sorg?

e Wat is die implikasies van 'n ekologies-sterktegerigte analise van pleegsorg as alternatiewe
versorgingsopsie vir kinders ten einde aanwysers vir wetenskaplik-gefundeerde

maatskaplikewerkdienslewering te formuleer?

Die doel, doelstellings en doelwitte van die studie word soos volg aangedui:

1.4.1 Doel

Die doel van die studie is om deur middel van n verkennende en beskrywende ondersoek
ekologiese perspektief op pleegsorg daar te stel sodat wetenskaplik-gefundeerde maatskaplike-

werkdienslewering aan kinders in die pleegsorgstelsel afgestem kan word.

1.4.2 Doelstellings

Ten einde bogenoemde doel te bereik, word die volgende primére en sekondére doelstellings vir

die studie onderskei.
Primér word daar gestreef na die:

e omskrywing van 'n ekologiese perspektief as teoretiese raamwerk vir die studie, sodat
pleegsorg vanuit hierdie benadering op die vier vlakke van die ekologiese ontledingsisteme

geanaliseer kan word;

e omskrywing van die verskillende vorms van pleegsorg as alternatiewe versorgingsopsie wat

op die kort, medium, of lang termyn in die beste belang van die kind toegepas kan word;

e identifisering van sterktes en hulpbronne op die verskillende vlakke van die ekologiese
ontledingsisteme van die individu, gesin, en sosiaal-strukturele en sosiokulturele aspekte
wat benut kan word ter bevordering van geslaagde pleegsorgplasings in 'n sterktegerigte
praktyk;

e identifisering en beskrywing van risikofaktore en struikelblokke op die verskillende viakke
van die ekologiese ontledingsisteme wat vermeend aanleiding gee tot kinderverwydering en

pleegsorgplasings kan benadeel; en

o formulering van indikators vir die bevordering van doeltreffende maatskaplikewerk-

dienslewering en beheer en bestuur van die pleegsorgpraktyk.
Sekondér word daarna gestreef om:

¢ die resultate van die navorsing en enkele riglyne wat daaruit mag voortvloei beskikbaar te
stel aan dienslewerende maatskaplikewerkstrukture op sowel plaaslike (welsynsinstansies)
as streeks- en nasionale vlak (nasionale rade), sodat die bestaande praktyk geévalueer en

nuwe rigtings geformuleer en geimplementeer kan word; en om

die maatskaplikewerkprofessie se kennisraamwerk uit te bou deur die verkenning en
beskrywing van pleegsorg as versorgingsopsie vir die sorgbehoewende kind vanuit 'n

ekologiese en sterktegerigte perspektief.

Doelwitte

Die doelwitte word onderskei vir die literatuur- en empiriese ondersoek en word soos volg

uiteengesit:

Die doen van 'n literatuurstudie om:

> 'n ekologiese benadering as konseptuele raamwerk vir die bestudering van

pleegsorg daar te stel,

n bruikbare omskrywing van pleegsorg as alternatiewesorg-opsie vir
sorgbehoewende kinders op die kort, medium, of lang termyn binne gesins- en

gemeenskapsverband te formuleer;

'n teoretiese fundering vir die ontleding van pleegsorg op die verskillende
ontledingsvlakke van die individu (faktore in die kind se onmiddellike omgewing soos
sy persoonlike vermoéns), gesin (die invloed van die gesin op die kind en sy
interpersoonlike verhoudings), sosiaal-strukturele (faktore soos kinderwetgewing en
ekonomie en die invloed daarvan op die kind in sy breér omgewing) en

sosiokulturele (kulturele, geloof-, waarde- en normestelsel) vilakke daar te stel; en

om dienslewering vanuit 'n ontwikkelings- en sterktegerigte benadering vir die

pleegsorgpraktyk te formuleer.

Die doen van 'n empiriese ondersoek om pleegsorg as versorgingsopsies vir
sorgbehoewende kinders op die kort, medium, of lang termyn binne gesins- en

gemeenskapsverband te verken, met as stappe die:

» opstel van 'n vraelys na aanleiding van die literatuurstudie as deel van die

kwantitatiewe navorsing;

werwing van minstens 100 deelnemers deur gestratifiseerde, ewekansige

steekproefneming;

steekproefneming onder maatskaplike werkers wat pleegsorgdienste lewer by
geregistreerde  nieregerings-welsynsinstansies en die Departement van

Maatskaplike Ontwikkeling;

» doen van 'n loodsondersoek met minstens twee deelnemers ten einde die

vraelysinhoud te toets;
» verstelling indien nodig van die vraelys na aanleiding van die loodsondersoek;
» implementering van die vraelys;

» organisering van fokusgroepe as aanvullende kwalitatiewetiewe data-
insamelingsmetode om groepbesprekings te hou ten einde beter begrip te bekom
oor hoe maatskaplike werkers voel en dink oor geidentifiseerde kwessies in die

pleegsorgpraktyk;

» selektering van deelnemers en fasiliteerders vanuit 'n pleegsorgseminaar waar

fokusgroepe gebruik word om data te genereer;

» versameling, analisering, beskrywing en verklaring van data na aanleiding van

kwalitatiewe fokusgroepbesprekings;

» vergelyking en interpretering van die ingesamelde gegewens by wyse van

beskrywende statistiek en visualisering; en

» finalisering van die navorsingsverslag.

1.5 NAVORSINGSMETODE EN PROSEDURES

Sowel kwantitatiewe as kwalitatiewe navorsingsmetodes word in die literatuurstudie en empiriese

ondersoek benut.

1.5.1 Literatuurstudie

Die navorsing word onderneem deur middel van ’n literatuurstudie uit handboeke, vakkundige
tydskrifartikels, beleids- en statutére dokumentasie, navorsing wat reeds gedoen is in die vorm van
skripsies, verhandelings of proefskrifte, en gegewens van die internet verkry. Benewens maat-
skaplikewerkbronne sal ander verwante dissiplines in die geesteswetenskappe soos die sielkunde,

kriminologie, sosiologie, opvoedkunde en gesondheidsberoepe ook geraadpleeg word.

Tydens die literatuursoektog wat die studie voorafgegaan het, is bevind dat die meeste van die
beskikbare literatuur afkomstig is uit Brittanje, die VSA en Australié. Daar is gepoog om soveel as
moontlik Suid-Afrikaanse publikasies, beleidsdokumente en ongepubliseerde verslae oor werks-
groepe te raadpleeg (byvoorbeeld die konseppleegsorgbeleid van die Departement Maatskaplike
Ontwikkeling). Betreffende die statutére aspekte is 'n Regskommissie (Law Commission 1996)

aangestel vir die hersiening van die voormalige Kinderwet nr. 74 van 1983 en die Children’s Bill,
Children’s Act no. 38 of 2005 en die Children’s Amendment Act no. 41 of 2007 wat daarop gevolg
het. Enkele verhandelings is beskikbaar wat sekere aspekte van pleegsorg oor byvoorbeeld pleeg-

sorg in die Afrika-gemeenskappe ondersoek, waarna later in die verslag toepaslik verwys word.

Die ekologiese benadering tot die verkenning en beskrywing van pleegsorg in die
kinderbeskermingsisteem word as konseptuele raamwerk uiteengesit. Die teoretiese konsepte van
die sterkteperspektief word beskryf ten einde in staat te wees tot die analisering van pleegsorg as
versorgingsopsies op die verskillende vlakke van die ekologiese sisteem wat ingestel is op sterktes
en ontwikkeling. Nadat die ekologiese benadering met die integrasie van ’'n sterktegerigte
perspektief as konseptuele raamwerk bestudeer en uiteengesit is, word aandag geskenk aan
pleegsorg as alternatiewe versorgingsopsie vir die kind en die verskillende vorms waarin dit in die
praktyk voorkom. Daarna word daar aandag geskenk aan die kind as individu (mikrosisteem)
betreffende verskillende ontwikkelingsfases en -take, die assessering van die kind se behoeftes en
sterktes ten einde pleegsorg in sy beste belang te reél, asook as pleegsorgtoesigdienste. Die
biologiese en pleeggesin (mesosisteem) van die kind word vanuit 'n ekologiese en
sterkteperspektief bestudeer ten einde permanensiebeplanning vir die kind se toekoms te
onderneem. Die sosiaal-strukturele faktore (eksosisteem) wat 'n aanleidende rol kan speel in die
verwydering van kinders en pleegsorgplasing, soos byvoorbeeld ekonomiese werklikhede, die
invioed van MIV en VIGS, en kinderwetgewing, word onder andere bespreek. Laastens word
aandag geskenk aan die sosiokulturele vlak (makrosisteem) wat onder andere die rol van kulturele
faktore, waardes, norme en geloofsoortuigings insluit. Die bespreking word deurlopend deur die

interpretering van die literatuurgegewens aan die hand van die konseptuele raamwerk aangebied.

1.5.2 Empiriese studie

Vir die doeleindes van die empiriese studie word gebruik gemaak van ‘n dominante kwantitatiewe
vraelysopname om die pleegsorgpraktyk op al die vlakke van die ekologiese ontledingsisteme te
verken en te beskryf ten einde 'n holistiese perspektief op die huidige stand van sake te bekom.
Die ondersoek word aangevul met ‘n kleiner komponent van kwalitatiewe fokusgroepbesprekings
oor tendense wat vanuit die kwantitatiewe opname na vore gekom het. Betreffende die kwantita-
tiewe ondersoek, bestaan die populasie vir die ondersoek uit maatskaplike werkers in dienskantore
van die staatsdepartement vir Maatskaplike Ontwikkeling en nie-regeringsorganisasies wat
pleegsorgdienste nasionaal onder alle bevolkingsgroepe in die nege streke van die land lewer. 'n
Lys van dienskantore van die genoemde privaat welsynsinstansies, sowel as die provinsiale
kantore van die Departement Maatskaplike Ontwikkeling is beskikbaar op die webbladsy van die

Departement Maatskaplike Ontwikkeling (Department of Social Development

2002:http://www.socdev.gov.za/NPO). Die vraelyste word aan die genoemde instansies in elke
streek gestuur met die versoek dat maatskaplike werkers wat pleegsorgdienste in daardie betrokke
streek lewer, vraelyste sal invul as verteenwoordigend van dienste wat deur die staat of
privaatinstansies in die land gelewer word. Elk van die genoemde vier instansies lewer dienste

onder alle bevolkingsgroepe in die nege streke van die land.

Die doel van die empiriese studie is om pleegsorg as alternatiewe sorg vir sorgbehoewende
kinders op die kort, medium, of lang termyn op al die vlakke van die ekologiese ontledingsisteme
(mikro-, meso-, ekso- en makrovlak) kwantitatief en kwalitatief te verken en te beskryf ter

bevordering van wetenskaplik-gefundeerde maatskaplikewerkdienslewering.

Daar word beplan om die data in te samel by wyse van gestratifiseerde ewekansige
steekproefneming wat n waarskynlikheidseleksietipe steekproef is. Gestratifiseerde, ewekansige
steekproefneming word as geskik vir die navorsing beskou, aangesien subgroepe met homogene
eienskappe persentasiegewys daarby ingesluit kan word (Strydom 2005c:200). Met sodanige
steekproefneming het elke element of segment van die populasie 'n waarskynlikheid om betrek te
word (Marlow 2005:138). In hierdie geval kan die vier welsynsinstansies beskou word as
subgroepe wat homogeen is betreffende pleegsorgdienste, maar wat elk in die praktyk volgens eie
diensleweringsdoelwitte funksioneer en elkeen afsonderlik as 'n stratum beskou kan word. Uit elk
van die drie nieregeringsinstansies word 'n steekproef getrek en die substeekproewe maak
gesamentlik die totale steekproef uit van maatskaplike werkers wat pleegsorgdienste lewer by

nieregeringsinstansies waarvan die populasie soos volg daaruit sien:
e Vereniging vir Kinder- en Gesinsorgdienste met takke landswyd.

¢ Maatskaplikewerkinstansies van die Ned. Geref. kerk, wat bekend staan as die Christelike
Maatskaplike Raad (CMR) in Gauteng, Noordelike Provinsie, Mpumalanga, Noordwes,
KwaZulu-Natal en die Oos-Kaap; CMR en Diakonale Dienste in die Noord- en Wes-Kaap;

en die NG Welsynsdienste in die Vrystaat.

¢ Maatskaplikewerkinstansies van Vroue-organisasies soos Vrystaat Versorging in Aksie
(VVA) in die Vrystaat; die Afrikaanse Christelike Vrouevereniging (ACVV) in die Wes-,
Noord- en Oos-Kaap, die Natalse Christelike Vrouevereniging (NCVV) in KwaZulu-Natal en
die Suid-Afrikaanse Vrouefederasie (SAVF) in Gauteng, die Noordelike Provinsie,

Mpumalanga en Noordwes.

Die populasie vir die nieregeringsorganisasies en die steekproefneming word in die onderstaande

tabel uiteengesit. 'n Aanduiding van die grootte van die universum is op die genoemde webbladsy

bekom en kon intussen verander (Department of Social Development 2002:

http://www.socdev.gov.za/NPO). Die getalle word egter as redelik betroubaar en realisties beskou.

Tabel 1: Steekproefgrootte onder nieregeringsorganisasies

Instansie Universum Steekproefgrootte
Verenigings vir Kinder- en Gesinsorgdienste 184 36
Ned. Geref. Kerk maatskaplikewerkdienste 109 24
Vroue-organisasies 258 51

Totaal 551 111

Die populasie vir nieregeringsorganisasies bestaan uit ongeveer 551 waarvan 111 by die
ondersoek betrek word deurdat maatskaplike werkers by elk van hierdie instansies vraelyste moet
invul. Die steekproefgrootte is 20% verteenwoordigend van die universum en daar word gevolglik
voldoen aan die vereistes wat vir steekproefgrootte gestel word, naamlik 20% uit 'n universum van
500 met 100 deelnemers (Strydom 2005:196). Wat die staatsinstansies betref, word al nege
provinsies betrek deur vraelyste aan provinsiale of dienskantore te stuur, met die versoek dat
maatskaplike werkers betrokke by pleegsorgdienste by verskillende dienspunte dit invul. Daar
word beoog om minstens drie vraelyste in elke provinsie te laat voltooi (9 X 3 = 27), wat die totale
aantal vraelyste (111 + 27) op 138 te staan bring.

Die kwantitatiewe studie is dus die dominante paradigma en word aangevul deur 'n minder
dominante komponent van kwalitatiewe ondersoek deur fokusgroepbesprekings. Dit is derhalwe n
“dominant-less-dominant’-model wat gevolg word (De Vos 2002:366). Fokusgroepe word
saamgestel uit deelnemers aan 'n seminaar oor pleegsorg met as teikengroep maatskaplike
werkers betrokke by die pleegsorgpraktyk. Die besprekingsonderwerpe word geidentifiseer na
aanleiding van dominante temas wat vanuit die literatuurstudie na vore kom en die kwantitatiewe

opname wat verdere ondersoek in groepsverband regverdig. (Vgl. 8.4.2 en 9.2.)

Data-analise vind plaas deur beskrywende statistiek vir kwantitatiewe gegewens wat uit vraelyste
na vore kom. Die vraelys word in verskillende afdelings verdeel met itemnommers wat elektroniese
verwerking moontlik maak. 'n Kundige konsultant sal vir die samestelling van 'n rekenaarpakket
betrek word (Delport 2005:172). Kwalitatiewe data-analise geskied volgens die proses van:
beplanning vir rekordhouding van data; data-opname en voorlopige analise; organisering, lees en
skryf van memorandums; generering van kategorie€, temas en patrone; kodering; toetsings van
begrippe wat na vore kom; soeke na alternatiewe verduidelikings; en verteenwoordiging en

visualisering in die vorm van verslagskrywing (De Vos 2005:334).

Die empiriese ondersoek bestaan derhalwe hoofsaaklik uit kwantitatiewe en 'n aanvullende
komponent van kwalitatiewe navorsing. Triangulasie vind plaas in die vorm van twee soorte data-
insamelingsmetodes waardeur die geldigheid en betroubaarheid van die navorsing verhoog kan
word (Mouton & Marais 1992:92). Data word sowel kwalitatief as kwantitatief uiteengesit ten einde
interpretasies, gevolgtrekkings en aanbevelings te doen met betrekking tot die studie wat

onderneem word. Die navorsingsmetodes word in meer besonderhede in hoofstuk agt bespreek.

Vir die doeleindes van 'n voorafondersoek is drie nieregeringsorganisasies wat pleegsorgdienste in
die Vrystaat lewer, geraadpleeg oor die behoefte aan navorsing in die betrokke diensveld sowel as
bereidheid tot deelname. 'n Samewerkende en ondersteunende houding is in alle gevalle onder-
vind. ’'n Loodsondersoek sal vooraf onder minstens twee maatskaplike werkers gedoen word om

die duidelikheid en werkbaarheid van die vraelys te toets en, indien nodig, regstellings aan te bring.
1.6 BEGRENSING VAN DIE STUDIE

Sowel plaaslike as internasionale bronne word vir die literatuurstudie benut en sluit boeke,
vaktydskrifartikels, verhandelings, proefskrifte, relevante wette en beleidsdokumente, en verslae
van werkswinkels en konferensies of studiegroepe in. Bronne vanuit maatskaplike werk, maar ook

aanverwante wetenskappe soos die sielkunde, antropologie, opvoedkunde en regte word benut.

Die konseptuele raamwerk vir die studie is die ekologiese perspektief, wat fokus op wisselwerking
en die verbetering van transaksies tussen persoon en omgewing ten einde aanpassing te bevorder.
Die integrasie van die sterkteperspektief hiermee plaas die klem op positiewe en belowende
transaksies wat verandering en hoop bewerkstellig. Die konseptuele raamwerk verseker dus 'n
holistiese deurskouing van die onderwerp en rig die studie op die verkenning en beskrywing van al
vier vlakke van die ekologiese ontledingsisteme, naamlik die individu, gesin, sosiale en kulturele

konteks waarbinne die kind beweeg en versorg moet word. (Vgl. 1.2.)

Die studie word geografies begrens tot maatskaplike werkers werksaam by welsynsinstansies wat
kinder- en gesinsorgdienste aan alle rassegroepe in Suid-Afrika lewer. Die vereiste is dat die
maatskaplike werkers ten tye van die invul van die vraelys of deelname aan die

fokusgroepbespreking aktief betrokke moet wees by pleegsorgdienste.

1.7 OMSKRYWING VAN BEGRIPPE

Ten einde te verseker dat eenvormige interpretasies geheg word aan fundamentele konsepte wat
deurlopend in die navorsing gebruik word, word die volgende begrippe omskryf. Begrippe wat

kenmerkend van 'n bepaalde hoofstuk is, word ten aanvang in daardie hoofstuk omskryf.

1.7.1 Alternatiewe sorg

In die literatuur word ook verwys na substituutsorg (“substitute care”), bedoelende dat die
biologiese ouers tydelik of permanent vervang word met 'n surrogaatouer, -egpaar of -groep (Rice
1985:73). |Inrigting- of pleegsorg bied “parent-substitute” of “parent-alternative” versorging aan
kinders (Thoburn 1994:134).

Ingevolge artikel 167 van die Children’s Amendment Act (2007:60) verkeer 'n kind in alternatiewe
sorg indien hy in pleegsorg, 'n kinder- en jeugsorgsentrum, of 'n tydelike veiligheidsplek geplaas is
ingevolge 'n kinderhofbevel of 'n bevel van die Strafproseswet, Wet no. 51 van 1977. Vir die
doeleindes van hierdie studie word die begrip alternatiewe sorg en nie substituutsorg gebruik nie,
aangesien eersgenoemde die term is wat in die nuwe kinderwetgewing gebruik word. Wetgewing
is fundamenteel en toonaangewend in die lewering van kinderbeskermingsdienste en daarom word

voorkeur gegee aan terminologie wat in amptelike dokumentasie verskyn.

1.7.2 Assessering

Assessering word deur Seabury (1985:348) beskryf as 'n voortgesette proses wat die werker en die
gesin insluit, en waardeur die onderskeie probleme en omstandighede sowel as die sterktes en
hulpbronne geidentifiseer en begryp word. “A good assessment is not one that focuses narrowly
on problems and troubles or distils all information into a specific diagnostic category.” In die
Verslag van die Komitee van Ondersoek na Pleegsorg van Kinders (1990:3), word assessering
omskryf as: 'n dieptebeoordeling van 'n individu en/of sy gesin se omstandighede deur 'n
multidissiplinére span met die oog daarop om 'n evaluasie te maak, 'n prognose vas te stel en 'n

behandelingsplan op te stel. Dit vereis dat die volgende geidentifiseer word:
(a) Probleme en behoeftes van ouers en kinders.

(b) Kragte en vermoéns van die betrokke individu wat benut kan word vir

probleemoplossing en behoeftevervulling.
(c) Beskikbare hulpbronne.

Hoewel die genoemde omskrywings na probleme verwys, word daar spesifiek gefokus op sterktes
en hulpbronne wat ooreenstemmend is met die uitgangspunt van die studie. Cowger en Snively
(2002:106), wat bekend is vir 'n werkswyse volgens die sterkteperspektief, beskou assessering as 'n
vroeé en voortgesette geleentheid vir die kliént en die werker om die probleem te formuleer en te
herformuleer, die perspektief van tekortkominge na sterktes te verskuif, en die kliént van

geleenthede te voorsien om inspraak te hé in die metode waarop die probleem herstel kan word.



17

Vir die doeleindes van hierdie studie word met assessering bedoel dat daar 'n holistiese perspektief
op die kliént se menswees binne sy leefwéreld geplaas word (persoon-in-omgewing) ter
identifisering van probleme, behoeftes, sterktes en hulpbronne, ten einde in samewerking met die

kliént sowel as ander toepaslike hulpverleners 'n plan van aksie daar te stel.

1.7.3 Ekologiese perspektief

Die ekologiese benadering is afkomstig van die konsep van ekologie en die beginsels van die
algemene sisteemteorie.  Ekologie verwys na die studie van komplekse wederkerige en
aanpasbare transaksies tussen organismes en hul omgewing en die beginsels van die intieme
verhouding van onderlinge verwantskap en wederkerigheid van die biologie. Dit is gedurende die
negentiende eeu van toepassing gemaak op die wisselwerking tussen die mens en sy omgewing
(Greif & Lynch 1983:36). Die algemene sisteemteorie het vanuit die natuurwetenskappe ontwikkel
om die prosesse of transaksies wat onderling tussen sisteme bestaan te beskryf. Dit is nie n
kennisinhoud op sigself nie, maar is 'n denk- en analiseringswyse waarvolgens kennis van baie
wetenskappe logies en geintegreerd georden kan word om 'n sinvolle geheel te vorm (Greif &
Lynch 1983:41).

Die integrasie van ekologiese konsepte by die sisteemteorie het ontwikkel tot die ekosistemiese of
ekologiese perspektief, wat aan die maatskaplike werker 'n breé raamwerk bied waarvolgens die
vlakke van die individu, gesin, groep, gemeenskap en instansies onderskeidelik volgens vier
omgewingsisteme ontleed kan word, naamlik die mikro-, meso-, ekso- en makrosisteem. (Vgl. Greif
& Lynch 1983:58, Carlson 1984:570-578 en Ambrosina et al. 2008:60-63.) Deur die ekologiese
perspektief word die klem geplaas op die interafhanklikheid en wisselwerking tussen die mens en

sy omgewing (Germain & Gitterman 1996:5).

Menslike gedrag kan dus vanuit 'n ekologiese perspektief in terme van wisselwerking en
transaksies tussen die mens en sy omgewing en wedersydse beinvioeding en aanpassing
geanaliseer word. Die veronderstelling is dat alle bydraende faktore tot die huidige situasie van 'n
individu, gesin, groep of gemeenskap op al vier vlakke van die ekologiese ontledingsisteme in ag

geneem word om sodoende 'n holistiese perspektief daarop te verkry.

1.7.4 Gesin

Tradisioneel is die gesin beskou as die vereniging van man en vrou in die huwelik vir die voortbring
van 'n nageslag. Verskillende soorte gesinne word onderskei, soos die nukleére gesin wat
saamgestel is uit n getroude egpaar met afhanklike kinders. Daar is twee hoofsoorte

saamgestelde gesinseenhede, naamlik eerstens die poligame gesinstipe, wat bestaan uit twee of

meer nukleére gesinne wat deur meervoudige huwelike aan mekaar gekoppel is en waar een van
die eggenote die gemeenskaplike lid is; en tweedens die uitgebreide gesinstipe bestaande uit twee
of meer nukleére gesinne wat by mekaar geaffilieer is deur 'n uitbreiding van die ouer-kind-
verhouding (Cilliers 1974:14 en 20).

Die afgelope aantal jare het die beskouing van 'n gesin in die moderne samelewing egter baie
verander deurdat daar nie meer so streng in terme van morele gedragskodes daarna gekyk word
nie en dat dit nie noodwendig deur huweliksluiting voorafgegaan word nie. Heteroseksuele of
homoseksuele pare wat in 'n saamleefverhouding betrokke is, of enkellopers wat kinders versorg,

word ook as 'n gesin beskou.

Die definisie van Wiltse (1985:565) is 'n breér konsep. Dit beskryf die gesin in terme van sy kinder-
opvoedingsfunksie en beskou dit as enige voortgesette verhouding van die wisselwerking en
interafhanklikheid tussen twee of meer persone wat vir mekaar sorg, hulleself as 'n gesin beskou, in
dieselfde huis woon, en dit as 'n huishouding beskou. Hierdie breé definisie sluit bejaarde egpare,
homoseksuele pare en klein kommunale groepe in, wat 'n groot verskeidenheid van reélings kan
insluit, en wat onderskei word deur die bedoeling daarvan, asook die kontinuiteit en frekwensie van
wisselwerking en veronderstelde verpligtinge teenoor mekaar. Die hoofgedagte hier is dus dat n
groep persone wat vir mekaar sorg, verpligtinge teenoor mekaar nakom en in 'n bepaalde
verhouding tot mekaar staan, as 'n gesin beskou kan word. Die sistemiese konsep van

interafhanklikheid en wisselwerking kom ook in die omskrywing na vore.

Die Departement Maatskaplike Ontwikkeling (Department of Social Development 2™ Draft National
Policy for Families 2004:13) het na omvattende samesprekings met verskillende groepe in die land
ooreengekom op die volgende definisie: “The family is a group of people (more than one) bounded
together through consent; descent; legal means; adoption; and or emotional ties within a socio-
economic system with the intent of permanency who shares responsibilities, have a common goal
and that functions as a unit governed by family rules where norms, values and morals are

developed and maintained.”

Dit is duidelik dat die definisie voorsiening moet maak vir die diverse omstandighede in Suid-Afrika.
Daarvolgens kan 'n gesin op grond van wetlike of emosionele redes saamgestel word, maar dit is
ook duidelik dat verantwoordelikhede en verpligtinge daarmee gepaard gaan en dat dit

permanensie aan gesinslede moet voorsien.

Vir die doeleindes van hierdie studie is dit ook belangrik om te let op die beskouing van die gesin
volgens die ekologiese perspektief, wat deur Schoeman (1999:14) beskryf word as 'n voortdurend-

ontwikkelende sisteem binne die ekologiese sisteem wat oor 'n interne orde beskik, en uit 'n aantal

interafhanklike subsisteme (die gesinslede) bestaan wat mekaar wedersyds beinvioed en wat in
wisselwerking met mekaar, die geheel, en die sisteme in die ekologiese sisteem verkeer. Wanneer
daar dus in hierdie studie na die gesin verwys word, word dit in die breé konteks van 'n emosionele
en/of wetlike verbintenis met bepaalde regte en verantwoordelikhede bedoel, maar ook met die
inagneming van ekologies-sistemiese kernbegrippe van wisselwerking, interafhanklikheid en
wedersydse beinvloeding. Aangesien die pleegkind die hooffokus van die studie vorm, word die

konteks waarbinne hy deur volwassenes versorg word as 'n gesin beskou.

1.7.5 Kind

Wanneer met die status van 'n kind gehandel word, is dit belangrik om te bepaal wie volgens die
wet as 'n kind beskou word. Eerstens moet daar duidelikheid wees oor die spesifieke moment
waarop die individu volgens wet 'n persoon word, en tweedens moet die ouderdom gespesifiseer
word waarop die individu nie langer as 'n kind nie, maar as 'n volwassene beskou word. 'n Persoon
is vanaf geboorte onderworpe aan die wet. Hoewel kinders voor geboorte nie onderworpe is aan
die wet nie, word hul belange in sommige opsigte wel beskerm, soos byvoorbeeld beskermings-
maatreéls oor eiendom of geld wat vanaf geboorte aan hulle beskikbaar gestel behoort te word
(Davel 2000:2-3). Carstens en Du Plessis (2000:356 en 360) noem dat fisiese lewe na geboorte
begin en verwys na die definisie van 'n lewende geboorte van die Wéreldgesondheidsorganisasie
wat algemeen aanvaar word, naamlik dat 'n lewende geboorte geag word as een waar die kind
spontaan asemhaal na verlossing uit die moeder se liggaam. Die skrywers verwys ook na die Wet
op Terminering van Swangerskap, Wet 92 van 1996, wat voorsiening maak vir die terminering van
'n swangerskap met die ingeligte toestemming van die betrokke vrou, deur 'n mediese praktisyn of
geregistreerde vroedvrou. Duidelik word 'n fetus nie as 'n kind of persoon beskou nie en derhalwe

nie voorgeboortlik deur die Kinderwet beskerm nie.

Wanneer 'n minderjarige die ouderdom van 18 jaar bereik, verloor hy die spesiale beskerming wat
deur artikel 28 van die Grondwet van die Republiek van Suid-Afrika aan kinders verleen word
(Davel 2000:15). Daar kan ook slegs met kinders ingevolge die Kinderwet gehandel word wat
onder die ouderdom van 18 jaar is (Children’s Act 2005:20).

Vir die doeleindes van hierdie studie word met 'n kind bedoel 'n persoon vanaf geboorte tot en met
die ouderdom van 18 jaar. Dit gebeur egter dat kinders wat in pleegsorg verkeer steeds op skool is
wanneer hulle die ouderdom van 18 jaar bereik en dan kan daar ingevolge artikel 176 van die
Children’s Act (2005:70) aansoek gedoen word, met gepaardgaande bewyslewering van hul
skoolgaande status, vir spesiale vergunning om onder beskerming van die Kinderwet te bly. Die

pleegouertoelae word dan ook uitbetaal totdat hul skoolloopbaan voltooi is, maar kan nie die

ouderdom van 21 jaar oorskry nie.

1.7.6 Pleegkind

'n Pleegkind is 'n kind wat in tydelike sorg en onder toesig van 'n ander persoon as sy ouer of voog
geplaas is op grond van 'n Kinderhofbevel wat gemaak word ingevolge artikel 46(1)(a)(i) (Children’s
Act 2005:58). Kinders kan ook in pleegsorg geplaas word ingevolge artikel 290 van die
Strafproseswet, no. 51 van 1977 wanneer hulle betrokke was by kriminele aktiwiteite. Sodoende
kan voorkom word dat hulle verder in die kriminele sisteem beland, met 'n gevolglike kriminele
rekord. Pleegtoesigdienste moet aan 'n pleegkind gelewer word soos deur die Kinderhof bepaal.
(Vgl. artikel 65 van die Children’s Act 2005:70 en artikel 186 van die Children’s Amendment Act
2007:76.) Met pleegkind word dus bedoel 'n kind van enige ouderdom tussen geboorte tot en met
die ouderdom van 18 jaar, of as spesiale vergunning tot 21 jaar terwyl skoolgaande, wat by
goedgekeurde pleegouers in pleegsorg geplaas is onder toesig van 'n maatskaplike werker

ingevolge n Kinderhofbevel.

1.7.7 Pleegouer

Enige persoon of egpaar, behalwe die ouer of voog, in wie se sorg 'n kind ingevolge die Kinderwet
(Children’s Amendment Act 2007:72) of die Strafproseswet (Wet 51 van 1977) geplaas is, is die
kind se pleegouer. 'n Pleegouer kan verwant wees aan die kind of dit kan persone wees wat
aansoek doen om vir die doel gekeur te word. ’'n Pleegkind kan ook aan ’'n aktiewe lid van 'n
groepspleegsorgskema (“cluster foster-care scheme”) toegewys word. Die aansoekers word aan 'n
keurproses onderwerp waartydens hul bevoegdheid geassesseer word, waarna hulle op pleeg-
ouerskap voorberei word en deur middel van pleegsorgtoesigdienste tydens die verloop van die
plasing bygestaan word. Pleegouers kan enkellopend, egpare, of deel van 'n groepskema wees en
voorkeur word verleen aan pleegouers wat aan die kind verwant is. (Vgl. South African National
Council for Child and Family Welfare 1987:88, Zaal en Matthias 2000:128 en Children’s Act
2005:Interpretations.)

Pleegouers verkry wetlik toesig en beheer oor pleegkinders onder toesig van 'n maatskaplike
werker, maar dit sluit nie voogdyskap oor die kind in nie (Schafer & Schafer 1997:88). Pleegouers
mag dus nie toestemming tot die kind se huwelik, aanneming of verwydering uit die land verleen
nie en kan ook nie besluite oor vaste eiendom van die kind neem nie (Children’s Act 2005:38). Die
verantwoordelikhede en regte van pleegouers word omskryf in artikel 188 van die Children’s

Amendment Act (2007:76) en kan op bevel van die Kinderhof uitgebrei word in gevalle waar die

kind verlaat is, 'n weeskind is, of gesinsherenigingsdienste nie in die beste belang van die kind is

nie.

Pleegouer(s) is dus 'n persoon/persone, egpaar of lid van 'n groepskema wat aan die pleegkind die
ervaring van 'n gesinslewe moet bied en in al sy versorgingsbehoeftes moet voorsien, maar wat
slegs beperkte ouerlike regte kan uitoefen. Daar moet in gedagte gehou word dat die plasing
tydelik is; dat gesinsherstel, indien moontlik, behoort plaas te vind; en dat die kind op die ouderdom
van 18 jaar wetlik onthef word uit die versorgingsposisie, tensy dit ter wille van skoolopleiding

verleng word.

1.7.8 Pleegsorg

In 'n konsepbeleidsdokument oor pleegsorg van die destydse Department Maatskaplike Welsyn
(Department of Social Welfare, Discussion Document on Guidelines for Foster Care Policy 1998:2
en 4), word pleegsorg omskryf as statutére, alternatiewe sorg binne die gesinsopset vir kinders wat
nie deur hulle ouers op die kort, medium, of lang termyn versorg kan word nie, terwyl dienslewering
by die ouers voortgesit word om die kinders binne 'n spesifieke tydperk in hul sorg terug te plaas.
Die kinders kan by nieverwante, goedgekeurde pleegouers of familielede soos grootouers, ooms,
tannies, neefs of niggies geplaas word. Pleegsorg word ook beskou as 'n kind- en gesinsgesen-
treerde diens wat 'n koste-effektiewe en gemeenskapsgebaseerde wyse is om na kinders om te

sien.

Colton en Williams (1997:48) het na 'n internasionale ondersoek oor tendense en diversiteite in
pleegsorg die volgende breé definisie oor pleegsorg saamgestel: “Foster care is care provided in
the carer's home, on a temporary or permanent basis, through the mediation of a recognised
authority, by specific carers, who may be relatives or not, to a child who may or may not be officially
resident with the foster carers.” Die navorsers is dit eens dat pleegsorg reg oor die wéreld besig is
om te verander en dat daar baie variasies daarvan in die praktyk voorkom. Daarom maak die
definisie voorsiening vir kort- en langtermynversorging op 'n voltydse of deeltydse basis binne of
buite familieverband. Dit wil voorkom of die betrokkenheid van 'n welsynsinstansie bepaal of dit as

formele of informele pleegsorg beskou kan word.

Sommige navorsers sien die term pleegsorg as “... all out-of-home placements for children who
cannot remain with their birth parents. Children may be placed with non-relative foster families,
with relatives, in a therapeutic or treatment foster care home, or in form of congregate care, such as
an institution or a group home.” (Bass et al. 2004:6) Hierdie omskrywing sluit aan by die breé
versorgingsopsies wat in die Kinderwet voorgestel word in terme van familie-, gedeelde, ge-

deeltelike en verskillende vorms van toesig in byvoorbeeld n kinderhoofhuishouding. (Vgl. artikel

46, Children’s Act 2005:58.) In Suid-Afrikaanse wetgewing word pleegsorg beskou as die tydelike
plasing van 'n pleegkind in die sorg van 'n persoon wat nie sy ouer of voog is nie. Dit geskied
normaalweg op bevel van die Kinderhof onder toesig van 'n maatskaplike werker en 'n pleegouer-

toelaag kan aan die pleegouers toegeken word (Schafer & Schafer 1997:88).

Vanuit die verskillende omskrywings is dit duidelik dat die bedoeling van pleegsorg is om aan
kinders wat nie deur hul biologiese ouers versorg kan word nie, op die kort, medium, of lang termyn
die geleentheid tot n alternatiewe gesinslewe en beskerming en versorging te bied. Deur middel
van pleegsorg behoort daar stabiliteit en permanensie in die kind se lewe bewerkstellig te word,
hetsy deur ouerlike herstel of 'n permanente alternatiewe plasing. Dit is ook duidelik dat pleegsorg
nie eenvoudig omskryf kan word nie, omdat daar soveel diversiteite in hierdie vorm van

alternatiewe sorg voorkom. Pleegsorg word in hoofstuk drie volledig bespreek.

1.7.9 Sorgbehoewend

n Kind kan beskryf word as sorgbehoewend of aangewese op alternatiewe sorg wanneer sy
huidige gesinsomgewing of ander lewensomstandighede nie in belang van sy ontwikkelings-
behoeftes is nie (Zaal & Matthias 2000:116). Die kind moet dus deur die kinderbeskermingstelsel
beskerm word deur verwydering uit bestaande versorging en plasing in alternatiewe sorg wat in sy

beste belang sal wees."

Gronde vir sorgbehoewendheid (“in need of care and protection”), word uiteengesit in artikel 150
van die Kinderwet (Children’s Act 2005:58) en kom op die volgende neer: 'n kind wat deur sy ouers
verlaat is, wees agter gelaat is, of sonder enige bestaansmiddele is; gedrag openbaar wat nie deur
sy ouer of versorger gehanteer kan word nie; in die strate leef of werk; afhanklik is van
afhanklikheidsvormende middels en nie ondersteun word om behandeling te ontvang nie; uitgebuit
word; in omstandighede leef wat die kind fisies, verstandelik of sosiaal kan beskadig; in gevaar
verkeer deur terug te keer na 'n ouer of versorger wat die kind se fisiese, verstandelike en
maatskaplike welsyn ernstig kan beskadig; in 'n staat van psigiese of geestelike verwaarlosing
verkeer; wat sleg behandel, mishandel, verwaarloos of afgetakel word deur 'n ouer of versorger of
enige ander persoon onder wie se toesig die kind verkeer; in omstandighede verkeer waar hy 'n
slagoffer van kinderarbeid is; of 'n kind wat in ’'n kinderhoofhuishouding woon. Met
sorgbehoewendheid in die studie word enersyds bedoel dat 'n kind se fisiese, psigiese, sosiale en
geestelike welstand bedreig word deurdat sy versorgers nie hul verpligtinge nakom nie; of

andersyds dat die kind se optrede van so 'n aard is dat hy nie deur sy versorgers beheer kan word

' Wanneer daar in hierdie navorsing na sy verwys word, impliseer dit ook haar; dus beide geslagte.

nie. Gronde vir sorgbehoewendheid kan dus op interne en/of eksterne vlak geleé wees; vandaar

die noodsaak van 'n holistiese benadering tot die verskynsel.

1.7.10 Sterkteperspektief

Die sterkteperspektief is 'n benadering in maatskaplike werk wat poog om kliénte in terme van hul
sterktes te verstaan. Dit behels n sistematiese ondersoek na oorlewingsvaardighede, vermoéns,
kennis, hulpbronne en begeertes wat op die een of ander wyse gebruik kan word om die kliént se
doelwitte te bereik. Die kliénte self beskik ook oor belangrike kennis om problematiese aspekte
sowel as potensiaal en moontlike oplossings te omskryf (Early & GlenMaye 2000:119). Die
sterkteperspektief is waardevol vir die proses van assessering, intervensie en evaluering, omdat dit
fokus op die ontdekking van potensiaal en hulpbronne, en wegbeweeg van die ou paradigma in die
hulpverleningsprofessies van diagnosering, patologie, tekortkominge en disfunksionering. Dit is
ook verwant aan bemagtiging en ontwikkeling en daarom uiters geskik vir die verkenning en
beskrywing van pleegsorg waardeur gepoog word om aan die kind ontwikkelings- en
groeimoontlikhede te bied. (Vgl. Zastrow 2007:54-55.)

1.7.11 Versorger

'n Versorger is enige persoon anders as die ouer of voog wat 'n kind versorg. Dit kan die volgende
persone insluit: 'n pleegouer; n persoon wat die kind met toestemming van die ouer of voog
ingevolge 'n informele reéling versorg; 'n persoon wat die kind in 'n tydelike veiligheidsplek versorg;
die hoof van 'n kinder- en jeugsorgsentrum; die hoof van 'n skuiling; 'n kinder- en jeugsorgwerker
wat vir 'n kind sorg wat sonder behoorlike gesinsorg in die gemeenskap verkeer; en 'n kind aan die
hoof van ’'n kinderhuishouding (Children’s Act 2005:Interpretations). ’'n Versorger kan dus 'n
persoon wees wat vrywillig op 'n privaatreéling instem om die kind te versorg; of dit kan 'n persoon
wees wat as substituut vir die ouer deur die hof aangewys is om die kind tydelik of permanent te
versorg. Die versorger is derhalwe verantwoordelik om in die kind se basiese behoeftes te
voorsien, maar het beperkte wetlike regte oor die kind.

Deur bogenoemde begripsomskrywings is gepoog om fundamentele konsepte sodanig te omskryf
dat eenvorming interpretasie in die studie verseker word. Die titel van die proefskrif is ook volledig
in die omskrywings gekonsepsualiseer.

1.8 INDELING VAN DIE NAVORSINGSVERSLAG

In hoofstuk een word 'n oriéntering ten opsigte van die metodologie van die navorsing aangebied.

Die doel van die studie word omskryf en kom kortliks neer op 'n verkenning en beskrywing van

pleegsorg in die maatskaplikewerkpraktyk ten einde 'n ekologiese perspektief op die huidige stand
van pleegsorg daar te stel, sodat wetenskaplik-gefundeerde dienslewering aan kinders binne die

pleegsorgstelsel kan plaasvind.

Die ekologiese benadering word as konseptuele raamwerk van die studie in hoofstuk twee beskryf,
met 'n sterkteperspektief op die kind, gesin en gemeenskap waarbinne die pleegkind beweeg en
versorg moet word. Hoewel faktore bespreek word wat aanleidend is tot die verwydering van
kinders en pleegsorgplasing, word die studie volgens die beginsels van die sterkteperspektief gerig

met n ingesteldheid wat hoop, ontwikkeling en groei vir die kind skep.

In hoofstuk drie word pleegsorg as alternatiewe sorg verken en beskryf met betrekking tot die
historiese ontwikkeling daarvan, die filosofiese onderbou, die doel en beginsels waarop dit berus,
diversiteite in pleegsorg, en die verskillende vorms waarin dit in die praktyk kan voorkom. Verder
word die plek van pleegsorg op die kontinuum van versorging bespreek sowel as ander aspekte
soos permanensiebeplanning en faktore wat suksesvolle pleegsorgplasings kan verhinder of

bevorder.

Die eerste vlak van die ekologiese ontledingsisteem, naamlik die individuele vlak, word in hoofstuk
vier bespreek. Hier word spesifiek aandag gegee aan die ontwikkelingsfases en -behoeftes van die
kind, sowel as assessering, ten einde fisiese, emosionele, kognitiewe, maatskaplike en geestelike
sterktes te identifiseer wat as uitgangspunt vir dienslewering gebruik kan word. Die kind word
gesien as in voortdurende wisselwerking met persone in sy onmiddellike omgewing wat sy ouers,
skool, portuurgroep en woonbuurt kan insluit. Daar word veral op die ontwikkeling van positiewe en

belowende transaksies van die kind in sy omgewing gefokus.

In hoofstuk vyf word die tweede vlak van die ekologiese ontledingsisteem bespreek, naamlik die
gesinsvlak. Hier word aandag geskenk aan die biologiese gesin van die kind en faktore wat
daartoe aanleiding gee dat gesinne nie hul versorgingsfunksie ten opsigte van kinders kan nakom
nie. Verder word die rol en funksie van die pleeggesin met betrekking tot suksesvolle
pleegsorgplasings ook bespreek. Daar word 'n sterkteperspektief op voorkomingsdienste, vroeé
intervensieprogramme en statutére intervensie gestel met die oog op gesinsbewaring en

gesinsherstel, waar moontlik.

Op die sosiaal-strukturele vlak van die ekologiese ontledingsisteem word daar in hoofstuk ses
aandag geskenk aan ekonomiese realiteite soos armoede, kinderwetgewing, kinderregte, be-
leidsaspekte oor kinderbeskermingsdienste, welsynstrukture en 'n multidissiplinére spanbenadering

tot die voorkoming en behandeling van kinderverwaarlosing en mishandeling.

Die laaste hoofstuk in die literatuurstudie, naamlik hoofstuk sewe, handel oor die sosiokulturele
aspekte wat 'n rol speel in die kinderbeskermingsisteem, met spesifieke verwysing na die hantering
van pleegsorg in 'n Suid-Afrikaanse konteks. Aspekte soos unieke kulturele waardes en norme, die
multikulturele konteks en die invloed daarvan op die praktiese beoefening van pleegsorg,

tradisionele gebruike, en geloofsoortuigings in die benadering van kinders word geanaliseer.

In hoofstuk agt word die navorsingsmetodologie van die empiriese ondersoek uiteengesit. Die
ondersoek is hoofsaaklik kwantitatief van aard deurdat gebruik gemaak word van 'n gestruktureerde
vraelys, maar daar word ook van fokusgroepbesprekings gebruik gemaak ten einde 'n aanvullende
kwalitatiewe dimensie aan die studie te verleen. Die verwerking, kategorisering en interpretering
van die empiriese gegewens wat vanuit die vraelyste en fokusgroepbesprekings bekom is, word in
hoofstuk nege aangebied. Daarna volg die slothoofstuk wat bestaan uit die gevolgtrekkings en
aanbevelings ten opsigte van die literatuur- en empiriese ondersoek. Die navorsingsverslag
bestaan derhalwe uit vier dele, naamlik 'n oriéntering (eerste hoofstuk), 'n literatuurstudie
(hoofstukke twee tot sewe), 'n empiriese ondersoek (hoofstukke agt en nege) en 'n slotgedeelte

(hoofstuk tien) waarin gevolgtrekkings en aanbevelings gemaak word.

1.9 SAMEVATTING

Pleegsorg is 'n vorm van alternatiewe sorg vir kinders wat sorgbehoewend deur die Kinderhof
verklaar is en uit hul ouers of ander versorgers se sorg verwyder is. Dit is die soort alternatiewe
sorg wat wéreldwyd die meeste gebruik word, omdat dit binne gesinsopset plaasvind waar die kind
met meer persoonlike aandag en warmte versorg kan word. Die pleegsorgstelsel verkeer egter
onder geweldige druk vanweé die toename in kinderverwaarlosing en -mishandeling; weeskinders
as gevolg van VIGS-verwante sterftes; armoede; 'n tekort aan pleeggesinne; en 'n gebrek aan
genoegsame hulpbronne, fasiliteite en mensekrag om die nodige dienste in die beste belang van

die kind te lewer.

In die maatskaplikewerkpraktyk is reeds baie aanpassings gemaak deur die verskillende vorms
waarin pleegsorg in die praktyk toegepas word in 'n poging om alle kinders te akkommodeer.
Hierdie studie is daarop gerig om die huidige stand van pleegsorg in die Suid-Afrikaanse konteks
op die verskillende vlakke van die ekologiese ontledingsisteme te analiseer. Ten einde hierdie doel
te bereik, word 'n literatuurstudie onderneem oor die verskillende faktore wat pleegsorg beinvioed
op die vlak van die individuele kind, die biologiese en pleeggesin, en sosiaal-strukturele en
sosiokulturele aspekte. Sodoende word gepoog om 'n holistiese perspektief op die pleegsorgstelsel
te bekom.

Gestratifiseerde, ewekansige steekproefneming onder die staatsdepartement en private
welsynsinstansies wat pleegsorgdienste lewer, word benut vir die invul van vraelyste ten einde
uitvoering te gee aan die oorwegend kwantitatiewe navorsing. Fokusgroepbesprekings word
gedoen vir die uitvoering van 'n kleiner kwalitatiewe komponent in die navorsing vir die doeleindes
van triangulasie. Deur middel van die empiriese ondersoek word die huidige stand van die
pleegsorgstelsel in Suid-Afrika met sy unieke behoeftes en diversiteite ondersoek ten einde te
fokus op inheemse behoeftes en wetenskaplik-gefundeerde dienslewering daarvolgens aan

pleegkinders te bevorder.

HOOFSTUK 2

EKOLOGIESE PERSPEKTIEF AS KONSEPTUELE RAAMWERK VIR DIE
BESTUDERING VAN PLEEGSORG

In die eerste hoofstuk (vgl. 1.2) word die teoretiese fundering van die ondersoek gemotiveer,
naamlik die ekologiese perspektief waarvolgens pleegsorg as alternatiewe sorg vir
sorgbehoewende kinders verken, beskryf en geanaliseer word. Die ekologiese benadering is
afkomstig van die konsep van ekologie en die beginsels van die algemene sisteemteorie wat fokus
op die wisselwerking tussen die mens en sy omgewing. Die perspektief is gekies omdat dit n
holistiese raamwerk bied wat in feitlik enige diensveld van maatskaplike werk met die individu,
gesin, groep, gemeenskap en instansies op mikro-, meso-, ekso- en makrovlak (Greif & Lynch
1983:35-36) toepasbaar is. 'n Holisties-ekologiese perspektief is integreerbaar met die
sterkteperspektief, aangesien daar in die studie gepoog word om van probleemgeoriénteerde
denke weg te beweeg na die ontwikkeling van positiewe en belowende transaksies tussen die

pleegkind en sy omgewing.

Die sterkteperspektief is 'n denkwyse wat poog om hoop en optimisme te herstel en geleenthede
aan kliénte binne 'n bepaalde omgewing te bied om in die rigting van gestelde doelstellings te
beweeg. In die sterkteperspektief word die belangrikheid om op die kliént se sterktes te bou
beklemtoon en dit bring die kliént, gemeenskap en hulpverleners saam in 'n verhouding wat daarop

gefokus is om die beste in almal en alles te ondersoek (Saleebey 2002a:19-20).

Binne die ekologiese perspektief kan 'n verskeidenheid van modelle en hulpverleningsaksies tydens
die beoefening van generiese maatskaplike werk toegepas word. Vir die doeleindes van hierdie
studie word daar egter nie op hulpverlening as sodanig gefokus op nie, maar op die ontleding van
pleegsorg op die verskillende viakke van die ekologiese sisteme ten einde 'n wetenskaplik-
gefundeerde bydrae tot die pleegsorgpraktyk te maak. In hierdie hoofstuk word eerstens 'n
kernagtige opsomming gebied oor die kernelemente van die sisteemteorie, aangesien dit bekend is
dat die algemene sisteemteorie 'n sterk invloed op die ontwikkeling van die ekologiese perspektief
gehad het. Daarna word die historiese ontwikkeling, filosofiese uitgangspunte, basiese beginsels
en kernkonsepte van 'n sistemies-sirkulére perspektief, die ekologiese perspektief en die sterkte-
perspektief uiteengesit. Daar word ook verwys na die ou en nuwe paradigma in die hantering van

maatskaplike problematiek in die konteks van die ekologiese en sterkteperspektief.

21 DIE ALGEMENE SISTEEMTEORIE

Die algemene sisteemteorie is ontwikkel om die prosesse of transaksies wat onderling tussen
sisteme bestaan te beskryf. Dit is spesifiek van belang vir die ekologiese perspektief wat handel
oor die ordening van komplekse en meervoudige transaksies deur die voorsiening van 'n
infrastruktuur bestaande uit konsepte wat data in terme van verwantskap organiseer. Die
sisteemteorie is nie op sigself 'n kennisinhoud nie, maar 'n denk- en analiseringswyse wat kennis

van verskillende wetenskappe akkommodeer (Greif & Lynch 1983:41).

Die historiese wortels van die algemene sisteemteorie kan so ver terug as die 1920’s gevoer word
na die werk van Von Bertalanffy (1975:6—7) se organismiese bestuderingswyse van die biologie en
sy reaksie op die moderne wetenskap en toenemende spesialisasie. Die skrywer reageer met die
ontwikkeling van die sisteemteorie op die enorme hoeveelheid data en kompleksiteit van tegnieke
en teoretiese strukture wat in elke veld ontwikkel het en die gevolglike spesialisasie wat 'n breuk in
integrasie tot gevolg gehad het. Elke wetenskap het geisoleerd geraak in sy eie veld en dit was
moeilik om van die een kokon na die ander te beweeg. In die moderne wetenskap het dit egter
verander met die besef dat soortgelyke algemene uitgangspunte en konsepte in diverse velde soos
fisiese en biologiese eenhede gevind word en dat daar met algemene sisteme gehandel word; dus

universele beginsels wat op sisteme in die algemeen van toepassing is.

Rodway (1986:515) noem dat die sisteemteorie in 1956 sy finale beslag aangeneem het deur Von
Bertalanffy se voorlegging wat hy beskryf het as “the formulation and derivation of those principles
which are valid for systems in general”. In die ontwikkeling van die teorie is konsepte van 'n
verskeidenheid dissiplines soos die filosofie, sielkunde en neurofisiologie saamgevoeg. Die
sisteemteorie se wortels is dus grootliks in die fisiese wetenskappe geleé terwyl die ekologiese

benadering weer primér vanuit die biologiese wetenskappe ontwikkel het.

Volgens Von Bertalanffy (1975:7-8) het die volgende drie beginsels wat algemeen-geldend vir

sisteme is, bygedra tot die ontwikkeling van die algemene sisteemteorie:

e Strukturele ooreenkomste in verskillende diensvelde soos dieselfde konsepte, modelle en
wette wat onafhanklik ontwikkel het en gebaseer is op verskillende feite in byvoorbeeld
biologiese en sosiale sisteme en derhalwe in verskillende vakgebiede oorgedra en

toegepas kan word.

e Konsepte soos organisasie, geheel, kontrole, selfregulering en differensiasie word gebruik
in die biologiese, gedrags- en sosiale wetenskappe in die hantering van lewende en

maatskaplike groepe.

e Die algemene sisteemteorie is nie net suiwer wiskunde of 'n soeke na vae en kunsmatige
analogieé tussen fisiese, biologiese en maatskaplike sisteme nie. Fisiese, organiese en
maatskaplike sisteme is nie almal dieselfde nie, maar daar is wel in sommige aspekte 'n

algemene teoretiese sisteem.

Die algemene sisteemteorie het dus vanuit die natuurwetenskappe ontstaan en ontwikkel deur die
besef dat daar ooreenkomste in beginsels en konsepte is wat op die gedrags- en sosiale
wetenskappe van toepassing gemaak kan word. Rodway (1986:514) is van mening dat die
sisteemteorie in enige dinamies-wederkerige prosesse gebruik kan word om gebeurtenisse op
individuele sowel as kollektiewe vlak te begryp in terme van konsepte soos strukture, grense,
ekwilibrium, entropie, interaksie, onderlinge afhanklikheid, konflik en insette en uitsette van
hulpbronne. Healy (2005:135) wys daarop dat die algemene sisteemteorie 'n dramatiese wegbe-
weeg van die psigoanalitiese raamwerke was wat maatskaplike werk gedurende die eerste helfte
van die twintigste eeu oorheers het. Dit kan vandag nog gebruik word om die individualistiese

fokus van maatskaplike en gesondheidsdienste uit te daag.

Vanuit al die omskrywings kan tot die gevolgtrekking gekom word dat die algemene sisteemteorie 'n
raamwerk vir maatskaplike werk bied om orde te skep uit 'n magdom van inligting. Dit het 'n groot
impak op maatskaplikewerkdienslewering gehad deurdat dit al hoe gewilder geraak het en
algemeen deur die meeste maatskaplike werkers tydens die ontleding van situasies van die
individuele kliént, gesin, groep en gemeenskap gebruik is. Vervolgens word 'n samevatting gegee

van enkele begrippe en eienskappe van die sisteemteorie.

2.1.1 Definisie van’n sisteem

Soos wat die sisteemteorie ontwikkel het, is met verskeie definisies na vore gekom. Von
Bertalanffy (1975:37), wat bekend staan as die ontwerper van die algemene sisteemteorie,
definieer aanvanklik 'n sisteem as “... a set of elements standing in interrelation”. Hall en Fagen
(1975:52) beskryf 'n sisteem as “... a set of objects together with relationships between the objects
and between their attributes”. Schoeman (1980:174) kom tot die gevolgtrekking dat 'n sisteem uit
verskillende komponente kan bestaan wat in voortdurende wisselwerking met mekaar verkeer en
mekaar sodoende beinvioed. Die deurlopende hoofgedagte van die omskrywings het dus te make
met die wisselwerking wat tussen verskillende entiteite plaasvind. Potgieter (1998:54) maak dit van
toepassing op 'n sosiale sisteem wat beskryf word as 'n eenheid van mense wat deur die een of
ander verhouding binne 'n bepaalde konteks, plek en tyd aan mekaar verbind word. Schoeman

(1999:38) brei die definisie verder uit deur 'n lewende sisteem te beskryf as “... 'n dinamiese geheel

met 'n interne orde, bestaande uit 'n aantal interafhanklike subsisteme wat mekaar wedersyds

beinvloed deur middel van interaksie met mekaar en met die geheel”.

Vir die doeleindes van hierdie studie word 'n sisteem van toepassing gemaak op die pleegkind, die
biologiese en pleeggesin, groep of gemeenskap as voorbeelde van lewende sisteme en wat
bestaan uit interafhanklike subsisteme wat in voortdurende wisselwerking verkeer. Die sukses van
die pleegsorgplasing is dus afhanklik van die wedersydse beinvlioeding wat tussen hierdie vier
sisteme plaasvind. Enkele eienskappe van 'n sisteem word vervolgens bespreek in soverre dit

verband hou met die ekologiese benadering tot die studie.

2.1.2 Eienskappe van sisteme

Met eienskappe word bedoel die vermoéns waaroor die objekte beskik. In die konteks van die
sisteemteorie word die vermoéns waaroor sisteme kan beskik, bespreek en van toepassing
gemaak op lewende sisteme soos die individu, gesin, groep en gemeenskap in die

pleegsorgsituasie.
e Subsisteme

'n Sisteem kan verdeel word in verskillende subsisteme en voorwerpe wat tot een subsisteem
behoort en kan ook beskou word as deel van die omgewing van 'n ander subsisteem (Hall & Fagen
1975:57). Volgens Schoeman (1999:39) kan 'n subsisteem een van die samestellende dele van 'n
sisteem wees; dit kan op sy eie as volwaardige sisteem beskou word en dit kan ook deel van die
omgewing van ander subsisteme uitmaak wat deel is van die oorspronklike sisteem. Indien die
beginsel van toepassing gemaak word op die mens as lewende sisteem, kan die fisiese, psigiese,
sosiale en geestelike aspekte van die mens as subsisteme beskou word. Wanneer die mens egter
maatskaplike probleme ondervind, kan die sosiale aspek byvoorbeeld as sisteem uitgesonder word
met spesifieke verwysing na aspekte wat deel daarvan uitmaak, soos die verhoudingslewe as

subsisteem.

Schoeman (1980:177) maak hierdie beginsel ook van toepassing op die gesin as sisteem wat
bestaan uit 'n verskeidenheid van subsisteme soos die vader, moeder, dogter of seun wat in
voortdurende wisselwerking met mekaar verkeer. Indien daar op 'n spesifieke gesinslid soos die
seun gefokus word wat as gevolg van sorgbehoewende omstandighede uit die gesin verwyder en
in pleegsorg geplaas word, word die seun by tye die sisteem wanneer daar primér tydens
dienslewering op hom gefokus word. Dit is egter belangrik om te onthou dat die gesinsisteem as 'n
eenheid funksioneer en dat verandering in een aspek 'n invioed het op die totale funksionering van

die sisteem. Die maatskaplike werker wat dus 'n sistemiese benadering volg, sal in ag neem dat

dienslewering nie net op die seun kan fokus nie, maar dat ander subsisteme wat deel van die

geheel vorm ook 'nintegrale en betekenisvolle deel daarvan uitmaak.

Schoeman (1980:177) bespreek ook die gemeenskap as 'n lewende sisteem bestaande uit n
verskeidenheid van subsisteme soos die opvoedkunde, ekonomie, gesondheid, welsyn en politiek.
Elk van hierdie subsisteme funksioneer egter ook as 'n volwaardige sisteem met eie subsisteme.
Volgens Bernstein en Gray (1997:22) word verwys na gemeenskappe wat in mense se behoeftes
voorsien as responderend, terwyl nie-responderende gemeenskappe nie daarin slaag om n
stimulerende en opbouende omgewing te bied nie. Dit is byvoorbeeld wanneer toestande soos
geweld, armoede, werkloosheid, behuisingsnood, kindermishandeling, drank- en dwelmmisbruik en
ander maatskaplike verskynsels die bestendigheid van die gemeenskap as sisteem beinvloed en
die gemeenskap nie konstruktief hierop kan reageer nie, soos wat in hoofstuk ses (vgl. 6.5)
bespreek word. Abstrakte subsisteme wat verwys na etiese, morele en kulturele waardes en
norme wat binne 'n gemeenskap geld, kan ook hierby ingesluit word (Schoeman 1999:41).
Betreffende kindermishandeling kan dit ook verwys na die houding wat die gemeenskap handhaaf
oor byvoorbeeld kinderregte en kinderbeskermingsdienste, soos wat later in hoofstuk sewe (vgl.
7.1-7.3) bespreek word.

e Suprasisteem

Die suprasisteem verwys na die omgewing van 'n sisteem, dus die entiteite wat nie deur 'n bepaalde
sisteem omsluit word nie en kan beskou word as die hoérvlaksisteem wat die omgewing van 'n
laervlaksisteem uitmaak. Die gesinsisteem en die gemeenskap waarvan 'n individu deel vorm,
sowel as die subsisteme van die gesin en die gemeenskap, vorm die suprasisteem van die
individu. Die individu is dus 'n laervlaksisteem van die gesin- en gemeenskapsisteme, wat op hul
beurt weer die hoérviaksisteme is wat die suprasisteem van die individu vorm (Schoeman
1999:42). Prakties gesproke sal dit dus daarop neerkom dat die suprasisteem van die
gesinsisteem kan bestaan uit ekonomiese, politieke, opvoedkundige en gesondheidstrukture,
plaaslike besture en godsdienstige instellings wat beskermend of riskant vir die gesinslewe kan
wees. Die interafthanklikheid tussen sisteme word soos volg in die onderstaande figuur geillustreer.
(Vgl. Schoeman 1980:179.)

Figuur 1: Interafhanklikheid tussen sisteme

Suprasisteem met
samelewingstrukture

Onderwys en
opvoeding

Gesin as
sisteem

Kind as
subsisteem

Welsynsinstansies

Enkele ander eienskappe wat die werking van sisteme met die omgewing sowel as intern beskryf,
word vervolgens bespreek. Eerstens word aandag geskenk aan strukturele konsepte van
sisteme. 'n Sisteem het een of ander vorm van 'n grens wat dit van die omgewing skei en dit 'n
onderskeibare identiteit gee. Die graad van die grens of die mate waartoe inligting en energie in-
en uitvloei, bepaal hoe oop of geslote die sisteem is. Grense bepaal dus wat in die sisteem
toegelaat word en wat die sisteem mag verlaat. 'n Sisteem is oop wanneer dit inligting en energie
met die omgewing uitruil en dit is geslote as daar geen in- en uitvoer van inligting en energie
plaasvind nie. n Oop sisteem raak geslote as die in- en uitvloei van energie afgesny word. Die
mate van openheid of geslotenheid van n sisteem hang af van die hoeveelheid wat binne die

sisteem is teenoor dit wat buite in die omgewing is (Hall & Fagen 1975:61).

Dit is dus 'n inset-deurset-uitset-terugvoerproses tussen die omgewing en die sisteem in 'n
poging om stabiliteit en balans binne die sisteem te handhaaf (Schoeman 1980:179). Die
openheid of geslotenheid van sisteme hang af van die soort grens van die sisteem en die
transaksies met die omgewing. Geen lewende sisteem is ooit net oop of geslote nie en daarom is

openheid of geslotenheid relatiewe begrippe (Greif & Lynch 1983:42). Die proses handel dus oor

insette waardeur die sisteem energie en inligting van die omgewing inneem en deur middel van 'n
deursetproses daarvan gebruik maak om te groei en te ontwikkel. Deur uitsette te lewer reageer
die sisteem deur 'n direkte invloed op die omgewing uit te oefen. Die insette, deursette en uitsette
word grootliks bepaal deur die aard van die grens, wat kan wissel van te oop of te vaag, of hoe
deurdringbaar of rigied dit is. Dit is as gevolg van die vermoé tot uitruiling met die omgewing deur
middel van deurdringbare grense dat 'n sisteem sigself kan handhaaf en oorleef. Die aard van

sisteemgrense word soos volg voorgestel. (Vgl. Schoeman 1999:52.)

Figuur 2: Aard van sisteemgrense

Vaag (te oop) Deurdringbaar (oop) Rigied (geslote)

Duidelik deurdringbare grense is 'n voorvereiste vir normale funksionering, terwyl vae of te rigiede
grense kan aanleiding gee tot die wanfunksionering van die sisteem. Wanneer hierdie eienskappe
van sisteme op die studie van toepassing gemaak word, gebeur dit dikwels dat kinders
sorgbehoewend bevind word deurdat daar nie 'n inset-deurset-uitset-terugvoerproses tussen die
gesin en omgewing plaasvind nie. Daar word nie gebruik gemaak van hulpbronne en dienste nie
vanweé vae of rigiede grense, wat kan aanleiding gee tot gesinsdisfunksionering en moontlike
kindermishandeling. Pleegsorg word as alternatiewe maatreél beskou waardeur regstellings kan
plaasvind en die kind blootgestel kan word aan normale gesinsfunksionering met deurdringbare

grense en daar gebruik gemaak word van wedersydse positiewe beinvioeding.

Die werking van oop en geslote sisteme word verder verduidelik deur die rol van entropie en
negentropie. Entropie is 'n toestand van totale wanfunksionering en disorganisasie as gevolg van
die ongereguleerde vloei van energie in die sisteem en dit kan tot selfvernietiging lei. In die geval
van lewende sisteme, sal hierna verwys word as 'n relatief geslote sisteem wat sigself nie wil of kan
oopstel vir nuwe energie of inligting vanuit sy omgewing nie (Schoeman 1980:182). ’'n Sisteem wat
te ver wegdryf van die aanvaarbare en nie pogings tot herstel aanwend nie, sal dus entropie
ervaar. Dit impliseer dat geen uitruiling van insette of deursette van energie en inligting tussen die
sisteem en die omgewing plaasvind nie. Negentropie verwys na 'n herstelproses wanneer die
sisteem sigself oopstel vir beinvloeding en nuwe energie en inligting vanuit die omgewing bekom
ten einde wanfunksionering uit te skakel en 'n ordelike funksionering te bereik. Lewende sisteme
het 'n herstelvermoé wanneer hulle oop is vir beinvioeding om hul funksionering te verbeter en die

balans te herstel (Schoeman 1980:182). Daar word na negentropie verwys wanneer suksesvolle

gebruik van beskikbare energie en gesonde onderhoud van die sisteem plaasvind (Greif & Lynch
1983:44). Betreffende die pleegsorgsituasie, sou sorgbehoewendbevinding en verwydering van die
pleegkind uit sy ouerhuis gekenmerk word deur entropie, met ander woorde, 'n toestand van totale
gesinsdisfunksionering. Wanneer die kind in pleegsorg geplaas word en positief reageer op diens-
lewering en die ouers reageer mettertyd op gesinsherenigingsdienste, vind daar 'n herstelproses

plaas waarna verwys word as negentropie wanneer die kind teruggeplaas kan word.

In bogenoemde is daar telkens verwys na die strewe van 'n sisteem om 'n balans te herstel en
stabiliteit te verkry. Dit is veral in die geval van oop sisteme wat in voortdurende wisselwerking met
die omgewing verkeer waar die ewewigstoestand maklik versteur kan word en voortdurend
verander. Die ideale toestand van ewewig word na verwys as die homeostase of ekwilibrium van
die sisteem. Die omgewing reageer met positiewe of negatiewe terugvoer waardeur die
ekwilibrium of homeostase in die sisteem versteur of in stand gehou word. Konstante positiewe
terugvoer gee die boodskap aan individue of gesinne dat verandering nie nodig is nie en dat
gedrag aanvaarbaar is, terwyl negatiewe terugvoer die nodigheid van herstel of rehabilitasie
deurgee (Greif & Lynch 1983:44). Dit is veral lewende sisteme wat oor die vermoé tot
aanpasbaarheid beskik deur op die omgewing te reageer op 'n wyse wat die voortbestaan van die

sisteem probeer verseker (Hall & Fagen 1975:61-62).

Bogenoemde eienskappe illustreer die interne verwerking van eksterne energie deur die sisteem.
Wanneer dit op die pleegsorggesin van toepassing gemaak word, kan dit soos volg geillustreer
word. Pleegouers wat 'n kind in pleegsorg neem, is afhanklik van inligting en ondersteuning
(insette) van die welsynsinstansie, skool, kerk, bure, familie en vriende om suksesvol aan te pas.
Die wyse waarop die gesin van hulpbronne en dienste (deursette) gebruik maak, sal afhang van
hoe gebruikersvriendelik dit is en hoe groot die behoefte daaraan is. Indien die pleegkind
geétiketteer en te na gekom word by die skool, sal negatiewe terugvoer van die skool ontvang word
en die uitset van die kind in die omgewing kan in die vorm van wangedrag voorkom. Aan die ander
kant kan 'n gesinsvriend spesiale aandag aan die kind gee en gereeld by die gesin kom kuier, of die
kind sportvaardighede aanleer, waardeur positiewe terugvoer ontvang word in die vorm van
sportprestasies. Die ervarings wat die kind van die ongelukkige skoolsituasie in die pleeggesin
indra, kan 'n toestand van entropie laat ontstaan wanneer die kind begin stokkiesdraai of nie
gemotiveerd is om sy huiswerk te doen nie. Die positiewe gesinsvriend en gesonde
sportbelangstelling kan weer 'n toestand van negentropie in die pleeggesin tot gevolg hé en as
motivering dien om die pleegkind by spesiale afrigting by 'n sportklub te laat inskakel. Indien die
pleeggesin as 'n oop sisteem met deurdringbare grense funksioneer, sal die homeostase
voortdurend versteur word, maar deur positief te reageer op die invloede vanuit die omgewing en

gebruik te maak van hulpbronne kan die ewewig in die gesin telkens weer herstel word.

'n Volgende konsep wat 'n sisteem definieer, is hiérargie. Hall en Fagen (1975:57) beskou die
verdeling van sisteme in subsisteme as 'n vorm van hiérargiese ordening. Verskillende elemente
van ’'n sisteem kan op sigself deel wees van 'n laer- of hoérordesisteem en laervlaksisteme word
omsluit deur hoérvlaksisteme. So6, byvoorbeeld is 'n individuele gesinslid 'n laervlaksisteem van die
gesinsisteem. Schoeman (1980:184) verwys na Germain (1979) wat die georganiseerdheid van
sisteme voorstel as 'n stel Chinese boksies wat van die kleinste na die grootste in 'n bepaalde
hiérargiese orde van hoér- en laerordesisteme in mekaar pas. Greif en Lynch (1983:43) beskou
hiérargie in die gesin as die verskil in status tussen individuele gesinslede of tussen verskillende
gesinsubsisteme. Gesinslede het n bepaalde rangorde wat gebaseer is op die gesagsposisie wat
oor sekere rolle en gesinstake aan hulle toegeken is. Dit impliseer dat grense die gesin van ander
gesinne onderskei en dat daar binne die gesin ook grense is wat deur die reéls en gesagsposisie
van verskillende gesinslede bepaal word. S0, byvoorbeeld sal 'n kind sy kindersubsisteemgrense
oorskry indien hy sy broers of susters dissiplineer en in die proses die taak van die ouersubsisteem
oorneem. (Vgl. kinderhoofhuishoudings 5.2.1.) Bogenoemde eienskappe van sisteme kan daarom
as verwysingsraamwerk gebruik word om die interne prosesse en wisselwerking tussen sisteme en

subsisteme te beskryf.

'n Ander eienskap ten opsigte van die interne toestand van 'n sisteem is differensiasie. Dit is die
geneigdheid van die sisteem om met verloop van tyd in kompleksiteit te verhoog. Deur voortdu-
rende dinamiese interaksie met die omgewing ontwikkel die sisteem en raak dit al meer

gedifferensieerd. Differensiasie word beskerm deur normale, deurdringbare grense.

Onoptelbaarheid (non-summativity) kom voor as 'n gevolg van gedifferensieerdheid, wat beteken
dat data bekom van geisoleerde dele van die sisteem nie net bloot bymekaargetel kan word om die
totale sisteem te verteenwoordig nie. Die rede hiervoor is die teenwoordigheid van nuwe elemente
wat in die sisteem verskyn en hulle wisselwerking met die bestaande elemente (Greif & Lynch
1983:46). Aansluitend hierby is Schoeman (1999:41) van mening dat onoptelbaarheid van 'n
sisteem nie net bloot die som van die dele is nie. Hy maak dit van toepassing op die gesin, wat in
geheel meer is as die som van sy subsisteme of van die som van die karaktereienskappe van die
subsisteme. Gesinslede se gedrag is interomsluit en daarom word daar nie net gefokus op die
individuele gedrag van ’'n gesinslid nie, maar op die transaksionele patrone binne die gesin.
Zastrow (2001:38) gebruik die konsep van heelheid (“wholeness”) om te verduidelik dat geen
sisteem net begryp kan word deur dit in dele op te breek nie, aangesien dit 'n groter entiteit is as
bloot die som van die afsonderlike dele. Wanneer 'n pleegkind dus by 'n pleeggesin geplaas word,
is dit nie net bloot nog 'n kind/subsisteem wat tot die gesin toegevoeg word nie. Die wisselwerking
binne die gesin word in alle opsigte hierdeur beinvioed en daarom is voorbereiding op pleegsorg en

begeleiding deur die proses van heraanpassing en integrasie by die gesin so noodsaaklik.

'n Verdere eienskap in die algemene sisteemteorie is dié van ekwifinaliteit en multifinaliteit.
Ekwifinaliteit beteken dat 'n sisteem dieselfde finale staat kan bereik na aanleiding van
verskillende omstandighede. Multifinaliteit beteken dat dieselfde omstandighede aanleiding kan
gee tot verskillende uitkomste (Greif & Lynch 1983:49). Ekwifinaliteit impliseer dat dieselfde doel
op verskillende wyses bereik kan word. So kan die terapeut byvoorbeeld tydens dienslewering aan
die pleegkind die gestelde doel bereik deur gebruik te maak van verskillende intervensiemodelle.
Multifinaliteit sou impliseer dat verskillende pleegkinders by dieselfde pleegouers verskillend
reageer. Die een kind kan dalk glad nie aanpas nie en funksioneer beter na 'n oorplasing na 'n

jeugsorgsentrum, terwyl die ander kind weer floreer by dieselfde pleegsorggesin.

Samevattend kan dit gestel word dat die basis van die sisteemteorie berus op die beginsel dat
lewende sisteme in voortdurende wisselwerking met sy omgewing verkeer en wedersydse
beinvloeding plaasvind, en dat sisteme en subsisteme in 'n hiérargiese ordening van laer- en
hoérordesisteme voorkom. Energie- en inligtinguitruiling vind plaas deur middel van 'n inset-
deurset-uitset-proses oor sisteemgrense heen, wat kan wissel van vaag en deurdringbaar tot
geslote. Die sisteem streef voortdurend na 'n toestand van ekwilibrium ten einde doeltreffend te
funksioneer. Wanneer die sisteemteorie op maatskaplike problematiek toegepas word, impliseer
dit dat betekenisvolle eienskappe en die wedersydse beinvioeding daarvan op die individu, gesin,

groep of gemeenskap in ag geneem word.

2.1.3 Die waarde van die algemene sisteemteorie in Maatskaplike Werk

Wat die sisteemteorie betref, is die interverwantskap van die elemente en die beginsel van
wisselwerking of wederkerigheid in die interne staat van die sisteem een van die belangrikste
aspekte wat die algemeenste in die kliniese praktyk toegepas word. Die beginsel dat 'n verandering
in een deel van die sisteem gevolge vir die hele sisteem inhou, is fundamenteel tot die meeste

persoonlikheidsteorieé en gesinsterapeutiese benaderings (Greif & Lynch 1983:47).

Die algemene sisteemteorie bied die volgende voordele vir die maatskaplikewerkpraktyk (Greif &
Lynch1983:50-51):

e Eerstens is dit n wegbeweeg van die lineér-oorsaak-gevolg modelle. (Vgl. 2.1.4.) Ditis 'n
transaksionele model waarvolgens alle betekenisvolle elemente tydens assessering in ag
geneem word, soos byvoorbeeld grense, strukture, hiérargie, transaksies, die vloei van
energie en die interne staat van die sisteem. Assesserings is dus gebaseer op die sisteem
se verhouding tot ander sisteme en is 'n multidimensionele beskouing van alle moontlike
bydraende faktore tot die huidige maatskaplike situasie, wat verder strek as die vermoéns

waaroor liniére oorsaak-gevolg praktykmodelle beskik.

e Tweedens word holisme as 'n sistemiese denkwyse beklemtoon. Die fokus is op die
persoon-in-situasie en die wisselwerking as 'n ekologiese geheel, eerder as aparte
eenhede. Hiervolgens word na die pleegkind binne die totale konteks van sy persoonlike
eienskappe, gesin-van-oorsprong, aanpassing by pleegouers en die omgewing gekyk, in

plaas daarvan om byvoorbeeld net op uitdagende gedrag te fokus.

Die algemene sisteemteorie bied nie net vir maatskaplike werk nie maar ook vir ander dissiplines
soos die antropologie, sosiologie, biologie en ekonomie 'n raamwerk om die wisselwerking van
lewende sisteme te verstaan, verken en te beskryf. Dit bied 'n wetenskaplike perspektief wat
verhoudings en transaksies tussen veranderlikes op individuele, gesins-, gemeenskaps- en
organisatoriese vlakke verduidelik. Verder bied dit 'n perspektief aan praktisyns oor wat besig is om
te gebeur, maar skryf nie voor wat om te doen nie (Greif & Lynch 1983:51). Dit voorsien 'n nie-
liniére raamwerk waarvolgens komplekse, menslike problematiek vanuit 'n verskeidenheid
toepaslike intervensiemodelle aangespreek kan word wat ook op die ekologiese perspektief van
toepassing is. Conradie, Schenck en Collins (1996:39) sluit hierby aan met die mening dat die
waarde van die sisteemteorie daarin geleé is dat dit probleme en die veranderingsproses in terme
van sirkulére kousaliteit beskryf. Ten einde die verskil tussen sirkulére en liniére denkrigtings

duidelik te stel word dit vervolgens uiteengesit.

2.1.4 Liniére en sirkulére benaderings

Ekologies-sistemiese denke fokus op die wederkerigheid van persoon-omgewing-uitruiling
waartydens elkeen die ander met verloop van tyd vorm en beinvloed. Hierdie soort denke verskil
merkbaar van liniére denke waarvolgens veronderstel word dat n veranderlike A op 'n spesifieke
tydstip 'n effek op B het, terwyl A onveranderd bly. Daar is 'n deterministiese siening hierin: die
gegewe A het B as noodwendige gevolg. Dit is nie te betwyfel dat liniére denke eenvoudige
menslike verskynsels kan verduidelik nie, maar ekologiese denke kan meer komplekse verskynsels

verklaar soos wat tipies in die maatskaplikewerkpraktyk voorkom (Germain & Gitterman 1996:7).

Ekologies-sistemiese denke erken dat A 'n gegewe is maar voorspelbare gevolge op B hoef nie
noodwendig te volg nie, veral in ag genome die feit dat menslike verskynsels te kompleks en
daarom onvoorspelbaar is. Meer belangrik is die feit dat A en B in 'n wederkerige, eerder as 'n
liniére verhouding tot mekaar staan. A mag dus 'n gevolg op B uitoefen, wat weer op sy beurt 'n
gevolg op A het, wat weer vir B kan beinvloed — dit is dus 'n konstante kringloop van wederkerige
invloede op mekaar. Elke element in die kringloop het 'n direkte of indirekte invioed op elke ander

element; dus 'n sirkulére benadering (Germain & Gitterman 1996:7).

Ekologiese denke is minder begaan oor oorsake as oor gevolge en daarvolgens moet
gekonsentreer word op die verandering van wanverhoudinge tussen mense en hul omgewing. Die
vraag, “Wat is aan die gang?” eerder as, “Waarom is dit aan die gang?” word gevra. Volgens die
sirkulére benadering word gefokus op die proses tussen A en B en die wederkerige beinvioeding
van 'n gebeurtenis op 'n sisteem en die aanpassings wat na aanleiding daarvan gemaak word. Vir
die maatskaplikewerkpraktyk beteken dit dus dat begrip van 'n gebeurtenis slegs verkry kan word
indien alle ander betekenisvolle aspekte by die analisering daarvan ingesluit word. Ingevolge die
liniére benadering moet daar noodwendig 'n oorsaak aangewys word om 'n gebeurtenis te verklaar
en daarom bestaan die gevaar van die etikettering van persone. Volgens die sirkulére benadering
sal daar verwys word na 'n kind in konflik met die wet, maar volgens die liniére benadering sal dit 'n
Jjeugmisdadiger wees (Germain & Gitterman 1996:7). Die liniére en sirkulére benaderings kan soos

volg skematies voorgestel word.

Figuur 3: Liniére en sirkulére perspektiewe
LINIERE PERSPEKTIEF

A veroorsaak B, maar B het geen effek op A nie

———— —
A B

SIRKULERE BENADERING
kind

kultuur gesin

"

instellings

Die sistemiese benadering bied dus aan die maatskaplike werker die geleentheid om 'n begrip te

ontwikkel vir faktore wat 'n betekenisvolle invioed op die maatskaplike funksionering van die

individu, gesin, groep of gemeenskap uitoefen. Ten spyte van al die genoemde voordele wat die
sisteemteorie vir die praktyk inhou, word daar ook na bepaalde probleme verwys wat volgens Greif

en Lynch (1983:53) by die toepassing van die algemene sisteemteorie ervaar word:

e Die hoogs abstrakte wyse van konseptualisering maak dit moeilik integreerbaar met die

werklike probleme in die praktyk — dit is dus soms ingewikkeld om prakties te implementeer.

e Die staat van sisteemteorieé is verwarrend en die verskillende interpretasies daarvan gee

aanleiding tot meer toepassings.

e Die taal wat deur sisteemteoretici gebruik word, is moeilik om in maatskaplike werk op te

neem en te integreer.
Healy (2005:135-136) verwys na verdere kritiek op die sisteemteorie, naamlik:

e 'n Relatiewe eng fokus op die interaksie tussen die individu en onmiddellike omgewing en

die onvermoé om ook die impak van makrostrukture aan te spreek.

¢ Die konsep van ekwilibrium gee aanleiding tot 'n oorbeklemtoning van die onderhoud van
sisteemfunksionering en negatiewe terugvoer neig om die probleem in stand te hou. So
kan gewelddadige gedrag van 'n gesinslid gesien word as 'n simptoom van die sisteem en

daarom iets waarvoor die hele gesin verantwoordelik gehou kan word.

Bogenoemde problematiek word verminder wanneer ekologiese konsepte by die sisteemteorie
geintegreer word en dit 'n ekosistemiese perspektief aanneem. Vervolgens word gefokus op

konsepte van die ekosistemiese perspektief.

2.2 EKOSISTEMIESE PERSPEKTIEF

Volgens Greif en Lynch (1983:53) het die “huwelik” tussen die algemene sisteemteorie en die
ekologiese perspektief aan die maatskaplikewerkpraktisyn die vermoé besorg tot beter begrip van
die maatskaplike omgewing waarin alle menslike wesens bestaan. Daar word ook daarna verwys
as die ekosistemiese benadering. (Vgl. 1.2.) Wanneer 'n individu, gesin of groep binne sy
ekologiese milieu waargeneem word en op die aard van transaksies gefokus word, is dit moontlik
om die sterktes (in aansluiting tot die sterkteperspektief) en die behoeftes te assesseer en

daarvolgens die intervensie te beplan.

Die bespreking van die ekologiese benadering word eers voorafgegaan deur 'n historiese
perspektief op die hantering van maatskaplike problematiek, aangesien dit betrekking het op die

oorgang van n ou na 'n nuwe paradigma wat ingelei is deur die ekologiese en die

sterkteperspektief. Daarna word daar spesifiek gefokus op die historiese oorsprong van die
ekologiese benadering, die begronding van ekologiese denke en die waarde wat dit vir die
maatskaplikewerkpraktyk inhou. Hierop volg 'n uiteensetting van die sterkteperspektief en die
verband tussen die ekologiese en sterkteperspektiewe, waarna afgesluit word met die vlakke in die
ekologiese ontledingsisteem. Dit word weer eens bevestig dat die studie nie op intervensie
gefokus is nie, maar op 'n ekologiese verkenning en beskrywing van die kind, gesin en

gemeenskap met 'n sentrale sterkteperspektief.

23 HISTORIESE ONTWIKKELING IN DIE HANTERING VAN MAATSKAPLIKE
PROBLEMATIEK

Maatskaplike werk se wortels is geleé in vrywillige welsynswerk met die motief om mense in nood
te help. Daarom word die professie sedert sy ontstaan met menslike problematiek geassosieer.
Die klem op menslike mislukking as die oorsaak van probleme het 'n konseptuele draad gevorm
wat vandag nog in die praktyk aangetref word (Weick et al. 1989:350). Hoewel die fokus van
dienslewering oor die jare heen gevarieer het, was dit grootliks gerig op dit wat verkeerd is met
mense en hul omgewing. Menslike en maatskaplike problematiek kom meestal voor as oorwel-

digend, terwyl die hulpbronne onvoldoende en uiters beperk is (Weick & Chamberlain 2002:95-96).

Teen die einde van die negentiende eeu was maatskaplike dienslewering grootliks gerig op die
gevolge van die Industriéle Revolusie soos werkloosheid, kinderverwaarlosing, armoede, swak
gesondheid en gevaarlike werksomstandighede in 'n stedelike en industriéle konteks. Dit was die
tyd toe vrywillige werkers dienste gelewer het deur Charity Organisation Movements and
Settlement Houses. Die Charity Organisation Movement het in 1867 in Engeland ontstaan en later
oorgespoel na Amerika met die doel om welsynsdienste, wat hoofsaaklik godsdienstig en moreel
geinspireer was, te kodrdineer. Hulp is deur die middel- en hoér sosiale klasse aan
minderbevoorregte individue verleen en het oorwegend bestaan uit die voorsiening van kos en
klere om armoede te verlig. Die poging om dienste en fondsinsameling te kodrdineer was die
eerste teken van 'n wetenskaplike benadering. Die Nedersettingsbeweging (Settlement Houses)
het gefokus op die voorsiening van nedersettings of behuising vir armes deur die hoér klasse,
buurmanskap en gemeenskapswelsyn. Dit was weer gerig op die individu en sy gemeenskap met
die doel om deelname, betrokkenheid en kollektiewe aksie te bewerkstellig. (Vgl. Bernstein & Gray
1997:36—41.) Dienslewering vanuit die twee bewegings was dus gesins- en gemeenskapsgeorién-
teerd en op die persoon in die omgewing gerig ten einde armoedeverligting en maatskaplike
opheffing te bewerkstellig. Dit was egter duidelik dat die klem op die identifisering van die

problematiek en onvermoéns van die mens geval het.

Hieruit is dit ook duidelik dat maatskaplike werk se oorsprong ontwikkel het vanuit die konsep van
morele gebrekkigheid of onvolkomenheid. Dienste soos die Charity Organisation Society is ook
geinspireer deur morele- en geloofsoortuigings waardeur probleme aan 'n gebrekkige morele wil
gekoppel is (Weick et al. 1989:350). Weick en Chamberlain (2002:96) sluit hierby aan en stel dit
dat daar gedurende hierdie periode twee basiese benaderings tot die hantering van problematiek

gevolg is, naamlik:

e 'n Moralistiese beskouing waarvolgens individue wat arm, verslaaf, gewelddadig of
kranksinnig was (soos destyds na geestesongesteldhede verwys is), beskou is as moreel
en konstitusioneel gebrekkig. Die sentrale fokus was op die karakter van die persoon wat

verander moes word.

e Vir ander denkrigtings was die sosiale dimensie weer die sentrale fokus en daar is van die
veronderstelling uitgegaan dat hulpbronne soos behuising, sanitasie, opvoeding, buurskap
en betekenisvolle sosiale wisselwerking mense bo die beperkings van hul omstandighede

sal laat uitstyg.

Albei uitgangspunte, hetsy op die individu of die omgewing gerig, het geglo in die positiewe waarde
van die maatskaplikewerkverhouding wat aangewend kan word as medium vir konstruktiewe
verandering (Weick & Chamberlain 2002:96). Vandag word daar steeds baie waarde aan die bou
van 'n professionele verhouding tussen die kliént en die maatskaplike werker geheg, veral indien dit
as 'n sterkte in hulpverlening aangewend word wanneer die kliént aangemoedig word om

uitdrukking te gee aan sy pyn. (Vgl. 2.7.10.)

Volgens Weick et al. (1989:350) en Early en GlenMaye (2000:121) het daar egter spoedig na die
draai van die negentiende eeu 'n behoefte aan 'n meer professionele benadering ontstaan. Mary
Richmond was een van die eerste persone wat gepoog het om 'n meer logiese en feitegebaseerde
hulpverleningsmetode te volg met haar boek Social Diagnosis (1917). Daarin bied sy riglyne vir die
oorweging van feite en die identifisering van die oorsake van die probleem, asook hoe dit
aangespreek kan word. Dit was basies die begin van formele gevallewerk volgens die

probleemoplossende benadering.

Daar is egter al hoe meer besef dat probleme eerder volgens 'n rasionele as moralistiese strategie
benader moes word. Dit het aanleiding gegee tot 'n groter belangstelling in die psigoanalitiese
teorieé. Aan die begin van die 1920’s is die professie se beskouing van menslike probleme sterk
beinvloed deur die sielkunde en psigiatrie, wat ingewikkelde teorieé€ en terminologie gebruik het om
menslike gedrag vanuit n intra-psigiese vertrekpunt en die noodsaak om hierdie diepliggende

oorsake op te los, te verklaar. Die oorsaak van probleme is direk gekoppel aan die opklaring

daarvan; gevolglik kon geen konstruktiewe aksie geneem word alvorens die oorsaak daarvan nie
blootgelé is nie. Dit was 'n patologiese beskouing van die individu, verwyderd van sy sosiale
konteks en baie energie is gebruik om die probleem te verstaan, terwyl min aandag geskenk is aan
kreatiewe maniere om die teenwoordigheid en die gevolge daarvan te verminder (Weick &
Chamberlain 2002:97).

Gedurende hierdie tyd was hulpverlening baie ingestel op wat in die kliént se verlede gebeur het,
veral gedurende die kinderjare, deurdat dit gesien is as die oorsprong van probleme wat die kliént
teenswoordig ervaar. Hulpverlening was patologies georiénteerd (Ferreira 2004b:59). Dit is dus
duidelik dat maatskaplike werk tydens hierdie fase nog nie werklik n eie kennisraamwerk met 'n
eiesoortige konseptuele raamwerk ontwikkel het nie. Die taal van die patologie waarvolgens
diagnoses gemaak is, is oorgeneem en daar is geglo dat oorsake gevind moes word alvorens

oplossings gevind kon word en dat, as die oorsake uitgewis is, die probleem opgelos sou wees.

Die psigososiale benadering het in die 1930’s 'n aanvang geneem. Dit het basies dieselfde
benadering as die voorafgaande gevolg, maar het ook gepoog om die sosiale sisteme van die
individu te verstaan. In die 1950’s is met gesinsterapie begin, waar maatskaplike werkers al meer
begin staatmaak het op die sisteemteorie om gesinsfunksionering te analiseer (Early & GlenMaye
2000:121).

Vanaf die sestigerjare van die twintigste eeu het daar egter ook terapieé soos gedragsterapie en
die Gestaltterapie ontwikkel, wat 'n sterker fokus op die hier en nou geplaas het, terwyl die invioede
van die verlede nie meer soveel aandag geniet het nie. In verdere ontwikkelings in terapie het die
fokus na die toekoms en na alternatiewe vir die patologiemodelle verskuif (Ferreira 2004b:59). Na
die 1960’s is probleme as 'n noodwendige deel van die alledaagse lewe van mense beskou en
daarom is maatskaplike werk as 'n probleemoplossende proses gesien (Helen Harris Perlman
1963). Daar was ook bewegings wat op geleenthede tot selfontwikkeling en die mens se sterk en
ingebore instink tot vordering en vooruitgang gefokus het (Charlotte Towle 1965). Gedurende die
1970’s (Harriett Bartlett) is die idee van lewenstake (“life tasks”) en die behoefte om rasionele
bewussynsprosesse by die hantering van lewensituasies te gebruik vooropgestel. Hierdie
beskouing is gehandhaaf in die werk van Carel Germain en Alex Gitterman (vgl. 2.5.7) met hul
lewensmodel waarin “problems in living” in drie interverwante areas beklemtoon is, naamlik:
lewenstransaksies, omgewingsdruk en interpersoonlike prosesse. Die kern van die benadering
kom daarop neer dat menslike problematiek geassesseer kan word deur die persoon daaroor te
laat praat en sodoende die rigting vir optrede te bepaal wat die individu, gesin en hulpbronne in die

gemeenskap tot besluithame en oplossing kan aktiveer (Weick & Chamberlain 2002:41).

Hierdie benaderings het die beperkte fokus van hulpverlening op die individu verbreed deur dit te
verskuif na die omgewing en die wisselwerking en ontleding van die aard van transaksies wat
tussen persoon en omgewing plaasvind. Weick et al. (1989:351) stel dit dat, hoewel die ekologiese
perspektief die belangrikheid van positiewe beinvioeding tussen persoon en omgewing erken, dit
steeds die vermindering van negatiewe transaksies ten doel het en daarom is daar steeds 'n
subtiele geneigdheid tot 'n negatiewe dominansie. Die sterkteperspektief kon egter aansluit by
hierdie beweging om met die persoon binne sy alledaagse lewenskonteks te werk deur ontmoeting
en toetrede in die ontdekking en herbevestiging van talente, vermoéns en aspirasies en sodoende
bo die probleem uit te styg (Weick & Chamberlain 2002:95).

Ferreira (2004c:10) gee 'n samevatting oor die ou paradigma waarvolgens maatskaplike werk die
meeste van sy teorieé en praktyk ontwikkel het volgens die aanname dat die kliént 'n kliént word
omdat hy 'n swakheid, afwyking, probleem, patologie, of siekte het en dat mense wat in nood
beland hulpbehoewend en vol swakhede is. Professionele denke is gerig deur siekte en
versteuringsgebaseerde denke, wat ingestel was op die maak van diagnoses en die etikettering
van persone as 'n alkoholis, kriminele oortreder, of die een of ander patologie. Hierdie negatiewe
konstruksies het 'n invioed op hoe die kliént na homself kyk en hoe hulpbronne toegeken word aan
groepe soos gestremdes en mishandelde vroue en kinders. Die verhouding tussen hulpverlener en
hulpbehoewende is gekenmerk deur afstand, beheer en magsongelykheid en het dikwels die effek
van hulpeloosheid op die kliént, wat besluitneming rondom sy toekoms gelate moes aanvaar.
Assesserings is probleemgebaseer en die fokus word geplaas op dit wat verkeerd is, met 'n liniére

beredenering van oorsaak-gevolg. (Vgl. 2.1.4.)

Betreffende die situasie in Suid-Afrika is maatskaplike dienslewering voor die demokratiese
verkiesing in 1994 gekritiseer as ontoepaslik, nie ontwikkelingsgerig nie en dat dit afhanklikheid kon
skep. Dienste was individualisties en gebaseer op die mediese model, wat fokus op diagnoses en
behandeling van die kliént, waartydens laasgenoemde die passiewe ontvanger van dienste was. In
teenstelling hiermee is 'n ontwikkelingsgerigte benadering deur die Departement van Maatskaplike
Ontwikkeling aanvaar wat op die sterktes in individue, groepe of gemeenskappe gebaseer is. Die
aanvaarding van die Witskrif vir Maatskaplike Welsyn in 1997 het 'n naamsverandering van die
Departement van Maatskaplike Welsyn na Ontwikkeling teweeggebring, met 'n paradigmaskuif van
welsyn na ontwikkeling (Department of Social Development Service Delivery Model for

Developmental Social Welfare Services 2006:11-12).

Volgens die nuwe paradigma word daar eerder op gefokus om mense te help om drome en
aspirasies te ontwikkel, doelwitte dienooreenkomstig te formuleer en om eienaarskap te neem vir

die realisering daarvan. Mense word bygestaan om kennis van die verlede en huidige sterktes te

neem en om gemeenskapsterktes en hulpbronne te ontwikkel. Die gestelde doelwitte en die
betekenis daarvan moet as voortdurende energie en inspirasie tot bemeestering vir die kliént dien
(Ferreira 2004c:11).

Samevattend kan dus gesé word dat die historiese perspektief van maatskaplike problematiek
grootliks beinvioed is vanuit die mediese model, met 'n liniére perspektief van 'n oorsaak-gevolg-
verhouding en die gevolglike diagnoses en etikettering wat by die toepassing van maat-
skaplikewerkhulpverlening aan mense plaasgevind het. Vakterminologie is deur diagnoses en
sindrome soos verslawing, patologie€é, wanfunksionering, ongesteldhede, kriminaliteit en afwykings
oorheers en die indruk word geskep dat daar maklik gevolgtrekkings oor kliénte se prognose tot
herstel al dan nie gemaak is. Die ontwikkelingsgerigte benaderings- en sterkteperspektief beweeg
weg van die siekteversteurde-gebaseerde denke na potensiaal, hoop, hulpbronne, sterktes en
selfaktualisering (vgl. 2.7), terwyl die ekosistemiese perspektief weer 'n holistiese beskouing van die

persoon in wisselwerking met sy omgewing verseker.

24 HISTORIESE ONTWIKKELING VAN DIE EKOSISTEMIESE PERSPEKTIEF

Die menslike wese is deur die negentiende-eeuse sosiale wetenskap as losstaande van sy
omgewing beskryf. Die geneigdheid het bestaan om 6f op die individu 6f op die omgewing te
fokus. Hierdie dualisme kan waarskynlik deels toegeskryf word aan die feit dat die mens as die
hoogtepunt van die skepping gestel is en daaroor moes heers. Die skeiding van mens en
omgewing in wetenskapsbeoefening sou dus tot 'n mate te wyte kon wees aan die hoé waarde wat
die mens aan godsdiens geheg het (Grobbelaar & Louw 1990:16). Die skrywers verwys na
filosofiese beredenerings oor die mens en sy omgewing binne godsdienstige konteks en haal
Jordaan en Jordaan (1984) aan wat n moontlike verklaring hiervoor gee in hul bespreking van die
metafisika. Dit behels die formulering van spekulatiewe antwoorde op die vraag, “Wat sit agter
alles wat is?” Dit is spekulatief, omdat die soort antwoord wat gegee word betreklik ontoeganklik vir
empiriese bevestiging of ontkenning is. Een van die antwoorde is egter om God agter alles te
plaas en so te probeer sin uitmaak van alles wat met die mens gebeur. Deur godsdiens kan sin en
betekenis gegee word aan elke dag se gebeure en die gelowige wat strewe na dit wat goed en

eerbaar is, kan die lewe en teenspoed makliker hanteer (Grobbelaar & Louw 1990:16).

Volgens Schoeman (1999:62) behoort die soeke na dit wat agter alles is juis die fokus op die mens
in sy ekologiese konteks te plaas en integrasie in die ontleding en beskrywing van die individu
binne sy ekologie te bevorder. Godsdiensbelewenis kan derhalwe ondersteun en deur middel van
insette vanuit die suprasisteem in stand gehou word . Wat die rol van godsdiens vir die mens en sy

omgewing betref, bestaan die mening dat die mens juis tot eer van God kan leef deur homself lief
te hé en sy omgewing op te bou en sodoende 'n geintegreerde gesonde lewensruimte te skep wat
in totaliteit bevorderlik is vir die mens-in-konteks. In aansluiting by die sterkteperspektief kan die
sin en betekenis wat godsdiens aan die mens gee ook as 'n sterkte aangewend word deurdat dit

gelowiges versterk om ten spyte van traumatiese ervarings te oorleef en te groei. (Vgl. 7.3.)

As gevolg van die liniére beskouing van tyd, ruimte en oorsaaklike kenmerke van die wetenskap
voor die twintigste eeu, is die mens en sy omgewing steeds gefragmenteer en verskillende
gedragsuitinge van die mens in verskillende situasies, word dikwels geignoreer (Grobbelaar &
Louw 1990:15). Vanaf die 1920’s tot die 1960’s het die meeste maatskaplike werkers gebruik
gemaak van die mediese model om verandering in menslike gedrag te bewerkstellig. Die
benadering is primér deur Sigmund Freud geinisieer en daarvolgens is kliénte as pasiénte gesien.
Die taak van die diensverskaffer was eerstens om 'n diagnose te maak oor die rede vir die pasiént
se probleme en om dan die nodige behandeling te verskaf (Zastrow 2001:39). Die mens en sy

omgewing is dus steeds as twee aparte entiteite beskou.

Gevallewerk het gedurende die 1920’s beslag gekry met Mary Richmond se psigososiale konsep
van gevallewerk. Die beginsel van 'n praktyk gegrond op die persoon-in-situasie is toe reeds erken;
tog het die professie gesukkel om met sukses hulp aan die mens te verleen en die omgewing te
verander. Twintig jaar later het groep- en gemeenskapwerk begin ontwikkel as alternatiewe
metodes om dieselfde menslike nood en probleme aan te spreek deur aan verskillende eenhede
aandag te skenk. Praktykbeoefening het binne bepaalde eenhede begin ontwikkel, soos
byvoorbeeld deur welsynsinstansies, hospitale en skole waar dienslewering op bepaalde metodes
begin fokus het en dus nog steeds gefragmenteerd was. Maatskaplike werkers het hulleself
geidentifiseer met verskillende benaderings tot gevallewerk en psigoterapie terwyl daar grootliks op
persoonlikheidsversteurings gefokus is, wat meestal aanleiding gegee het tot 'n ongebalanseerde
beheptheid met die persoon in plaas van die persoon-in-omgewing (Greif & Lynch 1983:54). Die
oorsake van probleme is dus steeds binne die persoon self gesoek, hoewel erken is dat omgewing
ook 'n rol speel, maar die wedersydse invloed wat die twee entiteite op mekaar uitoefen, is nie

erken nie.

Volgens Schoeman (1999:61) kon die gebrek aan teoretiese begronding van die beginsel dat die
mens en sy omgewing mekaar wedersyds beinvloed dit moeilik gemaak het om volgens hierdie
paradigma maatskaplikewerkhulpverlening toe te pas. Dit het meegebring dat die mens se invloed

op sy konteks en die invloed van die konteks op die individu nie altyd in ag geneem is nie.

Gedurende die 1950’s het daar in die sosiale wetenskappe meer dinamiese konsepte begin

ontwikkel oor sosiale rol, sosiale klas, etnisiteit, gesinstruktuur, afwyking en burokratiese

organisasies. Terselfdertyd het die psigoanalitiese teorie 'n aangepaste uitgangspunt en nuwe
idees oor die ego en sy verhouding met die omgewing ontwikkel. Hierdie ontwikkelings was
betekenisvol vir maatskaplikewerkpraktisyns, aangesien die belangrikheid van maatskaplike
funksionering as hoofsaak vir professionele aandag al hoe meer besef is en die nuwe fokus het op
die ego en sy reaksies op die interne en eksterne beinvioeding geval. Ten spyte van die feit dat
diagnostiese assesserings met inagneming van sosiale en omgewingsfaktore gedoen is, was
intervensie steeds gerig op gedragsverandering en rolfunksionering. As rede hiervoor is aangevoer
dat daar steeds 'n gebrek aan kennis bestaan het oor omgewingstrukture waarbinne rolle gesetel
was (Germain 1979:3). Hoewel daar dus 'n bewuswording was en telkens verwys is na die
belangrike rol van die omgewing, het dienslewering nie werklik verander nie, waarskynlik steeds as

gevolg van gebrekkige kennis oor omgewingstrukture waarbinne die mens funksioneer.

Sedert die begin van die maatskaplikewerkpraktyk is die konsep omgewingsmodifikasie
(“environmental modification”), as deel van maatskaplike werk se verwysingsraamwerk gebruik om
te verwys na belangrike diensvelde soos pleeg- en inrigtingsorg, ontslag-voorbereiding na
institusionalisering, finansi€le en ander konkrete hulpverlening, en die manipulering van gesinslede
en ander betekenisvolle persone ter wille van die kliént se welsyn. Daar is ook verwys na
groepwerk en blootstelling aan stedelike en natuurlike omgewings deur uitstappies of kampe te
reél. Hierdie soort dienste was dikwels nie van professionele aard nie en gevolglik was die
uitkomste ook maar swak (Germain 1979:4). Dit sluit aan by die feit dat maatskaplike werk
gedurende die 1960’s gekritiseer is vir die onvermoé& om 'n verskil te maak aan probleme soos
armoede en 'n gebrek aan beginsels waardeur aksie geneem kan word om omgewingsverandering
te bewerkstellig (Greif & Lynch 1983:55).

Germain (1979:5) voer die volgende twee redes aan vir hierdie toedrag van sake:

e Direkte maatskaplikewerkdienslewering het 'n geringe impak op grootskaalse probleme
soos armoede en rassisme gehad; tog kon daar wel tot 'n mate 'n verskil gemaak word deur
die probleme in samewerking met ander dissiplines soos die regte, ekonomie, politicke
wetenskap en stedelike beplanning aan te spreek. Beginsels in maatskaplike werk maak
daarop aanspraak dat maatskaplike ongeregtighede uitgeskakel behoort te word, maar dit is

onmoontlik vir die praktyk alleen om die probleme op te los, alhoewel kritici dit verwag het.

e Daar was geen beginsels beskikbaar vanuit die omgewings- of gedragswetenskappe of
maatskaplike werk waardeur omgewingsprobleme op kleiner skaal aangespreek kon word
nie. Daar was wel nuutontwikkelde areas soos milieuterapie wat gefokus het op die

omgewingsbehandeling van persone in inrigtings vir geestesongesteldheid en ander vorms

van inrigtings- sowel as gesinsterapie wat beginsels vir optrede ten opsigte van die gesin

ontwikkel het ter bevordering van die individu se welsyn.

Hieruit is dit duidelik dat weinig positiewe uitkomste op maatskaplikewerkdienste behaal is en dat
die professie hieroor gekritiseer is. Daar moes dus dringende aandag geskenk word aan 'n meer
wetenskaplik gefundeerde kennisraamwerk, veral ten opsigte van strukture in die gemeenskap en
beleidsverandering. Verder is dit duidelik dat daar 'n bewustheid bestaan het oor die mens se
funksionering binne sy omgewing, maar dat intervensies steeds gerig was op individuele welsyn.

Maatskaplike werk moes dus iets daadwerkliks doen om beter resultate op dienslewering te verkry.

Gedurende die laat 1960’s en vroeé 1970’s het daar belowende ontwikkelings deur die idees van
die algemene sisteemteorie in die maatskaplikewerkteorie en -praktyk plaasgevind. Die hoop het
ontstaan dat hierdie komplekse en abstrakte konsepte die beginsels vir maatskaplike aksie sal
voorsien waarna die praktyk op soek was. Tot 'n mate het dit wel in daardie behoefte voorsien
omdat baie maatskaplike werkers nie meer gemaklik was met ou konsepte soos “linear causality,
independent entities, separateness between systems, and notions of certainty” nie (Germain
1979:6). Maatskaplike werkers was meer ingestel om die prosesse van wederkerigheid,

interaksiepatrone, grense en 'n holistiese denkwyse te begryp en toe te pas.

Dit is bekend dat die algemene sisteemteorie 'n sterk inslag gehad het op die ontwikkeling van die
ekologiese perspektief en dat ekologiese konsepte by die sisteemteorie geintegreer is om n
ekosistemiese perspektief aan te neem. Die algemene sisteemteorie dui aan hoe dat sisteme met
mekaar in wisselwerking verkeer, terwyl die ekologiese basis die inligting op 'n relevante wyse
begrond, wat die verskynsel holisties in 'n wederkerige verwantskap beskou. Elke organisme is
relevant tot een of ander organisme en behoort daarom tydens ondersoeke deur 'n maatskaplike
werker in ag geneem te word. Die algemene sisteemteorie het nie so 'n makrovisie op data sonder
die gebruik van die ekologiese nie. Daar is deur middel van ander modelle soos taakgedrienteerde
en lewensmodelle gepoog om die persoon-in-situasie gaping te vul en die gefragmenteerdheid in
praktyk beter te integreer. Dit is egter telkens gekortwiek deur die beperkings van metodologiese
uitgangspunte. Die ekosistemiese perspektief systap hierdie beperkings deurdat dit 'n algemene
raamwerk bied waarbinne enige praktisyn kan werk sonder om voorskriftelik te wees (Greif & Lynch
1983:55-57).

Samevattend kan dit dus gestel word dat, deur gebruik te maak van die ekologiese perspektief, die
praktisyn 'n breér visie op die verskynsel kry deurdat data in ag geneem word wat vroeér deur 'n
beperkte verwysingsraamwerk van bepaalde modelle buite rekening gelaat is. Die ekosistemiese
benadering bied aan die maatskaplike werker die geleentheid om ’'n situasie meer in diepte te

verken en te beskryf, maar gee nie voorskrifte oor hoe om dit aan te spreek nie. Dit maak dus 'n

groter aanspraak op die kennisbasis van intervensietegnieke van die praktisyn en hulpbronne en
dienste in die gemeenskap. Dit is verder moontlik om die sterkteperspektief binne die struktuur van
die ekologies-sistemiese perspektief toe te pas en sodoende weg te beweeg van probleemgerigte
benaderings. Volgens Schoeman (1999:66) kan die ontwikkeling van die ekologiese benadering as
benutbare denkraamwerk vir die maatskaplikewerkprofessie samevattend soos volg aangedui

word:

o Hoewel maatskaplike werk sedert die vroegste tye van dienslewering erkenning gegee het
aan die beginsel van die mens in sy konteks, is hierdie beginsel nie genoegsaam teoreties

gefundeer om tydens hulpverlening tot sy reg te kom nie.

e Die mens en sy omgewing is derhalwe as twee aparte entiteite behandel en verskillende

gedragsvorms van dieselfde individu binne verskillende situasies is grootliks geignoreer.

¢ Die fragmentasie in beskouing en behandeling van die individu en sy omgewing het daartoe
aanleiding gegee dat 'n liniére beskouing ten opsigte van tyd, ruimte en oorsaaklikheid

gehandhaaf is, wat as ontoereikend vir die maatskaplikewerkprofessie beskou is.

e Ontwikkeling van dinamiese definisies soos sosiale rol en klas, etnisiteit, gesinstruktuur,
afwyking en burokratiese organisasie gedurende die 1950’s en die aanpassing van
bestaande teoretiese raamwerke op grond van hierdie dinamika het groter klem geplaas op
die mens in sy omgewing en die funksionering van die individu weens eksterne

omgewingsbeinvioeding.

e Bogenoemde aspekte het bygedra tot die meer doeltreffende assessering van maatskaplike
problematiek, maar nie tot intervensie nie. Veral maatskaplike gevallewerk is gekritiseer as
ondoeltreffend vir die behandeling van individue in gevalle waar problematiek hoofsaaklik

deur omgewingsbeinvloeding teweeg gebring is.

e Die ontwikkeling van die algemene sisteemteorie en die toepassing van die beginsels
daarvan op individue, gesinne en gemeenskappe gedurende die 1960’s en 1970’s het 'n
meer holistiese denkraamwerk en intervensiestrategieé aan die professie gebied wat die
fokus op sowel die individu as 'n sisteem, maar ook op die ekologiese sisteem en die

wedersydse beinvloeding van die individuele en ekologiese sisteem geplaas het.

Die ekologiese benadering het derhalwe met verloop van tyd en verdere ontwikkeling 'n sterker
fokus geplaas op die dinamiese wisselwerking tussen die mens en sy omgewing en dat beide deur
hierdie transaksies en aanpasbaarheid gevorm word. Die bespreking oor die ekologiese perspek-

tief het tot dusver gefokus op die ontstaan en ontwikkeling daarvan, sowel as die ou en nuwer

paradigma op maatskaplike problematiek. Vervolgens word bepaalde ekologiese konsepte en die

toepassing daarvan in maatskaplike werk bespreek.

2.5 EKOLOGIESE PERSPEKTIEF

Dit is veral die werk van Germain (1979:1) wat 'n groot bydrae gelewer het tot die teoretiese
begronding van die ekologiese perspektief in die maatskaplikewerkprofessie en daarom word daar
grootliks gesteun op die hersiene uitgawe van hierdie outeur se publikasie oor die fundamentele
konsepte van die ekologiese perspektief (Germain & Gitterman 1996:5). Die sewe konsepte is: (1)
die uitruil van transaksies; (2) inpassing van persoon-in-omgewing (“person:environment fit’)
aanpasbaarheid en aanpassing; (3) lewenstressors en streshantering; (4) verwantskap en
maatskaplike verbondenheid (“social affiliations or connectedness”), bevoegdheid, selfkonsep,
selfbeeld en selfgerigtheid (“formerly termed autonomy”); (5) kwesbaarheid, onderdrukking,
mishandeling of misbruik van mag en sosiale en tegnologiese besoedeling; (6) gewoonte en
“niche”; en (7) lewenskoers. Al sewe die genoemde konsepte is gebaseer op die uitdrukking van
wederkerige verhoudings tussen mens en omgewing, wisselwerking en transaksies wat positief,
negatief of neutraal kan wees (Germain & Gitterman 1996:8). In hierdie studie word die negatiewe
wel geidentifiseer en erken tydens die assesseringsproses, maar die fokus is op positiewe en

belowende transaksies of sterktes volgens die sterkteperspektief.

Germain (1979:8) het dit alreeds in die eerste werke oor hierdie benadering gestel dat 'n ekologiese
perspektief in die maatskaplikewerkpraktyk gerig is op “improving the transactions between people
and environments in order to enhance adaptive capacities and improve environments for all who
function within them”. Ten einde die professionele doelwitte van maatskaplike werk te bereik,
behoort “a set of environmental interventions and a set of interventions into the transactions
between people and environments to complement the set available for intervening in coping
patterns of people” ontwikkel te word. Dit beteken dus dat die maatskaplike werker oor 'n basiese
kennis sal beskik van sistemiese ekologie, menslike gedrag, die omgewing, en gepaste intervensie-
modelle waarvolgens dienslewering aan die mens-in-omgewing gelewer kan word. Fundamentele

konsepte van die ekologiese perspektief, word vervolgens bespreek.

2.5.1 Transaksies

Transaksies is een van die sisteemteoretiese konsepte wat in die ekologiese perspektief gebruik
word. Volgens Greif en Lynch (1983:42) impliseer transaksies dat daar wisselwerking plaasvind
tussen sisteme, nie alleen met ander sisteme nie, maar ook binne die hiérargie van subsisteme.

(Vgl. sisteemteorie 2.1.) Menslike sisteme is voortdurend in interaksie met ander sisteme en

hulpbronne. Dit is 'n gee en neem, leen en deel en verbruikproses, soos byvoorbeeld die kind en
sy gesin of die werkgewer en werknemer (DuBois & Miley 2002:61). Opbouende wisselwerking en
transaksies tussen die mens en sy omgewing verhoog die individu se aanpassing en kanse op 'n

suksesvolle lewe.

By die toepassing van die ekologiese perspektief in die hulpverleningsprofessies word van die
standpunt uitgegaan dat menslike behoeftes en probleme deur die transaksies tussen die
mens en sy omgewing ontstaan. Dienslewering is dus gerig op die verbetering van transaksies
tussen die hulpbehoewende en die omgewing ten einde aanpassingsvermoéns te verhoog en die
omgewing te verbeter deur die vermindering of uitskakeling van problematiek (Hoffmann
1987:230). Volgens die sterkteperspektief sal gefokus word op die positiewe en belowende
transaksies wat verder uitgebou en ontwikkel word ten einde die individu of omgewing te bemagtig

om problematiek beter te hanteer.

Menslike ekologie is volgens Ross (1988:150) die wetenskap wat poog om die wederkerige
verhouding tussen die mens en al die elemente of sisteme in sy omgewing te begryp. Die
ekologiese perspektief is gemoeid met die groei en potensiaal van mense en eienskappe van hul
omgewing wat daarin slaag of misluk om die mens te ondersteun in die bereiking van sy
lewenstake. Grobbelaar en Louw (1990:15) sluit hierby aan met die standpunt dat, wanneer
ekologie op die mens van toepassing gemaak word, daar verwys kan word na die studie van die
mens binne sy omgewing, die prosesse wat tussen die mens en die omgewing plaasvind, die
wisselwerking en die beinvioeding van mekaar, en die wyse waarvolgens die maatskaplike

ekwilibrium bereik en gehandhaaf word.

Volgens Schoeman (1999:68) is die ekologiese benadering eenvoudiger om toe te pas in die geval
van menslike fenomene as wat die algemene sisteemteorie is. Die ekologiese perspektief is
gebaseer op 'n evolusionére siening van menslike aanpassing op grond waarvan die mens in
voortdurende wisselwerking met die omgewing verkeer. Dit bring mee dat insigte verkry word in
die aard en resultate van hierdie wisselwerking vir sowel die mens as die fisiese en maatskaplike
omgewing waarbinne gefunksioneer word. Daar word dus gefokus op die prosesse van

wisselwerking tussen die individu en sy omgewing.

Met verwysing na fransaksies, is terminologie soos wisselwerking ook in die bogenoemde
beskrywings gebruik. Dit het egter 'n soortgelyke bedoeling, naamlik dat die mens deurlopend
betrokke is in transaksies met sy omgewing en dat wedersydse beinvioeding plaasvind. Wanneer
die ekologiese perspektief in die hulpverleningsprofessies toegepas word, bied dit 'n geintegreerde
beskouing van die mens en sy omgewing waarvolgens die maatskaplike werker sekere

waarnemings en assesserings kan maak oor hulpbronne en sterktes wat gemobiliseer kan word en

behoeftes en leemtes wat aangespreek moet word. Sodanige holistiese beskouing stel die
maatskaplike werker ook in staat om 'n gepaste keuse uit te oefen oor geskikte intervensie ten

einde die mens in staat te stel om maatskaplik beter te funksioneer.

2.5.2 Aanpassing tussen persoon en omgewing

Hoffmann (1987:231) is van mening dat “[a]daptation used within the context of the ecological
perspective refers to active efforts of individuals over their life-spans to reach a level of adaptation
(goodness-of-fit) with their environments so that they may survive and develop”. Die aanpassing
behels passiewe en reaktiewe veranderinge om aan te pas by druk of eise van die omgewing, maar
behels ook aktiewe verandering in die omgewing om aan te pas by menslike behoeftes. Dit is dus

'n wederkerige proses met die veronderstelling van dinamiese betrokkenheid.

'n Volledige uiteensetting word deur Germain en Gitterman (1996:8) verskaf oor die verskillende
vorms van aanpassing tussen die mens en omgewing. Swak passing kan daartoe aanleiding gee
dat menslike behoeftes, vermoéns, regte, aspirasies, persoonlike ontwikkeling en funksionering
ingekort word en die omgewing beskadig word, terwyl doeltreffende passing die persoon en
omgewing laat floreer. Aangepastheid (“adaptedness”) verwys na 'n toestand wat bestaan wanneer
die omgewing hulpbronne en ervaringe op die regte tyd en in aanvaarbare vorm voorsien om
mense se optimale biologiese, kognitiewe, sensoriese, perseptuele, emosionele en sosiale
ontwikkeling en funksionering te verseker. Waar 'n persoon wanaangepas is binne sy omgewing,
kan die vlak van aanpassing verbeter word deur verandering van die self of die omgewing — “...
adaptive person:environment exchanges support and release human potential and growth, health,
and satisfaction. Dysfunctional exchanges fail to support adaptedness or interfere with the

potential for adaptedness.” (Germain & Gitterman 1996:8)
Volgens Germain en Gitterman (1996:9) behels aanpassing (adaptation) aktiewe pogings om:

e persoonlike verandering te bewerkstelig om aan die omgewing se verwagtinge of
aansprake wat onveranderlik is te voldoen, of om voordeel te trek uit geleenthede in die

omgewing;

e die omgewing te verander sodat die sosiale en fisiese omgewing meer responderend is tot

die behoeftes en doelwitte van die mens;

e die persoon-tot-omgewing verhouding te verander ten einde 'n verbeterde inpassing te

bewerkstellig.

Dit sluit aan by Schoeman (1999:68) se uiteensetting dat indien die mens nie genoegsaam met die

omgewing in wisselwerking is nie (insette, stimuli, inligting, energie en bronne ontvang en lewer),

sal sy biologiese, kognitiewe, emosionele en maatskaplike ontwikkeling en funksionering versteur
wees. Dieselfde beginsel kan op die omgewing van toepassing gemaak word, naamlik dat as die
mens op ’'n destruktiewe wyse met sy omgewing verkeer, sal die omgewing en alles wat daarbinne

funksioneer, beskadig word, byvoorbeeld individue, gesinne, groepe en gemeenskappe.

Die oorbelaaide pleegsorgsisteem is 'n duidelike teken van wanaanpassing tussen mens-en-
omgewing. Ten einde die balans te herstel sal gekonsentreer moet word op voorkomingsdienste
en gesinsbewaring aan die een kant en die skepping van meer pleegsorgopsies aan die ander
kant, waar kinders geakkommodeer kan word wat nie deur eersgenoemde maatreéls ondervang
word nie. Verder sou ook in die omgewing gelet moet word op daadwerklike optrede teen
destruktiewe transaksies soos die hoé voorkoms van en gebrek aan afkeuring van geweld teenoor
kinders en drankmisbruik. Dienslewering moet dus ingestel wees op die ontwikkeling van positiewe
transaksies en die aanpassing tussen die mens en sy omgewing. Dit is 'n voortdurende proses,
aangesien daar altyd veranderinge sal plaasvind en enige sisteem altyd streef na n toestand van
homeostase. (Vgl. ook 2.1.2.) Die mens behoort homself op 'n positiewe wyse in die omgewing te

handhaaf terwyl die omgewing se lewensvoorsienende eienskappe vermeerder word.

2.5.3 Stres en die ekologiese perspektief

Indien aanpassing destruktief is tydens die proses van wisselwerking, kan dit tot emosionele en/of
sosiale stres aanleiding gee. In die konteks van die ekologiese perspektief word stres as 'n stoornis
in die aanpassing tussen persoon en omgewing beskou, wat in 'n verskeidenheid van probleme kan
manifesteer. Stres is 'n psigologiese verskynsel wat ontstaan wanneer daar 'n diskrepansie tussen
behoeftes en eise aan die een kant en hulpbronne aan die ander kant ontstaan. Stres kan as 'n
motiveringskrag dien of dit kan verlammende gevolge hé, athangende van faktore soos die persoon
se persepsie van 'n transaksionele gebeurtenis, die betekenis wat daaraan geheg word, die
hanteringsvaardighede waaroor die persoon beskik, die take wat dit behels, sowel as die
ontvanklikheid en reaksie van die omgewing daarop (Hoffmann 1987:231-232). Die hantering van
stres pas goed in by die ekologiese perspektief, aangesien dit te make het met die eienskappe van
die persoon en die funksionering van die omgewing, sowel as die wisselwerking tussen die twee en
dit help die maatskaplike werker om op die persoon en die omgewing te fokus (Germain &
Gitterman 1996:10).

Betreffende die persoon, identifiseer Germain en Gitterman (1996:13) die volgende persoonlike
hulpbronne wat 'n rol speel in die hantering van stres: motivering, probleemoplossende en
verhoudingsvaardighede, 'n positiewe lewensuitkyk, optimale selfbeeldviakke, die vermoé om

inligting oor die stressor en hoe om daarmee te handel van die omgewing te bekom,

selfbeheersing, aanpasbaarheid en die vermoé om hulpbronne in die omgewing te soek en
doeltreffend te gebruik. Dit is dus interne vermoéns waaroor die persoon beskik of wat dalk eers
ontwikkel moet word vir streshantering. (Vgl. met lys van sterktes onder 2.7.3.) Hulpbronne in die
omgewing sluit die volgende in: informele diensleweringsnetwerke soos openbare en
privaatinstansies en inrigtings, beskikbaarheid en toeganklikheid daarvan en ander aspekte soos
diensure en vervoer. Ondersteuning van informele netwerke soos familie, vriende, bure, kollegas
en medegelowiges dien ook as 'n belangrike buffer teen stres. Hierdie aspekte is grootliks op die

eksterne vlak in die omgewing geleé.

Die hantering van stres is dus 'n tipiese persoon-omgewing wisselwerkingsproses en die
streshanteringsmeganismes kan op die interne sowel as op die eksterne vlak geleé wees.
Betreffende die pleegsorgsituasie is dit belangrik dat die maatskaplike werker vanuit die ekologiese
perspektief aandag skenk aan interne sowel as eksterne faktore en die wedersydse beinvioeding
en aanpassingsprosesse tussen die pleegkind en sy omgewing. Die doeltreffendheid van diens-
leweringsinstansies in die omgewing moet deurlopend geévalueer word om te bepaal of dit
stresgenererend vir die pleegkind en sy pleeg- en/of biologiese ouers is en of dit 'n veilige

infrastruktuur met responderende hulpbronne bied waarin al die partye kan ontwikkel.

Wanneer die sistemiese benadering op ongehanteerde stres van toepassing gemaak word, geld
die beginsel van wederkerigheid, naamlik dat indien streshanteringsmeganismes op een gebied on-
doeltreffend is, dit kan lei tot ondoeltreffende funksionering op 'n ander gebied. ’'n Holistiese,
sistemiese perspektief op die pleegsorgsituasie stel die maatskaplike werker dus in staat om
bydraende of instandhoudende faktore op fisiese, sosiale, emosionele of religieuse vlakke te

identifiseer en aan te spreek.

2.5.4 Verwantskap, bevoegdheid, selfbeeld en selfgerigtheid

Verwantskap het te make met verbondenheid. Die mens het vanaf geboorte tot volwassewording
'ninherente vermoé en behoefte tot verbintenisse. So word daar 'n binding tussen moeder en baba
gevorm. Gesinslede is aan mekaar en aan ander familie en vriende verbonde. Mense is afthanklik
van sosiale netwerke en dit dien as ’'n ondersteuningsbasis en buffer om die impak van
lewenstressors te absorbeer (Germain & Gitterman 1996:15). Die gevoel van “behoort-aan”,
geborgenheid en binding met 'n primére versorger is van die uiterste belang vir die gesonde groei

en ontwikkeling van enige kind. (Vgl. 4.4.2 geborgenheid en 4.5.2 binding.)

Bevoegdheid verwys na die persoon se ervaring dat hy suksesvol in sy omgewing is en dat hy oor
die vermoé beskik om hulp te soek en te aanvaar wanneer hy dit nodig het (Germain & Gitterman

1996:17). Dit sluit aan by bemeestering, wat een van die ontwikkelingsaspekte is wat volgens die

ontwikkelingsassesseringsmodel (vgl. 4.5.2) by kinders geassesseer word ten einde hul behoeftes
en sterktes te bepaal. Maatskaplike werkers behoort kli€nte se sin vir bevoegdheid te stimuleer en
te bevorder ten einde hul verwantskap en selfbeeld te ontwikkel. Indien die persoon 'n ervaring van

bevoegdheid beleef, sal dit hom beter laat voel oor homself en sy eie vermoéns.

Selfkonsep verwys na die persoon se denke en gevoelens oor homself, terwyl selfbeeld te make
het met die gevoel van bevoegdheid, betekenisvol te wees en werd om gerespekteer en liefgehé te
word.  Selfgerigtheid (self-direction) het te make met selfbeheer en die vermoé& om
verantwoordelikheid te neem vir besluite en dade terwyl die regte en behoeftes van ander

gerespekteer word (Germain & Gitterman 1996:18).

Maatskaplike werkers kan dus vanuit 'n ekologiese perspektief die pleegkind se natuurlike behoefte
tot verwantskap of verbondenheid en sy bevoegdheid om homself te ontwikkel en beheer oor sy
lewe te neem, bevorder deur die wisselwerking met ondersteuningsnetwerke in die omgewing te
verhoog. Dit sluit aan by die fundamentele aspekte van die sterkteperspektief van lidmaatskap,
bemagtiging en veerkragtigheid (vgl. 2.7.3), asook die gebruikmaking van uitgebreide pleegsorg-
hulpbronne in die omgewing soos vriendekring- en gasheerpleegouers (vgl. 3.6.8 en 3.6.9),
waardeur die pleegouers se las verlig word en die kind se strewe na onafhanklikheid en selfver-

wesenliking verhoog word.

2.5.5 Mag, magteloosheid en besoedeling

Bogenoemde konsepte beskryf volgens Germain en Gitterman (1996:19) wanaangepaste sosiale
en gemeenskapsprosesse, wat ernstige gevolge inhou vir die individu, gesin, groep en
gemeenskap. Mag word deur dominante groepe teenoor kwesbare groepe misbruik op grond van
persoonlike of kulturele eienskappe soos ras, etnisiteit, geslag, ouderdom, geloof of sosiale status,
wat neerkom op maatskaplike ongeregtigheid. (Vgl. 7.1.1 en tabel 14.) Dit gee aanleiding tot
onderdrukking en hou maatskaplike kwessies soos armoede, rassisme, seksisme en diskriminasie
teenoor byvoorbeeld gestremdes in stand, terwyl daarna gestreef word dat dienste toeganklik vir
alle persone en reaktief tot basiese behoeftebevrediging behoort te wees. Privaatmaatskappye en
staatsinstansies besoedel byvoorbeeld die lug, water, kos en grond en hoewel daar wette en
beleid hieroor in Suid-Afrika bestaan, word dit nie altyd toegepas nie en dit is veral die kwesbare

groepe wat hulleself nie hierteen kan handhaaf en beskerm nie.

Wanneer die persoon of omgewing van mag ontneem word of besoedel word, kan dit as ernstige
stressors dien wat fisiese, sosiale en psigologiese skade veroorsaak, veral aan die kwesbare
groepe. Dit is 'n uitdrukking van 'n destruktiewe verhouding tussen die persoon en die omgewing
(Germain & Gitterman 1996:19). Kemp, Wittaker en Tracy (2002:23) bevestig dit deur die stelling

dat navorsing in 'n “troubled public housing project in Chicago” getoon het dat aspekte van die
fisiese wéreld soos geraas, gedrang, privaatheid of die estetiese die mens se ervaring van sy
omgewing en sy welstand daarbinne beinvioed. Dit is dus duidelik dat eksterne faktore in die
leefwéreld van die persoon sy psigososiale welstand beinvioed en daarom is 'n holistiese

beskouing tydens dienslewering so noodsaaklik.

Die rol van die maatskaplike werker sou dus wees om pleegkinders teen magsmisbruik en die
gevolge van besoedeling te beskerm. Voorbeelde hiervan kan wees die wanbesteding van die
pleegouertoelaag deurdat die hele gesin daaruit voordeel trek in plaas daarvan dat dit vir die kind
se behoeftes aangewend word, of dat die pleegkind byvoorbeeld meer in die huishouding as die
biologiese kinders moet werk. Verder behoort die pleegkind in 'n gesonde omgewing met vars lug
en skoon water op te groei. Hierdie konsep van die ekologiese denke sluit nou aan by die

volgende bespreking oor nis.

2.5.6 Habitat/woonplek en nis

In die wetenskap van ekologie verwys habitat na die plek waar die organisme gevind kan word,
byvoorbeeld 'n nes of gebied. Metafories verteenwoordig mense se habitat 'n spesifieke fisiese of
sosiale opset binne 'n kulturele konteks. Dit kan dus 'n landelike of stedelike gebied, werksplekke,
skole, geloofstrukture, maatskaplike instellings, hospitale, ontspannings- en rekreasiefasiliteite,
vermaaklikheidsplekke en die natuur wees. Indien n habitat nie gesonde groei en ontwikkeling en
maatskaplike funksionering vir die individu en gesinne ondersteun nie en nie oor behoorlike
fasiliteite in die omgewing beskik nie, sal dit isolasie, disorganisasie en hulpeloosheid tot gevolg hé
(Germain & Gitterman 1996:20). Dit is byvoorbeeld 'n pleegkind se reg om toegang tot
gesondheidsdienste en behoorlike skoolonderrig te hé. Tydens die pleegsorgondersoek moet
hierdie aspekte in ag geneem word ten einde te verseker dat die kind in 'n groeibevorderende

omgewing geplaas word.

Volgens Kemp et al. (2002:17) woon kinders in verskillende “environmental niches”. Die een kind
groei op in onvoorspelbare, riskante omgewings met beperkte hulpbronne, wat hulle distansieer
van geleenthede, terwyl die ander kind weer in n bevoorregte omgewing met baie hulpbronne
grootword. Dit is egter nie noodwendig so dat kinders wat in minderbevoorregte omgewings
grootword sonder hoop, geluk of liefdevolle ervarings is nie, of dat ouers, familie en bure nie hul
kinders goed versorg nie. Dit verg egter meer van ouers om in sodanige omgewings hul kinders
teen negatiewe omgewingsinvloede te beskerm. Deur vanuit 'n ontwikkelingsgerigte benadering en

die sterkteperspektief (vgl. 2.7.3), veral lidmaatskap wat aansluit by “environmental niches”, na 'n

omgewing te kyk, word verseker dat geleenthede vir optimale groei binne die kind en in die

omgewing raakgesien word.

Nis verwys na die posisie wat deur 'n spesie of organisme binne 'n biotiese gemeenskap ingeneem
word. Betreffende mense, verwys dit na die status van die individu of groep in die gemeenskap. 'n
Groei- en gesondheidsbevorderende nis sal byvoorbeeld menseregte respektieer en gelyke
geleenthede aan almal bied (Germain & Gitterman 1996:20). Dit kan maklik gebeur dat daar
vanweé sy pleegsorgstatus neergesien word op 'n kind en daarom is dit noodsaaklik dat
maatskaplike dienslewering ingestel moet wees op die herstrukturering van 'n afbrekende nis deur

byvoorbeeld pleegsorgprojekte en die werwing van pleegouers.

Kemp et al. (2002:23) wys ook daarop dat die fisiese wéreld van die kliént relevant vir die
maatskaplike werker is, aangesien persone met geestes- of liggaamlike ongesteldhede, bejaardes,
kinders of kliénte wat geétiketteer is as byvoorbeeld homoseksueel, ingeperk word in hul vryheid
om gebruik te maak van natuurlike en opgeboude omgewings. Sterkteperspektief teoretici soos
Sullivan en Rapp (2002:251), sluit hierby aan met die voorbeeld van die geestesongestelde
persoon wat dikwels deur die samelewing verwerp en uitgeskuif word tot 'n afgesonderde kategorie
of plek soos ninrigting en so die geleentheid aan 'n sosiale nis ontneem word. Die outeurs verwys
na die treffende beskrywing hiervan deur Taylor (1997) as “niche entrapment’. Dit kan ook gebeur
dat die pleegkind op hierdie wyse die gewone en stimulerende transaksies tussen mens en
omgewing sowel as n volwaardige plek in die samelewing ontneem word deur byvoorbeeld

etikettering of beperkte pleegouertoelae wat hom van verdere studiegeleenthede weerhou.

Volgens die konsep van habitat of nis, behoort elke individu 'n plek in die samelewing te hé waar hy
tuis en gemaklik voel en wat bevorderlik is vir groei en herstel in die geval van siekte of stremming.
Welsynsinstansies behoort die skending van menseregte en skadelike beleid en praktyk teen te
werk deur positiewe inspraak te lewer ten opsigte van beleids- en wetsaspekte. Daar moet
voorkom word dat mense as gevolg van hul ras, geslag, etnisiteit, gestemdheid of geloofsoortuiging
geleenthede tot ontwikkeling ontneem word. 'n Ontwikkelingsgerigte benadering tot enige
omgewing behoort egter te verseker dat hulpbronne en sterktes geidentifiseer kan word en dat

kinders ten spyte van tekortkominge in die gemeenskap wel groeigeleenthede kan kry.

2.5.7 Lewenskoers (“life course”)

Lewenskoers dui op die unieke weg van ontwikkeling wat elke mens vanaf konsepsie en geboorte
tot bejaardheid neem binne verskillende omgewings, met 'n verskeidenheid lewenservarings (vgl.
4.2 ontwikkelingsfases en -take van die kind). Germain en Gitterman (1996:21) gebruik dit in die

lewensmodelpraktyk (“life-modelled practice”) wat nie vir die doeleindes van hierdie studie

aangewend word nie. Daar word net na lewenskoers verwys betreffende die klem wat op konsepte
van biologiese, sosiale, kulturele en omgewingsaspekte geplaas word. Verder word gefokus op die
wisselwerking tussen die persoon en historiese, kulturele en omgewingsfaktore, en hoedat die
hantering van die prosesse kan lei tot groei en ontwikkeling of tot fisiese, emosionele of
maatskaplike wanfunksionering. Vanweé die vermoé om aan te pas kan die mens sy eie
skeppings van tegnologiese omgewing en gedepersonaliseerde massa-omgewing, verdra maar
betaal 'n hoé prys aan kroniese siektes, emosionele stoornisse, ingekorte maatskaplike

funksionering en aftakeling van die aarde.

Dit is belangrik dat maatskaplike werkers die uitgangspunt oor evolusionére aanpassing moet
begryp omdat dit van belang is om die kompleksiteit van menslike gedrag in terme van oorerwing
versus omgewing te begryp. Menslike optrede kan dus nie net aan oorerwingsfaktore toegeskryf
word nie, terwyl dit aan die ander kant ook nie weer net voor die deur van bevorderlike of
afbrekende omgewing gelé kan word nie. Dit is weer eens geleé in die wisselwerking en

transaksies wat plaasvind.

Die fundamentele konsepte van die ekologiese perspektief, naamlik transaksies, aanpassing, stres,
verwantskap, mag, habitat/nis en lewenskoers, sluit nou aan by die sterkteperspektief. Die
implikasie vir die studie is daarin geleé dat dit neerkom op die bevordering van verbeterde
transaksies tussen die pleegkind en sy omgewing wat aanpassing verhoog en aanleiding kan gee
tot 'n toestand van homeostase en verhoogde maatskaplike funksionering. Sodoende kan
onnodige stres en struikelblokke in die pleegsorgsituasie uitgeskakel word. Deur op interne en
eksterne sterktes te fokus, word stres- en lewensvaardighede bevorder en kan die pleegkind
bemagtig word om meer beheer te neem oor sy lewensituasie en die keuses wat hy moet uitoefen.
Verder het enige kind 'n behoefte aan verbondenheid en om te behoort aan iets of iemand wat as 'n
bron van ondersteuning dien in gevalle van stres of disekwilibrium. n Veilige habitat en nis, dus 'n
pleegsorgsituasie, versterk hierdie gevoel van aanvaarding en geborgenheid. Die toepassing van
die fundamentele konsepte van die ekologiese perspektief verseker 'n holistiese beskouing van die
pleegkind in konteks en sluit uitstekend aan by die fundamentele aspekte van die

sterkteperspektief.

Die verbintenis tussen die ekologiese en sterkteperspektief word treffend soos volg deur Waller
(2001:10) gestel: “A holistic, ecosystemic perspective is central to the strengths perspective. From
an ecosystemic perspective, individual, family, and community change is not only possible, but
inevitable and continuous. An ecosystemic perspective suggests that protective influences can be
introduced into an individual’s life through any relationship in any part of the ecosystem (e.g.

personal attributes, family strengths, a high-quality recreation program, social policies promoting

education)”. Wanneer die ekosistemiese perspektief dus met die sterkteperspektief verbind word,
is dit gerig op die bevordering van transaksies wat die aanpassing tussen die pleegkind en sy

omgewing verhoog en ingestel op bemagtiging en ontwikkeling.

2.6 VERBINTENIS TUSSEN DIE EKOLOGIESE EN STERKTEPERSPEKTIEF

Die menslike bestaan word gekenmerk deur komplekse realiteite en verdeeldheid tussen die
negatiewe en die positiewe. In die hulpverleningsprofessies het die geneigdheid ontstaan om te
fokus op die negatiewe of patologiese sy van die samelewing (Weick et al. 1989:350). Gedurende
die afgelope aantal jare was daar 'n toenemende belangstelling in die ontwikkeling van benaderings
wat op sterktes gebaseer is in reaksie op psigopatologie, abnormaliteite en morele en
interpersoonlike afwykende gedrag. (Vgl. 2.3.) Daar is sterk teenkanting teen die gedagte dat
persone vasgevang word deur skade wat gedurende die kinderjare aangerig is, of om met 'n swak
gesinsagtergrond gepreokkupeerd te wees (Saleebey 2002a:2-3). Situasies is dikwels so
deurspek met probleme en negatiwiteit dat dit moeilik is om enigiets positiefs of enige potensiaal
raak te sien. Soos Witkin (2002:xiii) dit in die voorwoord van die boek The Strengths Perspective in
Social Work Practice stel, waarvan Dennis Saleebey die redakteur is (2002): “Negative situations
seem to cry out for negative explanations — we want to know what is wrong when so little seems

right.”

Dit is juis om hierdie rede wat die sterkteperspektief gebruik word in die analisering van pleegsorg
as alternatiewe sorg vir kinders aangesien daar alreeds baie verkeerd moes loop en skade moes
plaasvind wanneer 'n kind sorgbehoewend bevind word en uit sy ouerhuis verwyder is. Die
sterkteperspektief word beskou as 'n alternatief tot 'n preokkupasie met negatiewe aspekte van
mense en die gemeenskap en 'n meer gepaste wyse van hulpverlening om uitdrukking te gee aan
die diepste waardes van maatskaplike werk (Weick et al. 1989:350). Dit is nie die idee van die
sterkteperspektief om die pyn en ongemak van individue, gesinne of gemeenskappe te ontken nie;
ook nie om die realiteite van mishandeling of die greep van verslawing te ignoreer nie. Dit het
eerder ten doel om die oorwig van mag of gesag wat aan psigopatologie verleen word te besweer.
Verder is dit gekant teen die idee dat die meeste mense wat swaarkry, trauma en mishandeling
ervaar het, onafwendbaar ly aan die nagevolge daarvan en minder bereik as waartoe hulle eintlik in
staat is (Saleebey 2002a:2-3).

Dit wil dus voorkom dat daar vanuit die sterkteperspektief 'n balans gebring kan word tussen die
erkenning van pyn en traumatiese gebeure, nie net in die pleegkind se lewe nie, maar ook ten

opsigte van die gesinne en gemeenskappe daarby betrokke. Dit kan die geleentheid bied om met

behulp van sterktes in die self en die omgewing deur problematiek te werk en steeds in staat te

wees tot selfverwesenliking.

Betreffende 'n verbintenis tussen die ekologiese en sterkteperspektief, stel Weick et al. (1989:351)
dit dat met die ontwikkeling van die ekologiese perspektief 'n verbintenis tot positiewe kragte in die
persoon en die omgewing met die bedoeling tot vermindering van negatiewe transaksies alreeds
plaasgevind het, maar dat negatiewe aspekte steeds op 'n subtiele wyse die perspektief oorheers.
Hoewel sterktes geidentifiseer word, bly die fokus van assessering steeds om die probleem te
identifiseer en by wyse van die probleemoplossende proses 'n plan van aksie te onderneem.
Volgens Waller (2001:1) sluit die sterkteperspektief aan by die ekosistemiese perspektief wat “a
way of thinking and organising knowledge that emphasises the interrelatedness and
interdependency between individuals and social systems” is en wat fokus op die wisselwerking wat
binne die sisteem plaasvind maar ook die wisselwerking tussen sisteme en ontwikkeling beskou as
“a continuous process of adaptation and accommodation between individuals and their
environments”. Cowger en Snively (2002:108) stel dit dat die hooffokus van maatskaplike werk in
die konteks van die sterkteperspektief “... is on developing more positive and promising
transactions between people and their environments”. Menslike ontwikkeling is dus die produk van
voortdurende transaksies tussen die individu en sy fisiese, sosiale en kulturele omgewing. Deur
die toepassing van die sterkteperspektief word gefokus op positiewe en belowende transaksies en

die versterking van vermoéns.

Hiervolgens word nie gefokus op die vermindering van negatiewe transaksies nie, maar staan die
bemagtiging van mense sentraal tot die maatskaplikewerkpraktyk, wat waarskynlik individuele
sowel as sosiale bemagtiging behels, omdat die hulpbronne intern en ekstern ontwikkel moet word
ter bevordering van holistiese maatskaplike funksionering. Die einddoel sou dus wees om die
verhouding tussen die individu en sy omgewing te verbeter, asook die bevordering van

maatskaplike en ekonomiese ontwikkeling waardeur die individu uiteindelik bemagtig word.

Bogenoemde stelling is in ooreenstemming met die ontwikkelingsgerigte benadering wat in 1994 in
Suid-Afrika 'n aanvang geneem het. “In attempting to move towards a developmental approach,
South Africa adopted the White Paper on Social Welfare in 1997. The policy committed the
department to shift from welfare to social development.” (Department of Social Development

Service Delivery Model for Developmental Social Welfare Services 2006:13.)

Die ekologiese benadering tot die studie oor pleegsorg is gebaseer op die evolusionére siening van
menslike aanpassing op grond van voortdurende wisselwerking met die omgewing en sluit aan by
die fundamentele konsepte van die sterkteperspektief. Hierdeur word die holistiese benadering

behou terwyl daar gefokus word op sterktes en moontlikhede in die prosesse van wisselwerking en

nie op patologie nie. Die pleegkind se situasie word dus sterktegerig geanaliseer op die
verskillende vlakke van die ekologiese ontledingsisteme, naamlik die individuele, gesins-, sosiaal-
strukturele en sosiokulturele vliakke, wat later volledig bespreek word. (Vgl. 2.9.) Vervolgens word
die sterkteperspektief bespreek aan die hand van die historiese ontwikkeling, fundamentele

konsepte, basiese beginsels en die assessering en proses van 'n sterkteperspektiefpraktyk.

2.7 STERKTEPERSPEKTIEF

Die sterkteperspektief word omskryf (vgl. 1.7.10) as 'n benadering wat liewer die klem plaas op die
sterktes en hulpbronne van die kliént as op siekteverskynsels en gedragsprobleme (Weick et al.
1989:353). Early en GlenMaye (2000:119) beskou dit as 'n benadering in maatskaplike werk wat
poog om kliénte in terme van hul sterktes te verstaan. Dit behels 'n sistematiese ondersoek na
oorlewingsvaardighede, vermoéns, kennis, hulpbronne en begeertes wat op die een of ander wyse
gebruik kan word om die kliént se doelwitte te bereik. Die kliénte self beskik ook oor belangrike
kennis om problematiese aspekte sowel as potensiaal en moontlike oplossings te omskryf.
Saleebey (2002a:1) sien dit as 'n dramatiese wegbeweeg van konvensionele maatskaplike werk,
wat beteken dat enigiets wat die maatskaplike werker doen op 'n manier gerig word op die
ontdekking en eksplorering van sterktes en hulpbronne in die kliént en bystand tot die bereiking van
doelwitte, verwesenliking van drome en die verbreking van eie inhibisies of dominering van die

gemeenskap.

Maatskaplike werkers wat volgens die sterkteperspektief praktiseer, sal dus die kliént benader met
die veronderstelling dat die kliént self oor die kennis en vaardighede beskik om sy eie situasie te
beskryf. Interne en eksterne sterktes moet ontdek, gegenereer en gestimuleer word ten einde

persoonlike doelwitte en ideale te bereik.

2.71 Historiese ontwikkeling van die sterkteperspektief

Soos reeds gestel (vgl. 2.3), is maatskaplike werk se oorsprong geleé in die konsep van morele
gebrekkigheid en was die klem op “... human failing as the cause of difficulties” (Weick et al.
1989:350). Tydens die ontwikkeling van die sterkteperspektief moes dus ’'n paradigmaskuif
plaasvind van siekte-, patologie- en probleemgedrienteerde denke na 'n bemagtigings- en

sterktegerigte benadering van die individu, gesin en gemeenskap.

Die Kansas University School of Social Welfare het 13 jaar bestee aan die ontwikkeling en toetsing
van die sterkteperspektief vir maatskaplike werk en ander hulpverleningsprofessies. Die

perspektief het sy oorsprong in die verbintenis van maatskaplike werk om mense se sterktes te

bou, eerder as om op verdedigingsmeganismes, probleme of gebreke te fokus. Die klem word
geplaas op die ontdekking en herbevestiging van persone se vermoéns, talente,
oorlewingsvaardighede en aspirasies. Daar word van die veronderstelling uitgegaan dat, deur te
fokus op sterktes in individue, gesinne, woonbuurtes, groepe en gemeenskappe, die waarskyn-

likheid verhoog word dat mense hul doelwitte sal bereik (Ferreira 2004c:13).

Die sterkteperspektief is nie nuut tot die maatskaplike werk nie. Perlman (1957) en Hollis (1966)
het alreeds maatskaplike werkers se aandag op sterktes in die kliént gevestig. Dit is egter meer
onlangs (Cohen 1999) dat daar behoorlik begin is om te rebelleer teen die ou mediese simptoom-
en patologie-georiénteerde paradigma. Saleeby met sy verskillende uitgawes oor die sterkteper-
spektief (1992, 1997 en 2002) word beskou as een van die hooffigure by die Universiteit van
Kansas in die ontwikkeling daarvan (Ferreira 2004¢:13).

Volgens Saleebey (2002a:3) het maatskaplike werk 'n verlede van “disease- and disorder-based
thinking” en dat kliénte op 'n manier “flawed or weak” is. (Vgl. 2.3.) Oor die afgelope aantal jare het
daar egter 'n toenemende belangstelling ontwikkel in sterktegebaseerde benaderings ten opsigte
van 'n verskeidenheid diensvelde soos byvoorbeeld gevallewerk met bejaardes, jeugdiges wat
uitdagende gedrag openbaar, afhanklikheidsprobleme, kroniese geestesongesteldhede en selfs

gemeenskapswerk.

Deur die sterkteperspektief word maatskaplike werkers verplig om te begryp dat, hoewel benadeel
of siek, individue steeds in staat is om te oorleef en soms selfs vooruit te gaan. Die kliénte het
stappe geneem, van hulpbronne gebruik gemaak en oorleef; daarom moet daar vasgestel word wat
hulle gedoen het, hoe hulle dit reggekry het, wat hulle daaruit geleer het en watter hulpbronne
intern of ekstern tydens hul worsteling beskikbaar was om ten spyte van probleme voort te gaan.
Mense werk altyd aan hul situasies, al is dit deur te besluit om daarin te berus. Hulpverleners moet
hierdie moontlikhede ontgin, verhelder en uitbou. Die identifisering van probleme en behoeftes in
meer objektiewe en onbevooroordeelde terme en die positiewe herinterpretering van intervensies
volgens die sterktes en hulpbronne wat mense in die hulpverleningsituasie inbring, het ook selfs
gelei tot nuwe taalgebruik en 'n meer positiewe scenario (Ferreira 2004c:13). So6, byvoorbeeld sal
die mishandelde of verwaarloosde kind wat sorgbehoewend bevind en in pleegsorg geplaas is,
volgens die sterkteperspektief beskou word as 'n kind wat mishandeling of verwaarlosing oorleef

het en nou die geleentheid tot ontwikkeling binne 'n alternatiewe gesin bekom.

2.7.2 Die filosofiese begronding van die sterkteperspektief

Weick et al. (1989:352) stel dit dat die motivering vir die kritiek teen probleem-gefokuste

hulpverlening afkomstig is van die filosofiese uitgangspunt dat die beklemtoning van probleme dit

moeilik maak vir praktisyns om sekere fundamentele waardes van die professie toe te pas. Geloof
in die integriteit en potensiaal van mense kan nie behoorlik erken word indien assessering
probleemgerig is nie. Benaderings ten opsigte van hulpverlening behoort gebou te word op die
fundamentele waardes van die professie met twee belangrike doelwitte; eerstens dat die
maatskaplikewerkpraktyk gebind word deur sy filosofiese wortels en dat waardes van maatskaplike
werk as konstante maatstaf moet dien waarteen die kwaliteit van praktyk beoordeel word.
Tweedens word dit 'n regstelling vir die wanbalans wat ontwikkel is deur 'n gepreokkupeerdheid met
foute en probleme. Die sterkteperspektief berus op waardes en die waardering van positiewe
vermoéns wat mense uitdruk en op die wyse waarop individue en maatskaplike hulpbronne

ontwikkel en in stand gehou kan word.

Die filosofiese uitgangspunt betreffende die nakoming van basiese maatskaplikewerkbeginsels
deur die sterkteperspektief berus derhalwe grootliks op 'n waardeoriéntasie; vandaar die geloof in
menslike potensiaal en vermoé tot groei en ontwikkeling. Die praktisyn wat nie hierop fokus nie,
mag vind dat hy in stryd met sekere maatskaplikewerkbeginsels handel. Saleeby (2002a:7-8)
bespreek twee verdere filosofiese beginsels waarop die sterkteperspektief berus en wat kortliks op

die volgende neerkom:
e Bevryding en bemagtiging: heldemoed (heroisme) en hoop

Bevryding berus op die idee van moontlikheid en sluit in die geleentheid tot keuses, verbintenis en
aksie wat van toepassing kan wees onder gunstige, moeilike of gevaarlike omstandighede. Mense
beskik oor kragte en potensiaal; sommige is rustend, onverwesenlik en inherent; ander is duidelik
en sigbaar. Daar is beleid, omstandighede, gebruike en beskouings oor mense wat hierdie kragte
en potensiaal kan vertroetel en vrystel of kan dooddruk en afbreek. lewers tussenin I die behoefte
aan heldemoed om eie kragte te ontwikkel, omstandighede te oorkom, en om op te staan en in ag
geneem te word. Soms word hierdie sterk hunkering beperk deur ander mense of instellings of
misbruik vir eie belang hoewel dit nogtans bly voortbestaan. Dit is die taak van die hulpverlener om
weé te vind waarlangs hierdie strewe kan oorleef en op lewensvatbare wyses tot uitdrukking kan
kom. Bevryding plaas druk op die onderdrukkende geneigdheid van instellings en mense en dit
bring vrystelling van menslike energie, kritiese denke, bevraagtekening van gesag, uitdagings tot
die konvensionele en nuwe weé oor bestaan en manier van doen mee. Bevryding kan egter ook
matig en beskeie wees en mense motiveer om nuwe gedrag, verhoudings en verbintenisse te
probeer. Hoop en geloof in die moontlikheid van mense is sentraal tot bevryding (Saleeby
2002a:7).

Volgens hierdie filosofiese uitgangspunt beskik elke mens oor inherente kragte en potensiaal wat

ontsluit moet word en geleentheid tot ontwikkeling behoort te kry. Onderdrukking kan dit verbloem

en vertraag maar nie vernietig nie en daarom is die filosofiese beredenering oor bevryding gerig op
die ontsluiting van hoop op 'n uitdagende of gematigde wyse ter wille van oorlewing. Betreffende
die pleegsorgsituasie moet pleegsorg n geleentheid aan kinders bied tot die ontwikkeling van
opgesluite potensiaal en behoort die stelsel bevry te word van onderdrukkende elemente soos
oorlading, gebrek aan mensekrag en hulpbronne en misbruik van bestaande hulpbronne soos

pleegouertoelae.
¢ Vervreemding en onderdrukking: angstigheid en boosheid

Die omstandighede waarmee die mens omring word, herinner voortdurend aan die voorkoms van
harde en tiranniese instellings, verhoudings en stelsels. Skynheiligheid, haat, oorloé, moord,
onderdrukking en, meer subtiel, maar nie minder ontstellend nie, die onmenslike hantering van
mense deur hul belange te minag, herinner alles aan die bestaan van boosheid, brutaliteit en
despotisme. Die vraag is waarom die vermoé tot boosheid die skynbare metgesel is van die drang
om 'n held te wees. Hoe dikwels staan die mens nie dronkgeslaan en vreesbevange oor gemene of
wrede dade, geweld gebore uit onverdraagsaamheid en haat wat gesien, gehoor en gelees word
nie? Die mens voel baie kwesbaar by die aanskoue van al hierdie negatiewe elemente en is
dikwels subtiel deel daarvan deur individuele of kollektiewe optrede teenoor groepe wat anders is.
Ten spyte van verwoestende elemente, kan die moontlikheid van verlossing en herlewing nooit
uitgeskakel word nie (Saleeby 2002a:8). Die filosofiese beredenering gaan dus van die standpunt
uit dat, ten spyte van boosheid, angstigheid, vervreemding en onderdrukking, die mens oor die
vermoé tot 'n terugkeer na herstel tot selfs 'n hoér vlak van funksionering as voor die gebeurtenis
beskik.

Pleegsorg moet dus as 'n geleentheid gesien word waar 'n mishandelde of verwaarloosde kind ten
spyte van die trauma die geleentheid kan omkeer om te groei en te ontwikkel. Die
pleegsorgpraktyk moet so ingerig word dat vervreemding en onderdrukking daardeur teengewerk
en na herlewing omgekeer kan word. Aangesien die sterkteperspektief ingestel is op die positiewe,
het dit 'n nuwe taalgebruik in die hulpverleningsituasie ingebring en vervolgens word tipiese
terminologie bespreek wat sentraal tot die sterkteperspektief staan.

2.7.3 Fundamentele konsepte van die sterkteperspektief

Die sterkteperspektief is daarop ingestel om vermoéns en sterktes van persone te identifiseer, te
benut, uit te bou en te versterk. Dit beklemtoon die positiewe in die mens en sy omgewing en bou

op belangstellings, verwagtinge, hulpbronne, oortuigings en suksesse.

Die aard van sterktes

Aangesien sterktes die kern van die sterkteperspektief vorm, word die aard daarvan tydens

praktykbeoefening vervolgens bespreek. Volgens Saleebey (2002b:84-87) sluit sterktes die

volgende in:

>

Bykans enigiets kan beskou word as 'n sterkte en kan daar selfs uit situasies soos mishan-
deling, trauma, siekte, onderdrukking of enige ander omstandighede waar mense iets van

sukses, teleurstellings en probleme geleer het, sterktes gevind word.

Persoonlike kwaliteite, kenmerke en deugde soos 'n sin vir humor, besorgdheid,
kreatiwiteit, lojaliteit, onafhanklikheid, insig, spiritualiteit, moraliteit en geduld kan alles dien
as bronne vir energie en motivering wat aangewend kan word wanneer met die kliént

gewerk word.

Wat mense weet oor die wéreld rondom hulle op intellektuele of opvoedkundige gebied en
die lewenservaring wat hulle al opgedoen het, soos om byvoorbeeld konflik te hanteer of om
ander by te staan wat swaarkry. Die terapeut moet ingestel wees om sodanige kwaliteite

waar te neem of vrae te vra wat hierdie inligting na vore kan bring.

Die ontdekking van talente wat dalk al vir jare sluimerend is en kan dien as ekstra

hulpmiddels om die individu te motiveer tot doelbereiking.

Kulturele en persoonlike stories en kennis kan dien as bron van sterkte en ondersteuning
en word dikwels oor die hoof gesien terwyl stories oor helde of stryd en versoening
byvoorbeeld as inspirasie gebruik kan word.

Mense beskik oor trots wat as dryfveer tot verandering kan dien.

Die gemeenskap bestaan uit natuurlike, menslike en organisatoriese hulpbronne wat
dikwels oor die hoof gesien word. Daar is baie persone, organisasies, kerk- of kulturele

groepe met talente en kennis wat tot voordeel van ander gebruik kan word.

Spiritualiteit verwys na die holistiese kwaliteit wat bo die biologiese, psigologiese, sosiale,
politieke of kulturele transendeer, hoewel dit ook al hierdie aspekte insluit en betekenis aan
die menslike bestaan gee. Vir die Christen sal dit sy geloof in sy Skepper wees, wat sin en
betekenis aan alledaagse gebeure gee en dat sy geloof en hoop gevestig is in die lewende

God. Sodoende sal terugslae en teenspoed beter gehanteer kan word.

Sterktes kan dus intern of ekstern geleé wees, dit is dikwels sluimerend of verskans en daarom

moet doelbewus gepoog word om dit te identifiseer en te aktiveer. Sterktes kan op al die vlakke

van die ekologiese ontledingsisteem van die kind, gesin, sosiale en kulturele konteks gevind word.

(Vgl. 2.8.) Verdere kernkonsepte in die sterkteperspektief is die volgende:
e Bemagtiging

Bemagtiging impliseer die intensie tot en die proses van bystand aan individue, groepe, gesinne en
gemeenskappe om hulpbronne en middele intern en ekstern te ontdek en uit te brei ten einde hul
probleme self te hanteer. 'n Omgewing behoort geskep te word waarbinne die individu of
gemeenskap die kragte binne hulleself kan ontdek. Kliénte moet aangemoedig word om hul eie
wéreld, probleme, aspirasies en sterktes te definieer, terwyl die maatskaplike werker hulle moet
aanmoedig om persoonlike doelstellings, uitsonderings, vlakke van vertroue, motivering en
vordering in selfgeformuleerde taal te definieer (De Jong & Miller 1995:8, Saleeby 2002a:9 en
Ferreira 2004b:64).

Mag, magteloosheid en besoedeling, wat kan aanleiding gee tot die misbruik en onderdrukking van
kwesbare groepe, is reeds bespreek. (Vgl. 2.5.5.) Deur die sterkteperspektief kan pleegkinders
byvoorbeeld bemagtig word om beheer te neem oor situasies waar hulle geétiketteer of voorregte
ontneem word vanweé hul pleegsorgstatus. Dit beteken egter nie dat hulpverlening voorskriftelik
moet wees betreffende wat die kli€ént moet doen nie, maar deur die toepassing van beginsels soos
selfbeskikkingsreg en ondersteuning kan die pleegkind byvoorbeeld begelei word tot
doelformulering en besluitneming oor sy eie toekomsplanne en hoe hy sy drome en ideale kan

bereik.

o Lidmaatskap

Dit gebeur dikwels dat kliénte afgesny is van kulturele en geografiese wortels, kwesbaar voel, of
diskriminasie en vervreemding ervaar. Hulle is ook nie in kontak met hul sterktes en moontlikhede
nie. Die uitgangspunte van die sterkteperspektief is dat enige persoon die behoefte het om 'n
verantwoordelike en gewaardeerde burger van 'n land, stad/dorp en gemeenskap te wees waar sy
wortels is. Dit gebeur dikwels dat kliénte geen vaste plek het waar hulle gemaklik en tuis voel nie
en gevolglik nie die gevoel van “behoort-aan” ervaar nie (De Jong & Miller 1995:8 en Saleeby
2002a:10). 'n Ander betekenis van lidmaatskap is ook wanneer mense moet saamgroepeer om
gehoor te word, om hul stem te laat hoor oor ongelykhede en sodoende te veg vir die realisering
van hul drome (Saleeby 2002a:10). Dit bring 'n “ons” gevoel van eenheid teweeg vanweé die
gedeelde ervaring van verontregting en om saam die stryd te voer ten einde 'n doel te bereik. Die
doel van hulpverlening sou dan wees om vervreemding teen te werk en die persoon in kontak met

sy sterktes en moontlikhede te bring (Ferreira 2004b:65).

Lidmaatskap sluit by die ekologiese konsep van verwantskap (vgl. 2.5.4) sowel as habitat of nis
(vgl. 2.5.6) aan, deurdat al die konsepte te make het met verbondenheid. Dit is 'n ingebore
behoefte by enige mens om deel te wees van 'n spesie of bepaalde groep waar hy geborge en
gemaklik voel en met respek en waardering behandel word. Wanneer 'n pleegkind deur
verwydering uit ouerlike sorg sy lidmaatskap ontneem word, voel hy verwerp, vervreemd en
gemarginaliseerd en sal waarskynlik nie bewus wees van sy sterktes en vermoéns nie, maar
eerder soos 'n verstoteling en verdrukte voel. Dit is dus noodsaaklik dat die kind gehelp word om
weer geborgenheid te vind deur sinvolle verhoudings met sy nuwe versorgers aan te knoop. (Vgl.
ook nis 2.5.6.)

e Veerkragtigheid (“resilience”)

Veerkragtigheid het ontwikkel vanuit die psigiatrie en ontwikkelingsielkunde, maar met die fokus op
interne faktore in die persoon self, sonder inagneming van die ekosistemiese konteks en die
aanpassing van die individu in sy omgewing. Hoewel die ekosistemiese perspektief 'n ou bekende
tema in maatskaplike werk is, is dit relatief nuut tot veerkragtigheid. Die studie oor veerkragtigheid
het ontwikkel vanuit “... examining the lives of at-risk children”. Veerkragtigheid in 'n ekosistemiese
konteks is volgens Waller (2001:1) “... a multidetermined and everchanging product of interacting
forces within a given ecosystemic context”. Daar is besef dat sommige kinders wat onder moeilike
omstandighede grootgeword het in gesonde volwassenes ontwikkel het (Waller 2001:2). Dit is dus
duidelik dat die ekologiese perspektief en veerkragtigheid as deel van die sterkteperspektief eers
mettertyd geintegreer is met die besef dat daar interne en eksterne faktore is wat n individu in staat

stel om ten spyte van ernstige terugslae te herstel en suksesvol te funksioneer.

Volgens Waller (2001:5) het navorsers konsensus bereik oor die volgende omskrywing van
veerkragtigheid: “Resilience, simply stated, a positive adaptation in response to adversity.”
Terugslae of teenspoed word in twee kategorieé van risikofaktore verdeel, naamlik: (1) uitdagende
lewensomstandighede soos rassisme en ouers wat afhanklikheidsvormende middels misbruik; en
(2) trauma soos die ervaring van gesins- of gemeenskapsgeweld of dood van 'n ouer. Gegewe die
wisselwerkende verhouding tussen die persoon en die omgewing, is terugslae nie staties nie en “...
individuals influence adverse life situations as well as being influenced by them” (Waller 2001:6).
Dit hou verband met die konsepte van die ekologiese perspektief van wisselwerking, transaksies en

voortdurende aanpassing.

Mense beskik oor die vermoé tot 'n terugkeer/terugslaan of veerkragtigheid om ernstige terugslae of
probleme te oorkom. Stresvolle gebeurtenisse, selfs dié wat oor n tydperk voortduur en selfs
emosionele of fisiese letsels veroorsaak, hoef nie noodwendig tot mislukking of psigologiese

ineenstorting te lei nie. Veerkragtigheid of die vermoé om terug te spring of 'n terugkeer te maak is

'n groeiproses en 'n aktivering van vermoéns, kennis en insig om die eise van en die uitdagings in
die lewe te aanvaar (Saleeby 2002a:11). Volgens Goldstein (2002:30) is veerkragtigheid die
kenmerk wat die werkswyse van die sterkteperspektief saamvat en hy haal die beskrywende
definisie van George Vaillante (1993) soos volg aan: “resilience is the ‘self-righting tendencies’ of
the person, both the capacity to be bent without breaking and the capacity, once bent, so spring
back”. Wanneer 'n persoon risiko’s neem of oorleef na 'n ernstige voorval, word nuwe vaardighede
en groter selfvertroue opgebou om 'n volgende uitdaging aan te durf “... and so the sucessful

adventures of living multiply’.

Die ontdekking of bevordering van veerkragtigheid by die kliént is dus 'n belangrike doelwit van
sterktegerigte intervensie. Stutterheim en Weyers (2004:10-11) bied 'n profiel van die veerkragtige
persoon aan wat hulle saamgestel het uit navorsing gedoen deur Kampfer (1999), Naude (1999),
Saleebey (1996) en Saleebey (1997):

> Kategorie 1: Maatskaplike bevoegdheid

Dit behels die kwaliteite van aanpasbaarheid, respondering, empatie en omgee,
kommunikasievaardighede, humorsin en ander konstruktiewe sosiale gedrag. Veerkragtige
persone beskik oor die vermoé om op verskillende maniere na 'n situasie te kyk en kan oor

die algemeen positiewe verhoudings met ander persone handhaaf.
> Kategorie 2: Probleemoplossende vaardighede

Hiermee word bedoel die vermoé om abstrak en kreatief te dink en sodoende alternatiewe

oplossings vir kognitiewe, emosionele en maatskaplike probleme te vind.
> Kategorie 3: Outonomie

Dit sluit in 'n sterk sin vir onafhanklikheid, interne beheer, eie identiteit en effektiwiteit sowel

as eksterne beheer oor die omgewing.
» Kategorie 4:'’n Toekomsvisie en doelgerigtheid

Hiermee word bedoel gesonde verwagtinge sowel as 'n positiewe doelgerigtheid en sukses-
oriéntasie. Die veerkragtige persoon is toekomsgerig en vol hoop en optimisme ten opsigte

van waarna hy strewe.
> Kategorie 5:°’n Sin vir trotsheid

Trots help die veerkragtige persoon om hindernisse te oorkom. Dit kan ook die vorm
aanneem van “survivor’s pride” (vgl. 4.4.1), soos wat dit beskryf word van kinders wat ten

spyte van swak huislike omstandighede oorleef het en met trots uitsien na 'n eie toekoms.

Veerkragtigheid is derhalwe die vermoé van die mens om 'n terugkeer te maak na traumatiese of
enige negatiewe gebeure, sonder om noodwendig permanente letsels of kwesbaarheid oor te hou;
inteendeel, die kanse is beter dat die persoon daardeur sal groei en meer selfhandhawend die lewe
sal kan hanteer. Bogenoemde sluit aan by die definisie wat volgens Grotberg (1995:8) deur die
International Resilience Project aanvaar is, naamlik: “resilience is a universal capacity which allows
a person, group or community to prevent, minimize or overcome the damaging effects of adversity’.
In die omskrywing word veerkragtigheid verder as die individu geneem en van toepassing gemaak
op die groep en gemeenskap en daarom is dit noodsaaklik om te fokus op veerkragtigheid by die

toepassing van al drie primére metodes in maatskaplike werk.

Hierdie internasionale projek oor veerkragtigheid fokus veral op kinders wat oor die hele wéreld
heen voordurend met stres en trauma gekonfronteer word, vanweé faktore soos oorlog, egskeiding,
siekte en rampe. Dit is veerkragtigheid wat kinders in staat stel om oor trauma, hetsy binne die
gesin of in die gemeenskap, te triomfeer in plaas van om daardeur oorweldig te word. Ten einde
teenslae te oorkom, put kinders uit drie bronne van veerkragtigheid, naamlik: “/ HAVE, | AM, |
CAN’. Die “EK HET"-bronne is geleé in die eksterne omgewing, terwyl die “EK IS”-bronne in die
self geleé is en die “EK KAN” verwys na sosiale en interpersoonlike vaardighede wat aangeleer kan
word (Grotberg 1995:8). Hierdie veerkragtigheidsfaktore word op die individuele vlak van die
ekologiese ontledingsisteem in hoofstuk vier bespreek en die “EK 1S”- en “EK KAN”-faktore word in
die daaropvolgende hoofstukke vyf tot sewe, wat oor die gesins-, sosiaal-strukturele en

sosiokulturele viakke handel, bespreek.

Daar moet egter vermeld word dat bogenoemde drie bronne van veerkragtigheid interafhanklik is in
die sin dat 'n kind nie net een aspek daarvan kan besit ten einde veerkragtig te wees nie. Die kind
wat liefdevol is (/ have), maar nie innerlik sterk is nie (/ am), of nie oor interpersoonlike vaardighede
beskik nie (/ can), kan dus nie as veerkragtig beskou word nie (Grotberg 1995:8). Die basiese
beginsel van die ekologiese perspektief van wisselwerking en transaksies is derhalwe steeds van
toepassing by die ontwikkeling en bevordering van veerkragtigheid in die kind ten einde teenspoed
in ontwikkelingsgeleenthede te omskep. Hierdie is 'n belangrike konsep van die sterkteperspektief,
wat weer tydens die bespreking oor die pleegkind, sy gesin en omgewing in daaropvolgende

hoofstukke van toepassing gemaak word.
e Heling en onverdeeldheid/heelheid

Heling impliseer beide heelheid en die ingebore vermoé van die liggaam en die gees tot herlewing
en weerstand in die teenwoordigheid van disorganisasie, siekte en ontwrigting. Dit impliseer ook 'n

bevorderlike verhouding tussen die individu en die groter maatskaplike en fisiese omgewing. Die

mens beskik oor die vermoé tot spontane herstel en 'n geneigdheid tot heling ten spyte van trauma

of toksiese omgewings, anders sou die menslike spesie lankal uitgesterf het (Saleeby 2002a:11).

Bogenoemde konsepte sluit aan by die konsep van mag, magteloosheid en besoedeling as basiese
konsepte van ekologiese denke (vgl. 2.5.5) waarvolgens die persoon of omgewing deur die
misbruik of besoedeling van die natuur van sy mag ontneem word. Dit is 'n uitdrukking van 'n
destruktiewe verhouding tussen die persoon en die omgewing wat reggestel kan word deur te fokus
op die prosesse van wisselwerking en die wedersydse positiewe beinvloeding tussen die
verskillende sisteme ten einde homeostase te herstel. Kinders beskik oor natuurlike en ingebore
potensiaal, wat ontsluit kan word ten einde te herstel en na heelheid te streef. Hierdie sterkte is
voordelig vir maatskaplike dienslewering ten einde teenstand te bied teen probleemgerigte denke

en veral aan die pleegkind 'n toekoms te bied.
¢ Dialoog en samewerking

Mense is afhanklik van kreatiewe en ontwikkelde verhoudings met ander en daar vind voortdurend
transaksies tussen mense plaas waarsonder dit onmoontlik sou wees om te ontdek, kennis te
vermeerder en bewus te word van innerlike kragte. Deur dialoog word die belangrikheid van ander
bevestig en die helingsproses tussen die self, ander en instellings begin daar. Deur dialoog word
empatie, liefde, menslikheid en vertroue oorgedra en kan daar met ander geidentifiseer word
(Saleeby 2002a:12.)

Samewerking met kliénte impliseer dat die hulpverlener onderhandel en konsulteer en nie
deskundige antwoorde verskaf nie. Wanneer kliénte aanhou om oor die probleem te praat en
aandring op antwoorde, behoort die werker te luister, empatie te toon en gebruik te maak van
terugkaatsing sodat die kliént self doelwitte kan stel en die betekenis van lewensverwagtinge kan
ondersoek (De Jong & Miller 1995:9). Die hulpverlener word dus die kliént se agent, konsultant en
aandeelhouer in gesamentlike projekte. Dit verg wedersydse openheid, onderhandeling en
waardering van outonome sienings en aspirasies van diegene saam met wie gewerk word.
Hulpverlening is 'n onderhandelingsproses waartydens die terapeut “... have to be quieted so that
we can give voice to our clients” (Saleeby 2002a:12). Dit impliseer dat die kind, pleeg- en
biologiese ouers in die pleegsorgsituasie betrek moet word by die samestelling van n
pleegsorgplan waar elkeen se mening en regte gerespekteer word. Dit sal meebring dat hulle reg
tot deelname erken word en dat hulle eienaarskap van die plan neem en sodoende beter

samewerking verleen.

Deur middel van dialoog met sy medemens en omgewing, ontwikkel die mens tot sy werklike

kreatiewe self en raak bewus van sy eie interne kwaliteite. Deur 'n samewerkende gees tussen

kliént en maatskaplike werker, word aan die kliént 'n stem gegee om beheer te neem oor sy eie
lewe en aspirasies. Dit sluit aan by die konsepte van die ekologiese perspektief van voortdurende
transaksies, wedersydse beinvioeding en positiewe aanpassing tussen mens en omgewing (vgl.
2.51en25.2).

e Opheffing van ongeloof

Opheffing van ongeloof handel eerstens oor die wantroue wat daar bestaan om die kliént se
weergawe van sy werklikheid te aanvaar en tweedens om binne die raamwerk van aanvaarding
met die kliént te begin werk sodat hy presies weet waarvan hy praat en self die deskundige in sy
eie lewe is. Die vraag word gestel of maatskaplike werkers se opinie minder subjektief is as die
kliént se begrip van sy omstandighede. Die ideaal om wetenskaplik en objektief waar te neem en
te werk het aanleiding gegee tot 'n soort ongelowigheid oor, sowel as die ontwikkeling van ’n
afstand tussen die maatskaplike werker en kliént. Maatskaplike werkers kan met teorieé kliénte in
n rigting indwing en sekere vooropgestelde diagnoses maak waardeur hulle sodoende hul
vermoedens oor die kliént wil bevestig. Daar word maklik verwys na kliénte as manipulerend, of
dat hulle weerstand openbaar en leuens vertel, wat waarskynlik toegeskryf kan word aan die kliént
se pogings tot selfbeskerming en 'n poging tot selfgeldende gedrag (Saleeby 2002a:13).

Volgens Ferreira (2004b:66) kan die sogenaamde weerstand van die kliént omgeskakel word in
produktiewe werk van sy kant. Deur die kliént met erkenning en respek teenoor sy storie te
benader, kan hy in staat gestel word om homself te bemagtig deur die ontdekking van sterktes
binne homself, sy gesin en sy omgewing. Die kliént moet in staat gestel word om heling van binne
te laat plaasvind deur die daarstelling van goed geformuleerde doelstellings oor verandering wat hy

self in sy lewe wil laat plaasvind.

Maatskaplike werkers moet daarteen waak om nie in die naam van wetenskaplike teorieé in
skeptisisme teenoor kliénte te verval deur nie na hul stories te luister nie of hulle af te maak as
ongeloofwaardig en hulle vanuit vooropgestelde diagnostiese raamwerke te beoordeel. In
teenstelling hiermee moet die kliént beskou word as die deskundige oor wat in sy eie lewe aangaan
en moet dienslewering gerig word op die mobilisering van innerlike kragte en bemagtiging. Hierdie
konsep is veral van toepassing op die biologiese ouers watvan sekere ouerlike magte ontneem
word op grond van sorgbehoewend-bevinding en verwydering van hul kind na pleegouers wat
moet intree waar hulle gefaal het. Daar word dikwels na hierdie ouers verwys as manipulerend,
onbevoeg en vol weerstand. Intussen kan die gedrag waarskynlik toegeskryf word aan die
belewenis van onbevoegheid teenoor die mag van die statutére stelsel en die gebrek aan 'n

geleentheid om hul eie weergawe oor hul werklikheid te bied.

Die betekenis wat aan bogenoemde terminologie van sterkteperspektief geheg word, moet gesien
word as 'n poging om weg te beweeg van woordgebruik in professionele werk as die uitdrukking
van mag en deskundigheid. Daarteenoor word voorkeur verleen aan samewerking en aansluiting
by innerlike kragte van die individu of gemeenskap op weg na 'n beter lewe volgens sy eie terme
(Saleeby 2002a:13). In die pleegsorgpraktyk kan dit veral van toepassing gemaak word op 'n plan
vir gesinshereniging waar die biologiese ouers self doelwitte kan stel en hulle bemagtig word deur

hulpbronne en dienste om stappe vir doelbereiking uit te voer.

2.7.4 Algemene beginsels van die sterkteperspektief

Daar is algemene beginsels waarop die sterkteperspektief berus wat tydens hulpverlening in ag
geneem moet word en soos volg deur Saleebey (2002a:14-18) en Kisthardt (2002:165-171)

geformuleer word:
o Beginsel 1: Elke individu, groep, gesin en gemeenskap beskik oor sterktes

Individue en gesinne beskik oor vermoéns en sterktes. Mense wat om hulp vra vir hul probleme is
meer as die probleem, aangesien elke persoon oor 'n reeks ervarings, karaktereienskappe en rolle
beskik wat bydra tot wie die persoon is. (Vgl. 2.1.2 onoptelbaarheid.) Gesinne beskik byvoorbeeld
oor tradisies en gesamentlike vermoéns van gesinslede, sowel as ander sisteme soos uitgebreide
families en woonbuurte. Deur die sterkteperspektief word gepoog om die kliént in terme van sy
sterktes te verstaan. Dit sluit 'n sistemiese ondersoek in na oorlewingsvaardighede, kennis,
hulpbronne en enigiets wat die kliént kan help om sy doelwitte te bereik (Early & GlenMaye
2000:119).

Die maatskaplike werker moet altyd daarvan bewus wees dat die individu, gesin of die
gemeenskap oor unieke bates, hulpbronne, wysheid en kennis beskik. Die sterkteperspektief gaan
oor waarneming en die respektering van hulpbronne en om die potensiaal daarin raak te sien ten
einde ongelukkigheid om te keer, siekte teen te werk, pyn te verlig en om doelwitte te bereik. Om
hierby uit te kom, moet die terapeut werklik in die kliént se stories en narratiewe geinteresseerd
wees. Kliénte moet die boodskap kry dat die hulpverlener opreg omgee, 'n verskil wil maak, luister,
respek betoon en die geloof het dat hulle kan vorder, groei en transformeer met die interne en
eksterne kragte waaroor hulle beskik (Saleebey 2002a:14).

Volgens Kisthardt (2002:165-171) is dit belangrik om tydens die dienslewering op die sterktes,
belange, vermoéns, kennis en vaardighede van elke persoon te fokus en nie op diagnoses,
tekortkominge, simptome en swakhede nie. Kliénte moenie gesien word as 'n versameling van
simptome en probleme nie, maar as 'n persoon wat oorleef ten spyte van armoede, onderdrukking,

siekte, teleurstelling en enige ander problematiek. Dié wat oorleef, is gewoonlik aanpasbaar,

kreatief en veerkragtig en gee nie moed op nie, ten spyte van eksterne uitdagings en interne konflik
en pyn. Persone kan en moet vir hulleself besluit wat hulle van die lewe verwag, al is dit 'n basiese
standpunt soos “ek wil leef’. 'n Belangrike sterkte is om in staat te wees om persoonlike aspirasies
en begeertes te kan uitdruk. Deur op kliénte se sterktes te fokus, behels dat die terapeut respek en
belangstelling sal toon vir die persoon en sy verwagtinge en drome, eerder as om vir hom te besluit
en die rol van deskundige te vertolk wat weet wat goed is vir ander. Die implikasies hiervan is dat
die pleegkind deurlopend betrek moet word en in samewerking met hom besluit wat nodig is en wat
die plan van aksie moet wees om dit te bereik. Kliénte werk waarskynlik dikwels nie saam nie of

voer besluite nie deur nie, omdat hulle nie eienaarskap neem vir hul behandelingsprogram nie.

Kemp et al. (2002:26) vat bogenoemde saam in die volgende stelling: “The framing assumption
here is that all persons and environments contain resources and strengths, actual and potential,
that can be harnessed to improve quality of life and that can be used as foundations for change.”
Die maatskaplike werker behoort dus nie teen die pleegkind of sy ouers se tekortkominge of swak
omgewing vas te staar nie, maar behoort eerstens te soek na sterktes wat hulle tot dusver in staat
gestel het om te oorleef, ten spyte van meervoudige problematiek. Die oordra van respek en
eerbied vir persoonlike mening en wat van die lewe verwag word, sal hulle waardevol en
aanvaarbaar laat voel en kan terselfdertyd as motivering dien om saam te werk na 'n meer

funksionele lewe.

e Beginsel 2: Trauma en mishandeling, siekte en strydvoering mag seermaak of skaad,

maar kan ook beskou word as 'n geleentheid of uitdaging

Wanneer volgens die sterkteperspektief na mense gekyk word wat daagliks 'n stryd om oorlewing
voer ten opsigte van kos, werk en skuiling, beskik hulle alreeds oor veerkragtigheid en
vindingrykheid en alhoewel hulle in ongemak verkeer, is hulle gemotiveerd tot doelbereiking op hul
eie manier (Saleebey 2002a:14). Hierdie beginsel voorkom dat kliénte 'n slagoffergesindheid
ontwikkel, soos wat verduidelik word op 'n video van Wolin en Wolin (1994:video) oor die opbou van
veerkragtigheid by kinders wat blootgestel was aan riskante omstandighede soos mishandeling en
substansmisbruik.  Die kinders met “survivor’s pride” (vgl. 4.4.1) het bo uiters moeilike
omstandighede uitgestyg en nie hulleself bejammer of hul maatskaplike omstandighede as 'n

verskoning gebruik vir wanfunksionering en 'n gebrek aan vordering of negatiwiteit nie.

Veerkragtigheid (vgl. 2.7.3) word deurgaans as kernkonsep in die sterkteperspektief gebruik en die
pleegkind se vermoé om ten spyte van terugslae terug te veg en te oorleef, moet nooit onderskat
word nie. Die ontwikkeling van veerkragtigheidseienskappe behoort 'n hoofaspek van
pleegsorgdienste uit te maak. 'n Veerkragtige pleegkind kan sy ervaring konstruktief eerder as

vernietigend beleef; dus kan dit hom verander maar nie beskadig of vernietig nie en motiveer om

homself te ontwikkel om sy lewensideale te bereik. Dit sluit ook nou aan by die volgende beginsel

wat in die sterkteperspektiefpraktyk toegepas moet word.

e Beginsel 3: Alle mense beskik oor die inherente vermoé om te leer, te groei en te

verander

Die menslike gees is veerkragtig en beskik oor die inherente vermoé om te oorleef ten spyte van
traumatiese ervarings. Deur hierdie ingebore drang om te groei en te verander word maatskaplike
werkers uitgedaag om die motiverende mag van positiewe verwagtinge te aanvaar. Indien geloof,
hoop en liefde oorgedra word, kan dit as helende krag en motivering dien om die kliént sy
potensiaal en moontlikhede te laat besef en te gebruik. Daar word dikwels met kliénte met ernstige
gestremdhede en beperkte vermoéns gewerk wat dit moeilik vind om hul verwagtinge te
verbaliseer. In sodanige gevalle behoort die maatskaplike werker die fokus van byvoorbeeld
vraagstelling na geduldige waarneming te verskuif totdat hul voorkeure deur gedrag geopenbaar
word. Tydens dienslewering moet daarna gestreef word om iets nuuts van die kliént te leer. Dit
moet 'n soort ontdekkingsreis wees op soek na potensiaal, vaardighede en talente. Die sterkteper-
spektief bied die geleentheid om voortdurend gebruik te maak van nuwe en verskillende strategieé
om groeigeleenthede te genereer (Kisthardt 2002:169).

Hierdie beginsel sluit aan by die ontwikkelingsgerigte benadering (vgl. 4.4.1) waar daar tydens
assessering en dienslewering gefokus word op die kind se potensiaal, bemeestering,
onafhanklikheid, mededeelsaamheid en geborgenheid, in plaas van op wat hy alles verkeerd doen
of waar hy of sy gesin tekort skiet. Wanneer die kind ervaar dat daar, ten spyte van interne of
eksterne omstandighede in sy moontlikhede geglo word, behoort hy meer gemotiveerd te wees tot

samewerking en doelbereiking.

o Beginsel 4: Veronderstel die boonste grens van groeivermoé en verandering is

onbekend en maak erns met individuele, groep en gemeenskapsaspirasie

Dikwels word diagnoses of assesserings as parameters gebruik om kliénte se moontlikhede mee te
bepaal, terwyl absolute vooruitsigte nie gestel kan word nie en die diagnose of assessering 'n
vonnis kan word. Kliénte word beter bedien deur n openlike ooreenkoms met hullevolgens hul eie
belofte en moontlikhede aan te gaan, wat beteken dat verwagtinge getrou moet wees aan hul hoop,
visie en waardes. Dit is byvoorbeeld bekend dat emosies 'n betekenisvolle effek op welsyn en
gesondheid het en dat die liggaam meestal goed reageer op 'n positiewe geloof en hoop op herstel
(Saleebey 2002a:15). Dit impliseer dat, indien die pleegkind realistiese vooruitsigte en hoop vir 'n
suksesvolle lewe deur pleegsorgdienste kan kry, hy meer gemotiveerd sal wees om geleenthede te

soek en te gebruik waardeur hy sy aspirasies kan bereik.

Indien individue en gemeenskappe in hul eie vermoéns en veerkragtigheid glo, is die kanse goed
dat hulle nie beperk sal voel nie en dat herstel makliker sal plaasvind. Dit is amper die gedagte van
“the sky is the limit’ waardeur die maatskaplike werker die pleegkind die gevoel kan laat verkry dat
daar nie grense gestel word aan moontlikhede tot groei en ontwikkeling nie, maar dat 'n persoon

ook self verantwoordelikheid daarvoor moet aanvaar.
e Beginsel 5: Die kliént ontvang die beste diens deur samewerking

Die maatskaplike werker word die beste gedefinieer as 'n samewerker of konsultant wat
veronderstel is om oor gespesialiseerde opleiding en ervaring te beskik, maar is beslis nie die
enigste een in die situasie met relevante kennis en ervaring nie. Kliénte se kennis en sienings mag
nie onderskat word nie en dit is belangrik om in kontak te kom met hul stories, hoop en vrese in
plaas daarvan om hulle te beperk tot diagnostiese kategorieé of behandelingsprotokol. 'n
Samewerkende ooreenkoms maak die terapeut ook minder kwesbaar vir byvoorbeeld
slagofferblamering. Beleid en regulasies oor hulpverlening word binne die mure van kongressale
gemaak en is dikwels ver verwyder van die daaglikse realiteite waarmee die kliénte worstel en
genoeg tyd word nie daaraan bestee om meer omtrent hulle kennis en hulpbronne te wete te kom

nie (Saleebey 2002a:16).

Volgens Kisthardt (2002:166-167), is samewerking, wisselwerking en vennootskap kenmerkend
van die verhouding in dienslewering. Mense verskil in die mate waartoe hulle bystand van ander
benodig om persoonlike doelwitte te bereik. Hulpverleners en verbruikers van professionele
dienste bring elkeen hul eie ervaring, kennis, vaardighede, emosies en persoonlike agendas na die
hulpverleningsituasie, wat mekaar beinvioed. Die doel van vennootskap vereis dat die ontwikkeling
van hulpverleningsplanne saam met kliénte en nie vir hulle ontwikkel word nie en wel deur

magsdeling en gesamentlike besluithame.

Praktisyns wat volgens die sterkteperspektief 'n pleegsorgplan saamstel, sal besef hoe belangrik
die verskuiwing van tradisionele grense is en moet daarom voorkeur gee aan samewerking en
onderhandeling tussen die kind, biologiese en pleegouer ten einde elkeen se insette in die plan te
betrek. Die beginsel van samewerking bring ook medeverantwoordelikheid teweeg. Verder word
die kliént nie vanuit 'n superieure posisie benader nie, maar op 'n gelyke vlak waar elkeen oor
unieke vaardighede en kennis beskik wat gesamentlik aangewend kan word om sukses te behaal.

Dit volgende beginsel sluit hierby aan.

o Beginsel 6: Elke persoon is verantwoordelik vir sy eie herstel. Die deelnemer is die

bestuurder van die hulpverleningspogings

Die lewe bestaan uit die maak van keuses en die sterkteperspektief erken dat besluite voortdurend
geneem moet word. Gedrag is 'n aanduiding van die besluite wat geneem is en indien hierdie
besluite nie in ooreenstemming is met die normale nie, is die eerste stap om mense te laat
verstaan dat hulleself hierdie besluite geneem het en dat hulle waarskynlik nie hul doel sal bereik

indien daarmee voortgegaan word nie (Kisthardt 2002:167—-168).

Wanneer die biologiese ouers van die pleegkind dus besef dat keuses gevolge inhou en dat
behoeftes bevredig kan word deur beter besluithname, kan dit hulle motiveer om in die toekoms
meer samewerkend te wees ten einde gesinsherstel te laat plaasvind. Die sterkteperspektief
ondersteun dus nie net selfbeskikkingsreg nie, maar ook die aanvaarding van verantwoordelikheid
vir die gevolge van besluite. Hierdie beginsel geld ook veral in gevalle waar 'n pleegkind
uitdagende gedrag openbaar. Indien hy besef dat hy grootliks vir sy eie welstand verantwoordelik
is, sal hy waarskynlik beter interne beheer en selfdissipline toepas om sy eie gedrag te bestuur. Dit
sluit ook aan by die ekologiese konsep van selfrigting (“self-direction”) wat te make het met

selfbeheer en die vermoé om verantwoordelikheid te neem vir besluite en dade. (Vgl. 2.5.4.)
o Beginsel 7: Elke omgewing is vol hulpbronne

Elke gemeenskap, ongeag hoe rof en onafgerond dit voorkom, beskik oor potensiéle hulpbronne en
moontlikhede. Elke individu, groep, vereniging of instelling het iets om te bied wat ander dalk
dringend nodig het soos kennis, bystand, 'n spesifieke hulpmiddel, talent, tyd of plek. Hierdie soort
hulp bestaan gewoonlik in die informele sektor en word nie genoeg ontgin nie. Daar moet dus nie
op byvoorbeeld politieke transformasie gewag word terwyl daar reservoirs van energie, idees,

talente en vaardighede 1& en wag om ontgin te word nie (Saleebey 2002a:16).

Kisthardt (2002:171) beskou die totale gemeenskap as 'n oseaan van potensiéle hulpbronne wat
namens diensverbruikers gewerf kan word. Natuurlike hulpbronne word eerste oorweeg alvorens
oorgegaan word na formele instansies/inrigtings vir maatskaplike dienslewering. Hiervolgens word
die potensiaal en moontlikhede van die totale gemeenskap in die lig van hulpbronontwikkeling
gesien. Die individu word nie in isolasie beskou nie, maar as deel van 'n woonbuurt, organisasie en
groter gemeenskap; dus die ekosistemiese perspektief. Deur kontakmaking word die grense en
metodes van dienslewering vergroot en sodoende kan beide diensverskaffer en verbruiker meer
verryk en vervul anderkant uitkom. Volgens hierdie beginsel behoort daar dus genoeg pleegouers

in 'n gemeenskap gewerf te kan word om die kinders aangewese op pleegsorg te kan absorbeer.

Verder kan pleegouers en pleegkinders op 'n gereelde basis in groepsverband bymekaar kom vir

wedersydse beinvioeding, ondersteuning en heling.

e Beginsel 8: 'n Sterktegebaseerde, persoongesentreerde benadering ondersteun hulp-

verleningsaktiwiteite in sy natuurlike voorkoms binne gemeenskapsopset

Die sterkteperspektief kan meer doeltreffend in die gemeenskap as in inrigtings met kliénte
toegepas word; eerstens omdat die dag-tot-dag realiteite van die persoon se lewensomstandighede
eerstehands waargeneem kan word; tweedens is persone meer gemaklik om persoonlike detail te
deel in die konteks van hul eie gemeenskappe; en derdens is persone met gestremdhede meer
sigbaar in die gemeenskap en kan dit mites, stereotipes en diskriminasie beter afbreek. Verder kan
'n meer holistiese diens aan persone binne hul natuurlike omgewing gelewer word waar hulle meer
so0s vennote kan reageer deur saam te werk in die uitvoering van take (Kisthardt 2002:170).

Pleegsorg is juis 'n voorbeeld van gemeenskapsdiens aan kwesbare kinders.

Kliénte moet dus sover moontlik binne gesins- en gemeenskapsverband dienste ontvang en slegs
in uiters noodsaaklike omstandighede in inrigtings opgeneem word. Hierdie beginsel sluit aan by
die amptelike beleid in die kinder- en jeugsorgsisteem dat kinders net in uitsonderlike gevalle in
kinder- en jeugsorgsentrums opgeneem moet word. (Vgl. 3.7.) In die volgende praktykbeginsel

word versorging in die natuurlike konteks ook bevestig.
e Beginsel 9: Sorg, versorging en konteks

Odendal (2000:554) omskryf sorg oor iemand as toesig of bewaring en deur vir iemand te sorg,
voorsien jy hom/haar van die nodige. In die konteks van die studie sou dit dus impliseer dat ouers
of alternatiewe versorgers vir kinders ten opsigte van hulle fisiese, emosionele, sosiale en
religieuse behoeftes behoort te sorg. Volgens Saleebey (2002a:17) is sorg in die konteks van die
sterkteperspektief essensieel vir elke mens en is daar basies drie regte ten opsigte van sorg,
naamlik: gesinne moet bygestaan word om vir hul lede te sorg; betaalde versorgers (byvoorbeeld
pleegouers) behoort kwaliteitversorging te bied sonder om hul eie welsyn te ondermyn; en alle
mense (soos pleegkinders) wat sorg nodig het, behoort dit te ontvang. Dit sluit aan by die
bespreking oor die kontinuum vir versorgingsdienste (vgl. 3.7) waar die kind se reg op totale
versorging binne gesinsverband bespreek word. Indien dit nie kan realiseer nie word ander

alternatiewe versorging oorweeg wat die beste belang van die kind sal dien.

Wanneer bogenoemde beginsels samevattend op pleegsorg van toepassing gemaak word, kan dit
gestel word dat die pleegkind en sy breér omgewing beskou word as 'n kragtige bron van sterktes
wat tydens dienslewering binne 'n samewerkende verhouding in werking gestel moet word.

Pleegkinders kan teenspoed en probleme oorleef vanweé die besondere vermoé van

veerkragtigheid en daarom moet dit as uitdagings en groeigeleenthede gesien word. Die kliént,
soos byvoorbeeld die biologiese ouer, word gesien as die kenner van sy eie leefwéreld wat begelei
moet word om sy eie besluite te nheem en daarvoor verantwoordelikheid te aanvaar. Daar word
sterk voorkeur verleen aan maatskaplike dienslewering binne gesins- en gemeenskapsverband
waarvan pleegsorg 'n uitstekende voorbeeld is en daarom bo inrigtingsorg verkies word.
Vervolgens word oorgegaan tot 'n meer praktiese toepassing van hierdie beginsels in die praktyk

van die sterkteperspektief.

2.7.5 Die sterkteperspektiefpraktyk

Volgens Weick et al. (1989:353—-354) is maatskaplike werkers gemaklik met die konsepte van die
sterkteperspektief, maar bly dit moeilik om werklik primér vanuit die perspektief te praktiseer, omdat
institusionele en professionele hindernisse steeds 'n faktor blyk te wees. Mense kan alleenlik groei
wanneer die maatskaplike werker dit aktief bevestig en ondersteun, verby die simptome kyk, en
deur die medium van 'n verhouding doelwitte en aspirasies help ontdek en daarop fokus. Saleebey
(2002b:81-82) beskou die beoefening van die sterkteperspektief as basiese goeie maatskaplike
werk. In plaas daarvan dat hulpverleners self vanuit vooropgestelde idees besluit wat die persoon,
gesin of gemeenskap nodig het, moet eerder vasgestel word hoe kli€nte hul maatskaplike realiteite
beleef en konstrueer. Deur kliénte se konteks en konstruksie te respekteer, word erkenning gegee
aan die spesiale en unieke belewing van maatskaplike omstandighede. Die praktyk van die
sterkteperspektief word gekenmerk deur die volgende: opregte dialoog, positiewe verwagting,
aanmoediging tot deelname in die kliént se leefwéreld saam met ander mense en die gemeenskap,

die identifisering van natuurlike hulpbronne en om te leer van die kliént.

Die sterkteperspektiefpraktyk gaan basies om n oop benadering tot die kliént as die deskundige in
sy situasie en oor die identifisering van sterktes op die verskillende vlakke van die ekologiese
sisteme. Dit behels die innerlike van die persoon self (vlak een), sy onmiddellike omgewing soos
sy gesin, familie en vriende (vlak twee) en verder die sosiaal-strukturele en sosiokulturele (vlakke
drie en vier). (Vgl. 2.8.) Hier geld ook die gedagte van sinergie wat plaasvind waar die individu as
gevolg van sy wisselwerking met die omgewing groter en voordeliger gevolge skep waardeur albei
kan baat vind (De Jong & Miller 1995:9). Die beginsel is derhalwe dat, indien persone individueel
ontwikkel, die maatskaplike omgewing ook bevoordeel word as gevolg van voortdurende tran-
saksies en wisselwerking wat plaasvind tussen die verskillende sisteme en die wedersydse
beinvloeding tussen persoon-in-omgewing. Deur die toepassing van die sterkteperspektief is dit

moontlik om meer positiewe en belowende transaksies te laat plaasvind.

¢ Die hulpverleningsverhouding in die sterkteperspektief

Maatskaplike werkers wat die sterkteperspektief gebruik, heg baie waarde aan die hulpverlenings-
verhouding wat sedert die vroegste tye van maatskaplike werk wel erken is, maar voeg hierby die
noodsaaklikheid van samewerking. Kenmerkend van die hulpverleningsverhouding is
doelgerigtheid, wederkerigheid, vertroue, bemagtiging, hoop en die ontstaan van drome, “... and
the placebo effect, meaning ‘I shall please” (Saleebey 2002b: 82—83). Die verhouding moet dus as
'n troostende en helende element dien wat 'n verwagting tot 'n beter toekoms skep. Die mobilisering
van kragte en geloof in die vermoé om te verander kan risiko’s in moontlikhede omskep. (Vgl.
274)

Die tradisionele waarde wat aan die professionele verhouding in hulpverlening geheg is, kan egter
ook 'n hindernis wees in die proses om mense te bemagtig. Deur die beklemtoning van
professionalisme word die maatskaplike werker die deskundige en die kliént word in 'n tipiese
ondergeskikte kliéntrol geplaas, wat n afstand as gevolg van die magsposisie tussen werker en
kliént laat ontstaan (Cowger & Snively 2002:109). Die toepassing van die sterkteperspektief het die
potensiaal om hierdie wanbalans, geskep deur 'n magsverhouding, uit te skakel deur magsdeling in

die hulpverleningsverhouding. (Vgl. 2.5.4 samewerking.)

Weick en Chamberlain (2002:97-98) sluit hierby aan deur te beklemtoon dat die verhouding tussen
maatskaplike werker en kliént die medium vir verandering bied. Dit wat die maatskaplike werker na
die verhouding bring, soos die geloof in mense se potensiaal om positief te kan verander, dien as
bron van energie en om die proses te aktiveer en hoop te herstel. Dit is egter belangrik in die
sterkteperspektief om geloof te hé in die krag wat in die persoon self opgesluit 1& en nie in
maatskaplike werkers wat mense kan verander nie. Die hooffokus van die sterkteperspektief is om
'n nuwe weg anderkant die probleem te vind deur middel van die persoon se vermoéns, talente en

aspirasies, in plaas daarvan om op die meervoudigheid van probleme te fokus.

Dit impliseer dat die maatskaplike werker in die pleegsorgsituasie nie die kliénte vanuit n
superieure posisie nie, maar in 'n samewerkende gees sal benader. Die pleegouers behoort
byvoorbeeld as vennote in dienslewering aan die kind beskou te word, terwyl die biologiese ouers
die deskundige is ten opsigte van hul leefwéreld, en dienslewering ingestel is op die identifisering
en inwerkingstelling van sterktes en hulpbronne wat tot voordeel van die kind aangewend kan

word.
¢ Die rol van die maatskaplike werker in die sterkteperspektief

Potgieter (1998:150) is van mening dat die maatskaplike werker op die uitkyk behoort te wees vir

die volgende sterktes in die kliént:

» persoonlikheids- en karaktertrekke soos eerlikheid, opregtheid, motivering,

optimisme, warmte en omgee vir ander;
» verhoudings met die omgewing soos betroubaarheid en liefdevolheid;

» kommunikasievaardighede soos die vermoé& om te luister, gevoelens te deel en

onderhandelingsvaardighede;

» sosiale vaardighede soos selfhandhawing, respek, uitgaande geaardheid en

samewerkendheid; en

» vaardighede in die gemeenskap soos gemeenskapsidentiteit, omgee vir ander,
bereidheid tot diensbaarheid en om 'n bydrae te maak, pogings om hulpbronne te

onderhou en te ontwikkel, en kulturele ondersteuning van tradisies.

Hierdie benadering tot die identifisering van sterktes sluit nou aan by die beginsels van die
ontwikkelingsassesseringsmodel (vgl. 4.4.1) sowel as die vlakke van die ekologiese perspektief
(vgl. 2.9) en dit verleen struktuur aan die rol van die maatskaplike werker vir die assessering van

sterktes.

Volgens Cowger en Snively (2002:110) kan die einddoel van die sterkteperspektief gesien word as
die bemagtiging van mense. In dié verband is die rol van die maatskaplike werker nie om mense te
verander, te behandel of berading te gee nie. Dit is naief om te verwag dat maatskaplike werkers
mense kan bemagtig, want mag is nie iets wat besit word om te versprei nie. Die maatskaplike
werker is 'n hulpbron wat oor toerusting beskik soos bekom deur opleiding en wat gewillig is om
kennis en vaardighede op so 'n wyse te deel dat mense hul eie mag kan besef en beheer kan neem
om hul probleme op te los. Die rol van die maatskaplike werker is dus om te bemoedig, bystand te
verleen, 'n instaatsteller, stimuleerder en om die sterktes binne mense en die omgewing los te

maak ten einde maatskaplike gelykheid en geregtigheid te bevorder.

Die rol van die maatskaplike werker in die pleegsorgsituasie sou dus wees om die kliént te help om
sy storie te vertel, sy situasie te eksploreer, sy verwagtinge en doelwitte te identifiseer en om binne
'n samewerkende verhouding oor 'n pleegsorgplan te besluit hoe dit uitgevoer behoort te word. Die
interne en eksterne kragte van pleegkinders moet ontsluit en geaktiveer word om sodoende na

selfstandigheid te ontwikkel.

2.7.6 Riglyne vir die assessering van sterktes

Weick et al. (1989:353) stel dit dat sterkte-assessering eksklusief op die kliént se vermoéns en

aspirasies op alle lewensterreine fokus. Die kliént en die maatskaplike werker moet op soek wees

na die ontdekking van individuele en gemeenskapshulpbronne waaruit geput kan word. Die vraag
is nie watter soort lewe die persoon gehad het nie, maar watter soort lewe hy wil hé en om dan al

die persoonlike en maatskaplike hulpbronne wat beskikbaar is aan te wend om dit te bekom.

Wat ekologies-geldige assessering betref, is Benner (1992:20) van mening dat 'n sisteem vir
kinderassessering, omgewingsanalisering en die identifisering van sterktes en behoeftes van die
kind, sy gesin behoort in te sluit. Indien sterkte-assessering volgens die vlakke van die ekologiese
benadering onderneem word, verseker dit 'n holistiese perspektief op die totale situasie van die kind
binne al die vlakke van die ekologiese sisteem. Ekologiese assessering as sodanig verwys na: “...
physical, social, and psychological or behavior settings a child operates within” (Benner 1992:20).
Ekologiese assessering is dus 'n kritiese komponent van geldige assessering. Wanneer daar
tydens assessering op die kind as individu of op die gesin as sisteem gefokus word, word dit
gedoen binne die konteks van die holistiese perspektief, maar ook om individuele behoeftes en

sterktes te bepaal waarvolgens hulpverlening aangebied kan word.

Dit is oor die algemeen so dat die literatuur oor assessering steeds oorweldigend ingestel is op
onvermoéns, abnormale gedrag, patologie en wanfunksionering van die individu, gesin, groep en
gemeenskap. Daar is min bewyslewering in die literatuur van hoe praktisyns tydens assessering
van sterktes gebruikmaak. Dit is eerder die geval dat die kliént se sterktes onderskat word en dat
maatskaplike werkers meer negatiewe persepsies van hul kliénte het as wat die kliénte van
hulleself het. Daar is 'n teenstrydigheid in maatskaplikewerkideologie en -praktyk deurdat daar
gesé word dat maatskaplike werkers met sterktes en nie met swakhede werk nie, terwyl

probleemgerigtheid steeds kenmerkend van die praktyk is (Cowger & Snively 2002:107).

Assessering volgens die sterkteperspektief fokus op die herkenning van sterktes en voorsien n
struktuur en inhoud vir ondersoek na bereikbare alternatiewe, die mobilisering van bevoegdhede
wat 'n verskil kan maak en die opbou van selfvertroue waardeur hoop gestimuleer kan word
(Cowger & Snively 2002:111). Volgens die sterkteperspektief is assessering derhalwe nie ingestel
op wat verkeerd is met die kliént nie, maar in plaas daarvan word daar gesoek na sterktes en hoe
daarop gebou kan word ter bemagtiging en ontwikkeling van die kliént om beheer te neem oor
probleme. Cowger en Snively (2002:112) stel dit dat die assessering van sterktes 'n proses sowel
as 'n produk is. Assessering as proses is om die kliént te help om sy situasie te definieer en om
betekenis te gee aan die faktore wat hom beinvioed. Dit word bewerkstellig deur die kliént sy storie
te laat vertel en hom te laat besef dat, indien die werker sy eienaarskap oor sy storie respekteer, hy
meer geneé sal wees om sy storie ten volle te vertel. Assessering as produk is 'n beskrywende
ooreenkoms tussen werker en kliént oor die aard van die probleemsituasie en 'n analitiese en

verklarende betekenis van die faktore wat die probleemsituasie beinvloed.

Die volgende riglyne vir assessering word deur Cowger (1994:265-267) en Cowger en Snively
(2002:112—-115) weergegee, gebaseer op die uitgangspunt dat daar meervoudige konstruksies van
die werklikheid van elke kliént se situasie bestaan. Volgens Ferreira (2004b:66) is hierdie
uitgangspunt eie aan die sosiaalkonstruktivisme van Shaw (1966) en impliseer dit dat sosiale
aktiwiteite waardeur nuwe werklikhede gekonstrueer word binne sosiale omgewing of konteks
plaasvind. Verder word dit ook gestel dat die kliént se probleemsituasie interaktief, multi-oorsaaklik
en voortdurend veranderlik is. Tydens sterktegerigte assessering behoort die volgende aspekte in

ag geneem te word:
e Gee voorrang aan die kliént se begrip van die feite

Die sentrale fokus van die assessering is die kliént se siening van die situasie, die betekenis wat hy
daaraan gee en die gevoelens wat hy daaroor het. Die assesseringsinhoud handel oor die
interpersoonlike, kognitiewe, geestelike en bio-psigiese dinamika in soverre dit die situasie belig
soos deur die kliént aangebied. Hierdie inhoud word slegs gebruik om sterktes of hindernisse ten
opsigte van doelbereiking soos deur die kliént gestel te identifiseer. Die wetenskaplike basis van
maatskaplike werk en assessering as sodanig mag nie gebruik word om die kliént te stigmatiseer
nie en intra- en interpersoonlike assessering soos inligtingversameling oor die kliént se verlede is

nie in eie reg belangrik nie (Cowger 1994:256).
e Glo die kliént

Sentraal tot die sterkteperspektief is om te glo dat die kliént betroubaar is. Bevooroordeelheid
teenoor die kliént is teenstrydig met maatskaplikewerkbeginsels soos respek, eerbied en agting en
kan lei tot 'n selfvervullende profesie oor kliénte. Dit mag nodig wees om kliénte te konfronteer deur
alternatiewe of ander sienings oor die situasie te eksploreer, maar in 'n gees van omgee en

ondersteuning (Cowger 1994:256).
e Stel vas wat die kliént wil hé

Daar is twee aspekte in die verband wat vasgestel moet word, naamlik: (1) wat wil die kliént hé en
wat verwag hy van dienste; en (2) wat verwag die kliént moet gebeur met betrekking tot sy huidige
probleemsituasie? Laasgenoemde het te make met die kliént se doelstellings en wat hy as
suksesvolle oplossings vir sy situasie beskou. Suksesvolle praktisyns baseer assesserings op die
kliént se motivering wat weer afhanklik is van die verwagting dat persoonlike doelstellings bereik
sal word (Cowger & Snively 2002:113).

o Assessering moet persoonlike en omgewingsterktes insluit

Dit is voor die hand liggend dat daar altyd persoonlike en omgewingshindernisse sal wees. Indien
daar egter van die standpunt uitgegaan word, soos in die sterkteperspektief, dat oplossings geleé is
in sterktes, is die fokus op probleme inderwaarheid futiel (Ferreira 2004b:67). Die kliént se sterktes

word in die kreatiewe hantering van persoonlike en omgewingshindernisse aangewend.
¢ Multidimensionele assessering van sterktes

Multidimensionele assessering word algemeen erken in maatskaplike werk. Praktisering vanuit n
sterkteperspektief beteken dat daar geglo word dat sterktes en hulpbronne wat aangewend word
om moeilike situasies te hanteer geleé is in die persoon se interpersoonlike vaardighede,
motivering, emosionele sterktes en die vermoé& om helder te dink. Die kliént se eksterne sterktes is
afkomstig van gesinsnetwerke, betekenisvolle ander, vrywillige organisasies, groepe in die
gemeenskap, en openbare instellings wat die potensiaal het om geleenthede te voorsien en te
ondersteun. Multidimensionele assessering behels ook 'n ondersoek na mag en magsverhoudings
in die transaksies tussen die kliént en omgewing, wat 'n konteks vir evaluering van alternatiewe

oplossings vir die kliént en werker bied (Ferreira 2004b:68).
¢ Die gebruik van assessering om uniekheid te ontdek

Assessering volgens die sterkteperspektief word geindividualiseer ten einde te begryp hoe die
kliént sy unieke situasie ervaar (Cowger & Snively 2002:113). Die beginsel van individualisering

kom dus tot sy reg tydens die assesseringsproses.
e Gebruik die kliént se woorde

Geskrewe assesserings moet bestaan uit onopgesmukte, selfverklarende woorde en, waar
toepaslik, behoort direkte aanhalings van die kliént gebruik te word om probleme en oplossings te
noem en te beskryf. Goldstein (1990) word deur Cowger en Snively (2002:114) aangehaal as dat
professionele taal dikwels uit waardebelaaide metafore en idiome bestaan, wat meer te make het
met filosofiese aannames oor die mens en ideologieé van professionaliteit en die politiek van die
praktyk as wat dit te doen het met objektiewe rasionaliteit. Woordgebruik wat die kliént se waardes
weerspieél, plaas hom in die rol van deskundige en die maatskaplike werker se taak is om 'n begrip

te ontwikkel oor die betekenis wat die situasie vir die kliént inhou.

Volgens Benner (1992:103) moet die gesin se uitkomste vir doelbereiking in hulle eie woorde
geskryf word, “... rather than in professional jargon”. Uitkomste word beskou as stellings oor die
veranderinge wat die gesin vir hulleself daarstel. Uitkomste behoort funksioneel volgens die gesin

se prioriteite gestel te word. Verder behoort dit vergesel te word van maklik implementeerbare

aktiwiteite wat inpas by die roetine van die gesin en wat gerig is op die gesin se eie sterktes,
hulpbronne en ondersteuningsnetwerke. Die verskil tussen 'n gesinsuitkoms en ’n professioneel-

geformuleerde uitkoms is byvoorbeeld die volgende:

» Gesinsuitkoms: “Ons kan probeer reél dat Beth se biologiese moeder haar elke

Sondagmiddag kan skakel of besoek.”

» Professioneel-gestelde doelwit: “Die pleegmoeder sal n ooreenkoms met Beth se
moeder aangaan dat sy haar elke tweede Sondag kan besoek en elke alternatiewe

Sondag telefonies tussen 14:00 en 16:00 kan skakel.”

Bogenoemde illustreer duidelik die begrip wat die kliént vir sy situasie openbaar en wat hy wil
bereik. Geen goed geformuleerde beplanning sal slaag indien die kliént nie eienaarskap daarvan

neem nie.
e Assessering is 'n gesamentlike taak van die terapeut en die kliént

Tydens assessering is die werker en die kliént in verskillende rolle. Die werker se rol is om
ondersoek in te stel, te luister en die kliént by te staan in die ontdekking, opheldering en artikulering
van sy situasie soos hy dit verstaan en dit graag wil hé. Die kliént gee rigting aan die inhoud van
die assessering en neem verantwoordelikheid vir die proses en die produk aangesien hy die

hoofaandeelhouer is en daarmee moet saamstem (Cowger 1994:266).
¢ Bereik’'n wedersydse ooreenkoms oor die assessering

Hulpverleners behoort nie 'n geheime assessering te hé nie. Alle skriftelike assesserings moet met
die kliént gedeel word, aangesien dit struktuur en rigting verleen om die kliént se probleemsituasie
mee te konfronteer. Geheime assesserings kan die kliént kwesbaar vir manipulering laat (Cowger
1994:266).

e Vermy blaam en blamering

Dit gebeur dikwels dat assessering en blaam verstrengel raak en sommige hulpverleningsmodelle
beskik oor 'n inherente blaamkomponent. Blaam staan in die weg van die soeke na oplossings en
gee aanleiding tot 'n verlaagde selfbeeld. Dit kan ook aangeleerde hulpeloosheid tot gevolg hé of

aanleiding gee tot 'n gebrek aan motivering om die probleem aan te spreek (Ferreira 2004b:68).
¢ Vermy oorsaak-en-gevolg-denke

Oorsaaklikheidsdenke verteenwoordig slegs een van baie perspektiewe op probleemsituasies en
kan maklik aanleiding gee tot blamering, of etikettering, soos reeds bespreek (vgl. 2.1.4) oor die

liniére benadering. Probleemsituasies is gewoonlik multidimensioneel van aard, beskik oor

energie, verteenwoordig meervoudigerigtingoptredes of 'n sirkulére benadering en reflekteer 'n
dinamika wat nie pas by eenvoudige oorsaaklikheidsverklarings nie (Cowger & Snively 2002:114—
115).

e Assesseer, moenie diagnoseer nie

Diagnoses is teenstydig met die sterkteperspektief aangesien dit in die konteks van patologie,
afwyking en tekortkominge gebruik word wat gevolglik aanleiding gee tot etikettering en die
veronderstelling van ongewilde en onaanvaarbare gedrag as 'n simptoom van onderliggende
patologie (Cowger & Snively 2002:115). Daar word algemeen in die maatskaplikewerkliteratuur
voorkeur gegee aan die woord assessering bo diagnosering, aangesien laasgenoemde die helper
as die deskundige betreffende die kliént se situasie beskou. Hulpverleners wat vanuit die
sterkteperspektief assesseer, sal saam met die kliént sy interne en eksterne lewensituasie verken
en beskryf in terme van die betekenis wat deur die kliént daaraan verleen word. Assessering is 'n
gesamentlike proses wat fokus op persoonlike en omgewingsterktes binne die unieke situasie soos
deur die kliént ervaar en nie volgens 'n vaste raamwerk wat die terapeut vanuit 'n magsposisie

toepas nie.

Wanneer hierdie assesseringsriglyne tydens pleegsorg toegepas word, impliseer dit groter
deelname van die pleegkind volgens sy vermoé en ontwikkelingstadium, sowel as die biologiese en
pleegouers indien eersgenoemde aktief betrokke is. Verder behoort die betrokke partye/kliénte
groter eienaarskap van die pleegsorgplan en die uitvoering daarvan te neem omdat dit volgens hul
eie doelwitte saamgestel word. Dit sal ook verseker dat assessering vanuit 'n sterkteperspektief
gedoen word en dat daar nie weer in probleemgerigtheid volgens die ou diagnostiese paradigma
verval word nie. (Vgl. 2.3.) By die praktiese uitvoering van assessering volgens hierdie perspektief

behoort daar 'n bepaalde proses gevolg te word.

2.7.7 Die assesseringsproses

Die eerste komponent van assessering is 'n proses waarvolgens die werker en die kliént die
probleemsituasie definieer of probeer verklaar waarom die kliént aangewese is op hulpverlening.
Die tweede komponent van assessering behels die evaluering en betekenisgewing aan faktore wat
die probleemsituasie beinvioed (Cowger & Snively 2002:115). Daar word net kortliks na hierdie
twee komponente verwys aangesien die assesseringsproses op die kind as individu van toepassing

gemaak word in hoofstuk vier.

e Eerste komponent: Definiéring van die probleem

Definiéring van die probleem is die begin van die hulpverleningsproses en moenie verwar word met
die evaluering en analisering van die probleemsituasie nie. Gedurende hierdie tyd word die kliént
gehelp om sy storie te vertel. Die volgende lys gee 'n uiteensetting van wat die werker en die kliént

kan doen om die probleem te definieer (Cowger & Snively 2002:115-117):

» ’n Kort opsomming oor die geidentifiseerde probleemsituasie. Dit behels 'n kort
uiteensetting in eenvoudige en direkte taal soos wedersyds ooreengekom tussen

werker en kliént. Indien geskrewe, moet dit slegs een paragraaf beslaan.

> Wie (persone, groepe of gemeenskappe) is betrokke, ingeslote die kliént(e) wat hulp
soek?

» Hoe en op watter wyse is die deelnemers betrokke en wat gebeur tussen die
deelnemers voor, gedurende en in die onmiddellike daaropvolgende aktiwiteite wat

verband hou met die probleemsituasie?
» Watter betekenis gee die kliént aan die probleemsituasie?
» Wat verlang die kliént met betrekking tot die probleemsituasie?
» Wat verwag of wat wil die kliént hé deur hulp te soek?
» Hoe sou die kliént se lewe wees indien die probleem opgelos sou wees?

Hierdie uiteensetting veronderstel dat die kliént weet waarom hy hulp soek en dat hy met behulp
van die werker in staat sal wees om die aard van die probleem te stel. Die vrae is ook gebaseer op
'n praktykmodel waar die werkers hul kliénte glo en vertrou en waar bevoegdhede versterk kan
word met 'n oriéntasie van “what you see is what you get’, en waar daar nie op dieperliggende
intrapsigiese aspekte ingegaan word nie. Indien die kliéntsisteem uit meer as een persoon
bestaan, kan daar vele definisies oor die probleemsituasie wees. In sodanige gevalle is dit die taak
van die maatskaplike werker “... to find common ground in problem definitions” (Cowger & Snively
2002:116).

Vanuit praktykervaring sou die toepassing van bogenoemde riglyne, soos dat die Kkliént
veronderstel is om te weet waarom hy op hulp aangewese is, moeilik uitvoerbaar wees met die
nievrywillige of ongemotiveerde kliént, soos wat dikwels gebeur by statutére intervensie. Dit is
veral relevant by die verwydering van kinders wat, soos in die geval van hierdie studie, in pleegsorg
geplaas word en die ouers deur 'n hofbevel gedwing word om aan sekere voorwaardes te voldoen.

Hierdie kliénte word grootliks ontneem van hul selfbeskikkingsreg en dit verg intensiewe insette van

die maatskaplike werker om die ouers en soms ook die kinders wat uitdagende gedrag openbaar,
se samewerking te bekom. Daar word egter van die standpunt uitgegaan dat indien bogenoemde
riglyne vir assessering van sterktes toegepas word, die kliént se vertroue en geloof in homself en

die beste belang van sy kind grootliks herstel kan word.

Tydens die eerste komponent van assessering word die probleem in eenvoudige, konkrete terme
na aanleiding van die kliént se storie uiteengesit. Daarna volg die tweede komponent, waar

gebruik gemaak word van 'n assesseringsraamwerk as riglyn.
e Tweede komponent: Raamwerk vir assessering

Hierdie deel behels die analisering en evaluering van en betekenisgewing aan faktore wat 'n invlioed
op die probleemsituasie uitoefen. Die model kan op twee asse voorgestel word, naamlik die
kontinuum van omgewingsfaktore versus kliéntfaktore op die eerste as; en op die tweede as die
kontinuum van sterktes versus hindernisse. 'n Volledige assessering behoort data op al vier punte
van die kwadrant te bevat en nie net byvoorbeeld op die leemtes of tekortkominge nie, want dit sou
onvanpas wees volgens die sterkteperspektief. Die assesseringsasse word soos volg voorgestel
(Cowger & Snively 2002:116-117):

Figuur 4: Assesseringsasse
Sterktes

Omgewingsfaktore ‘ Kliéntefaktore

Hindernisse

Assessering volgens hierdie raamwerk behoort prominensie te verleen aan individuele en
omgewingsterktes, terwyl tekortkominge in die individu en die omgewing slegs as hindernisse
beskou word en nie deel uitmaak van die primére inhoud nie. Deur die fokus op sterktes te plaas
word verby die probleem gekyk na dit waarna in die doelformulering gestreef word. Die
assesseringsriglyn word prakties toegepas in hoofstuk vier (vgl. 4.4.3) wanneer dienslewering aan

die pleegkind op die individuele vlak van die ekologiese sisteem bespreek word.

2.7.8 Hulpverlening volgens die sterkteperspektief

Hoewel die studie nie primér op intervensie gerig is nie, word slegs kortliks verwys na die
hulpverleningsproses volgens die sterkteperspektief, soos deur Saleebey (2002b:90-91)
uiteengesit. Die eerste stap in die proses is die erkenning en herlewing van pyn en trauma ten

einde dit in perspektief te plaas, begrip te ontwikkel, veerkragtigheid te ontdek en aanpassings vir

heling te maak. In die proses word losgekom van die verlede en word daar herbesin oor 'n ander

en beter hede en toekoms.

Tydens die tweede stap word gesprekvoering en narratiewe oor veerkragtigheid en sterktes
gestimuleer. Nuwe taalgebruik word aangeleer ten einde veerkragtigheid te ontplooi, sterktes te
identifiseer en nuwe betekenis ten opsigte van die self en die omgewing te gee. Daar word veral
gebruik gemaak van luister om te hoor wat die kliént gedoen het om te oorleef (Saleebey
2002b:88-89 en Weick & Chamberlain 2002:98). Vraagstelling word ook gebruik om die kliént
bewus te maak van hoe hy oorleef het, watter ondersteuningsbronne hy oor beskik, watter
moontlikhede daar vir hom bestaan en hoe hy oor homself voel. Vir hierdie doel word daar gebruik
gemaak van oorlewings-, ondersteunings- en uitsonderingsvrae (De Jong & Miller 1999:4—7 en
Saleebey 2002a:89). 'n Pleegkind se selfwaarde word gewoonlik beskadig deur statutére ingryping
en deur die gebruik van sterktegerigte vrae kan hy in kontak kom met sy eie gevoelens en denke

en homself meer positief en betekenisvol ervaar.

Die volgende stap in die proses fokus op opleiding en handeling, waartydens die kliént ondersteun
word om risiko’'s te neem en volgens nuutontdekte, duidelik geformuleerde doelwitte en
bevoegdhede tot aksie oorgaan. Hierna word beweeg na normalisering en terminering wanneer
die kliént in staat is om volgens 'n fondament van sterktes in homself en sy omgewing te
funksioneer (Saleebey 2002b:90-91). Die einddoel van dienslewering aan die pleegkind sou veral
wees om sy lewe te normaliseer deur permanensiebeplanning (vgl. 3.9), hetsy by die pleeg- of
biologiese ouers, en dat hy gedurende toekomstige krisisse sal kan staatmaak op sy ontwikkelde

innerlike kragte sowel as die ontginning van hulpbronne uit die omgewing.

2.8 SAMEVATTING OOR DIE EKOLOGIESE EN STERKTEPERSPEKTIEF

Die hoofstuk oor die konseptuele raamwerk vir die bestudering van pleegsorg is begin met n
beskrywing van die sisteemteorie, aangesien die ekologiese benadering afkomstig is van die
konsep van ekologie en die beginsels van die algemene sisteemteorie. Die ekologiese perspektief
fokus op die transaksies tussen die mens en sy omgewing ten einde wedersydse aanpassing en
verbeterde maatskaplike funksionering op alle vlakke te bevorder. Dit bied 'n holistiese raamwerk
wat toepasbaar is in 'n wye veld van maatskaplike werk met die individu, gesin, groep, gemeenskap
en instansies. Daarna is oorgegaan na die sterkteperspektief, aangesien die beginsels vir
assessering en dienslewering op die verskillende vlakke van die ekologiese ontledingsisteme

vanuit die sterkteperspektief gedoen word.

Daar is 'n groeiende erkenning dat die konsepte van die sterkteperspektief multidimensioneel is en
die beste begryp word wanneer daarna gekyk word as 'n produk van transaksies binne en tussen
meervoudige sistemiese vilakke. So, byvoorbeeld, is veerkragtigheid 'n kombinasie van interne en
eksterne faktore in die persoon se biologiese, psigologiese, sosiale en geestelike aspekte sowel as
in die omgewing (Waller 2001:9). Dit kan dus in die individu, binne die gesin, die gemeenskap of in

die groter sosiale en omgewingsisteme voorkom.

Binne die ekologiese sisteem vind daar n voortdurende wisselwerking tussen risiko- en
beskermende faktore plaas, wat die individu se lewe positief of negatief kan beinvioed. Wanneer
die sterkteperspektief binne die ekologiese raamwerk benut word, word analiserings op die
verskillende vlakke gedoen met die doel om sterktes en hulpbronne te ontdek waardeur groei en
ontwikkeling bewerkstellig kan word. Mense groei nie wanneer daar op probleme gefokus word

nie, maar wel wanneer die klem geplaas word op wat alreeds bereik is en waarna gestrewe word.

Die laaste aspek wat in hierdie hoofstuk gehanteer word en wat as die eindpunt van die konsep-
tuele raamwerk dien, is die uiteensetting van die ekologiese ontledingsisteme. Pleegsorg as
alternatiewe sorg word aan die hand van hierdie vier viakke bestudeer en in die daaropvolgende

hoofstukke geanaliseer ten einde 'n holistiese perspektief daarop te verkry.

2.9 VLAKKE IN DIE EKOLOGIESE ONTLEDINGSISTEME

Die konseptualisering van die ekologiese omgewing kan volgens Bronfenbrenner, soos aangehaal
deur Greif en Lynch (1983:58), volgens vier omgewingsisteme ontleed word, naamlik die mikro-,
meso-, ekso- en makrosisteem. Schoeman en Ferreira (2000:396-397) wys daarop dat
betekenisvolle aanpassings gemaak is aan die oorspronklike ekologiese model van Bronfenbrenner
(1974) waaruit die sogenaamde ekologiese ontledingsisteem ontwikkel het en wat bestaan uit vier
ekologiese ontledingsvlakke, naamlik die individuele, gesinstrukturele, sosiaal-strukturele en
sosiokulturele vlakke. Ambrosino et al (2008:60-64) beskryf ook die “levels of the ecological
system” wat as konseptuele raamwerk gebruik kan word om die interafhanklikheid en
wisselwerking tussen vlakke van mikro- tot makrosisteem waar te neem. Wanneer maatskaplike
problematiek aangespreek word, is dit nie altyd aanvanklik duidelik waar 'n faktor inpas nie en
sommige faktore beinvloed meer as een viak. Daarom bied sodanige raamwerk die geleentheid
om waarnemings op verskillende vlakke/sisteme holisties te doen. Vir die analisering van die
pleegsorgpraktyk word die vier omgewingsisteme gekombineer met die ooreenstemmende vlakke,
naamlik die mikrosisteem vir die individuele vlak; die mesosisteem vir die gesinsvlak; die

eksosisteem vir die sosiaal-strukturele vlak; en die makrosisteem vir die sosiokulturele vlak. (Vgl.

fig. 5.) Dit bied aan praktisyns die geleentheid om die wisselwerking tussen meervoudige
veranderlikes en hul verskillende verhoudings vanaf mikro- tot makrosisteem te analiseer en

sodoende 'n holistiese beskouing op die persoon-in-situasie te bekom.

In die literatuur is dit opvallend dat meeste ekosistemiese teoretici slegs gebruik maak van die
mikro-, meso- en makrosisteem en nie na die eksosisteem verwys nie. Die informele sisteme van
die individu en gesin word onder die mikrosisteem gekombineer, terwyl die formele sisteme wat 'n
impak op die kliént het op die mesosisteem verken en beskryf word. Die makrosisteem word as die
oorhoofse vlak beskou waarbinne die ander sisteme funksioneer. Persoonlik word die vier sisteme
verkies, omdat dit 'n meer gespesifiseerde raamwerk bied waarvolgens maatskaplike verskynsels
meer intensief op 'n persoonlike, gesins-, omgewings- en ideologiese vlak geanaliseer kan word.
Die verkenning en beskrywing vind dus vanaf die interne na die eksterne vliakke plaas, sowel as
vanaf die kleinste (mikro-), middel- (meso-), buite- (ekso-) en allesomsluitende (makro-) sisteme en

kan weer tot 'n holisme geintegreer word.

Vir die doeleindes van hierdie studie word die pleegsorgpraktyk soos volg geanaliseer: die
mikrosisteem (die individuele vlak van die pleegkind), die mesosisteem (die gesinsvlak betreffende
die biologiese en pleegouers), die eksosisteem (die sosiaal-strukturele vlak soos ekonomiese en
maatskaplike realiteite) en die makrosisteem (die sosiokulturele vlak wat op ideologiese en
kulturele aspekte fokus). Die vier ontledingsisteme en vlakke word vervolgens bespreek, waarna

dit skematies in figuur 5 voorgestel word.

29.1 Mikrosisteem op die individuele viak

Die mikrosisteem sluit daardie faktore van plek, tyd, aktiwiteit en rol in wat binne 'n spesifieke opset
van die individu gevind word (Benner 1992:16). Volgens Schoeman (1999:75) verwys dit na die
veelheid van verhoudings wat tussen 'n persoon en sy onmiddellike fisiese omgewing bestaan,
byvoorbeeld die kind se verhouding met sy onderwyser waar hy in die rol van die leerder is.
Shaffer (1999:63) wys daarop dat die mikrosisteem van die baba minder kompleks is omdat dit
meestal beperk is tot die gesin. Die sisteem word egter al hoe meer kompleks namate die kind
uitbeweeg na dagsorg, voorskoolse programme, die woonbuurt en die portuurgroep. Die kind word
dan nie net beinvioed deur persone in sy onmiddellike omgewing nie, maar sy eie biologiese en
sosiale aspekte soos temperament, fisiese voorkoms en vermoéns het 'n invioed op sy gedrag.
Volgens Sheldon en Macdonald (2009:198-199) vorm die blootstelling van die groeiende kind aan
toenemend meer verhoudings met verskillende mense en sisteme die basis vir sy maatskaplike
ontwikkeling. Die mikrosisteem verteenwoordig derhalwe die onmiddellike omgewing van die

individu, waar die gedrag en rolvervulling van elke ander persoon in daardie sisteem betrokke 'n

wedersydse invloed op mekaar uitoefen. Betreffende die pleegkind as individu, sal op hierdie vlak
gefokus word op die assessering van die kind se fisiese, emosionele, kognitiewe, maatskaplike en
geestelike sterktes wat as uitgangspunt vir dienslewering gebruik kan word, asook die identifisering

van leemtes waarvoor voorsiening in die individuele hulpverleningsplan gemaak moet word.

29.2 Mesosisteem op die gesinsviak

Die mikrosisteem sluit alle hoofaspekte van die persoon en sy interpersoonlike verhoudings in. Vir
die kind sal dit wees sy huis, skool, kerk en die verhoudings wat dit insluit. Dit is eintlik 'n
uitbreiding van die mikrosisteem waar 'n analisering van die wisselwerking tussen die verskillende
sisteme plaasvind. Die kind wat by die skool 'n aangename dag gehad het en goed met sy maats
en onderwysers oor die weg gekom het, sal in 'n aangename gemoedstoestand by die huis
aankom. Die wederkerige effek van hierdie sisteme sal weer meebring dat die kind wat by die huis
deur konflik ontstel is, moeilik by die skool sal konsentreer en dalk ongelukkig in die klaskamer sal
wees (Benner 1992:16, 18).

Schoeman (1999:75) onderskei tussen die mikro- en mesosisteem deur te noem dat die
mikrosisteem bestaan uit die verhouding tussen die individu en sy onmiddellike omgewing
(mikrosisteem) waar hy 'n bepaalde rol vervul, byvoorbeeld 'n vrou se verhouding met haar gesin
waar sy die rol as moeder vervul. Sheldon en Macdonald (2009:199) stel dit dat die mesosisteem
verwys na die verhoudings tussen mikrosisteme en in die besonder tussen die gesin en ander

mikrosisteme; dus die interverwantskap tussen die individu en die verskillende mikrosisteme.

By die ontleding van faktore wat 'n rol speel in maatskaplike problematiek sal op hierdie viak
grootliks gefokus word op die aard van die gesinstruktuur en aspekte soos rolfunksionering,
interaksionele dinamika en eienskappe van die gesin as 'n sosiale eenheid. Verder is die aard van
die grense belangrik soos of die gesin betrokke is by sosiale netwerke met deurdringbare grense
en of hulle in isolasie met geslote grense funksioneer (Carlson 1984:574-576). Die ontleding van
die rolle, grense, dinamika en ander gesinsistemiese elemente bied aan die hulpverlener die
geleentheid om saam met die gesin sterktes en ondersteuningsnetwerke te identifiseer en
sodoende gesinsfunksionering te bevorder en die pleegsorgplan uit te voer. Soms word die

mesosisteem as deel van die eksosisteem voorgestel.

2.9.3 Eksosisteem op die sosiaal-strukturele viak

Die eksosisteem bestaan uit sosiale strukture soos gesondheidsinstellings, werkgewers,

staatsdepartemente, wetstoepassers of ander infrastrukture en dienslewerende instansies

waarbinne mense leef. Wanneer in die eksosisteem beweeg word, behoort sisteme in die gemeen-

skap en omringende omgewing ook in ag geneem te word (Benner 1992:16, 18).

Die eksosisteem is n uitbreiding van die mesosisteem en sluit alle formele en informele
maatskaplike strukture in die individu se onmiddellike omgewing in, sowel as die invloed wat hierdie
instellings op die aktiwiteite binne die individu se onmiddellike omgewing uitoefen (Schoeman
1999:76). Shaffer (1999:65) en Sheldon en Macdonald (2009:199) wys daarop dat, hoewel kinders
nie 'n direkte rol in hierdie sisteme speel nie, hul welsyn deur besluite en aksies daarvan beinvloed
word. S0, byvoorbeeld kan die ouer se werksomgewing 'n positiewe of negatiewe effek betreffende
werksbevrediging hé, wat weer die ouer se verhouding tuis met die kind kan benadeel of
bevoordeel. Die kind is dus nie noodwendig fisies of direk betrokke in die eksosisteem nie, maar
as gevolg van die wedersydse beinvloeding en die sistemiese effek word die kind se welstand

geraak deur byvoorbeeld sterktes of leemtes in dienslewering deur openbare instellings.

Ontleding op hierdie vlak is gerig op belangrike formele en informele instellings in die gemeenskap,
soos ekonomiese realiteite en neigings betreffende lae of hoé werkloosheidsyfers en die versprei-
ding en beskikbaarheid van goedere en dienste. Ander belangrike aspekte in die gemeenskap en
omgewing is wetstoepassing en kriminele praktyke sowel as die verspreiding van maatskaplike
hulpbronne onder alle lae in die bevolking (Carlson 1984:576-578). Die sosiaal-strukturele
omgewing kan geleenthede of hindernisse vir die individu, gesin of groep bied en soms gebeur dit
dat die persoon van omgewing verander waar beter in sy behoeftes voorsien kan word, of dat
verandering in homself plaasvind om by omgewingseise te konformeer en aan te pas ten einde sy
maatskaplike funksionering te verbeter (Hoffmann 1987:230). Kinderwetgewing waarin onder
andere die gronde vir sorgbehoewendheid en voorskrifte vir pleegsorg uiteengesit word, sal ook
van besondere betekenis vir die welstand van die pleegkind wees.

Dit het dus te make met 'n basiese maatskaplike infrastruktuur in die gemeenskap en omgewing,
die voorsiening van goedere en dienste, en die sterktes of hindernisse wat op hierdie gebied
bestaan. Voorbeelde van hindernisse in die kind se omgewing wat op hierdie vlak in hoofstuk ses
bespreek word, is siekte soos die verworwe immuniteitsgebreksindroom (VIGS), mishandeling of
verwaarlosing en die effek van armoede. Daar kan ook verwys word na die eksterne faktore in die
leefwéreld van die individu, gesin of groep en politici en beleidmakers moet bewus gemaak word
van leemtes op hierdie terrein waaraan aandag geskenk behoort te word, sodat die individu of

gesin binne 'n responderende omgewing (vgl. 2.1.2) kan funksioneer.

Betreffende die pleeggesin, sal die rol van die maatskaplikediensleweringsinstansies en
hulpbronne om materiéle, sielkundige, opvoedkundige, ontspannings-, gesondheids- en ander

dienste te lewer 'n uiters noodsaaklike rol vervul in die geslaagdheid van die plasing al dan nie. Die

eksterne omgewing kan dus 'n sterkte of hindernis in die ontwikkeling en funksionering van die
persoon wees. Hierdie sosiaal-strukturele faktore is meestal nou betrokke by dit wat op die

breedste of makrovlak, naamlik die sosiokulturele vlak plaasvind.

2.9.4 Makrosisteem en die sosiokulturele viak

Die makrosisteem verteenwoordig die breé kultuur en subkulture soos geloof, etniese gebruike en
waardes. Dit sluit globale instellings en ideologieé in (Benner 1992:16). Volgens Schoeman
(1999:76) vorm die makrosisteem die kultuur of subkultuur waarbinne die ekso-, meso- en
mikrosisteem funksioneer. Wanneer kinders byvoorbeeld geassesseer word, word spesifiek gelet
na hul individuele bevoegdheid om sekere take gedurende spesifieke ontwikkelingstadia uit te voer.
Dan word daar verder beweeg na die ander vlakke van analisering soos om die sterktes en
behoeftes van die gesin te assesseer (Benner 1992:20). Daar word dus by die kind as individu op
mikrovlak begin en uitbeweeg na faktore by die gesin en omgewing binne 'n bepaalde kulturele
konteks ten einde 'n holistiese perspektief te bekom waarvolgens intervensie kan plaasvind.
Volgens Shaffer (1999:65) is die makrosisteem die oorhoofse ideologie wat voorskryf hoe kinders
behandel behoort te word, wat hulle geleer moet word en waarna hulle behoort te streef. Hoewel
hierdie waardes verskil volgens verskillende kulture en sosiale stand, bepaal dit grootliks wat
kinders in hul huise, woonbuurte, skole en in ander sisteme wat hulle direk of indirek beinvloed, sal

ervaar.

Tydens die ontleding van die sosiale norme, kulturele waardes en geloofsoortuiging, word aandag
geskenk aan die identifisering van beskermende en riskante faktore betreffende waardestelsels in
die maatskaplike werk sowel as die samelewing oor kinders in sorgbehoewende omstandighede en
in pleegsorg. Verder word vir die doeleindes van hierdie studie aandag geskenk aan kulturele en
spirituele aspekte, veral betreffende houdings oor kinders in terme van geslag, dissipline, respek,
erkenning van regte en beskerming. 'n Gemeenskap wat 'n hoé prioriteit aan kinderbeskerming
verleen, sal ingestel wees op die uitroeiing van onaanvaarbare gedrag teenoor kinders soos
verwaarlosing, mishandeling, verkragting of misbruik. Indien die kind ingevolge godsdienstige
oortuigings as skepsel van God gesien word, kan dit bevorderlik wees vir die respektering van die
beste belang van die kind. In 'n land soos Suid-Afrika waar daar 'n toename in weeskinders
voorkom, behoort mense vanuit godsdienstige en/of waarde- en normestelsels meer geredelik

beskikbaar te wees om hulleself as pleegouers aan te bied.

Die makrosisteem kan dus gesien word as die breé, allesomvattende konteks waarbinne die
individu funksioneer, wat grootliks beinvloed word deur abstrakte elemente soos kulturele waardes,

norme en geloofsoortuigings. Vervolgens word 'n skematiese voorstelling gegee van die sisteme

en vlakke in die ekologiese omgewing wat 'n raamwerk vir die analisering van sterktes en
struikelblokke bied.

Figuur 5: Sisteme en viakke in die ekologiese perspektief vir die ontleding van die

pleegsorgsituasie

Makrosisteem
Sosiokulturele viak
Kulturele waardes en norme en
geloofsoortuigings

Eksosisteem
Sosiaal-strukturele viak
Maatskaplike instellings en
omgewingseienskappe

Mesosisteem
Gesinsvlak met verhoudings en
dinamika, gesin-van-oorsprong
beinvioeding

Mikrosisteem
Individuelevlak persoon-
likheid en -vermoéns

(Bronne: Carlson 1984:578, Schoeman 1999:77 & 81 Shaffer 1999:64 en Ambrosino et al.
2008:60-63.)

Die verskillende sisteme en vlakke van die ekologiese perspektief bied 'n breé en omvattende
raamwerk waarvolgens meervoudige bydraende en instandhoudende faktore ten opsigte van
maatskaplike verskynsels soos kindermishandeling en die noodsaak vir alternatiewe sorg soos
pleegsorg geanaliseer kan word ten einde gepaste dienslewering dienooreenkomstig daar te stel.
Daar word dus onderskei tussen die sosiaal-strukturele en sosiokulturele sisteme wat op die
buitenste vlakke geleé is, met die gesin en individu op die binnenste vlakke, maar steeds moet die

voortdurende transaksies, wisselwerking en beinvloeding en aanpassings van die verskillende

sisteme tydens ontleding in ag geneem word. Daar word derhalwe onderskeidings gemaak, maar
steeds met 'n holistiese perspektief op die persoon-in-omgewing wat nie van mekaar geskei word

nie.

'n Holistiese, ekosistemiese perspektief is sentraal tot die sterkteperspektief, aangesien
veranderinge in die individu, gesin en gemeenskap nie alleen moontlik is nie, maar ook
onvermydelik en deurlopend plaasvind. Volgens die ekosistemiese perspektief kan beheerde
invloed op die individu se lewe uitgeoefen word deur enige verhouding in enige ander deel van die
ekosisteem. Dit sluit byvoorbeeld in persoonlike eienskappe, gesinsterktes, rekreasie en
maatskaplike beleid wat opvoeding beinvioed. Hierdie positiewe beinvloeding kan 'n wederkerige
invloed op die kind uitoefen, wat die moontlikheid van positiewe aanpassing in sy totale ekosisteem
bevorder (Waller 2001:10). Die ekosistemiese perspektief bied dus 'n basiese raamwerk waarbinne

die konsepte van die sterkteperspektief multidimensioneel begryp en toegepas kan word.

210 SAMEVATTING

In hoofstuk twee word die navorsingsvraag oor wat die ekologiese perspektief op pleegsorg behels,
bespreek. Ter beantwoording van die vraag word die teoretiese raamwerk verken en beskryf ten
opsigte van definiéring, oorsprong, fundamentele konsepte en basiese werkswyse. Ter inleiding tot
die ekologiese perspektief word die algemene sisteemteorie beskryf, aangesien eersgenoemde
hieruit ontwikkel het. Die ekologiese perspektief is 'n uitbreiding op die algemene sisteemteorie
deurdat dit die visie op die transaksies tussen die mens-in-omgewing verbreed na al die vlakke van
die ekologiese ontledingsisteem. Hierdie perspektief beoefen sirkulére denke, wat liniére
perspektiewe uitdaag deur die holistiese siening waarvolgens menslike gedrag in terme van
beinvloeding deur meervoudige veranderlikes geanaliseer word. Sistemiese denke verseker die
fokus op die wisselwerking, transaksies en aanpassing tussen lewende wesens en hul omgewing
en bied begrip om gebeure en menslike reaksies daarvolgens te analiseer. Daar word dus in terme
van interverwantskap of verhoudings, en nie in aparte entiteite nie gedink. Dit bied die voordeel dat
komplekse situasies binne meer hanteerbare en verstaanbare sisteme/vlakke geanaliseer kan word
waarvolgens bydraende en instandhoudende faktore begryp kan word. Die vlakke in die
ekologiese ontledingsisteem van individu, gesin, sosiaal-struktureel en sosiokultureel het ontwikkel
vanuit die oorspronklike model van mikro-, meso-, ekso- en makrosisteem. Hierdie ontwikkeling
bied rigting aan die maatskaplike werker om gebeure en gedrag in die konteks van meervoudige

invloede en veranderlikes te begryp en te probeer aanspreek.

Dit is betreklik maklik om die ekologiese raamwerk volgens die verskillende vlakke/sisteme saam te

stel.

Dit kan as 'n basis dien waarvandaan empiriese werk gedoen kan word en waarvolgens 'n

verskeidenheid van intervensiemodelle geakkommodeer kan word om 'n verskynsel mee aan te

spreek. Hoewel hierdie studie nie oor die behandeling van die verskynsel handel nie, word die

sterkteperspektief se konsepte, beginsels, assesseringsriglyne en proses gebruik tydens die

assessering van die kind, gesin,

sosiaal-strukturele en sosiokulturele sisteme.

Die

sterkteperspektief word gebruik omdat dit nie probleemgerig is nie, maar ingestel is op die

mobilisering van interne en eksterne sterktes in die kliént se leefwéreld wat gerig is op belowende

transaksies en bemagtiging en om beheer te neem van die situasie.

Aangesien hierdie 'n

omvattende hoofstuk is met heelwat feite en 'n integrasie van verskillende fundamentele konsepte,

word daar afgesluit met 'n samevattende tabel oor die kernaspekte van die teoretiese begronding.

Tabel 2: Samevatting van die teoretiese raamwerk vir die studie

DEFINIERING

OORSPRONG

FUNDAMENTELE
KONSEPTE

PROSES

Sisteemteorie

Denkraamwerk waar-
volgens 'n verskei-
denheid inligting logies
en geintegreerd
georden kan word om
n sinvolle geheel te
vorm.

Ontwikkel vanuit
die natuurweten-
skappe, spesifiek
die biologiese
bestuderingswyse
en word toegepas
op die sosiale
wetenskappe vir die
integrasie van inter-
en intrapersoonlike
aspekte tussen die
mens en sy
omgewing.

Bestaan uit subsisteme,
sisteme en suprasisteem met
eienskappe soos:

e Grense.

In- en uitvloei van energie.
Entropie en negentropie.
Homeostase en balans in
interne prosesse.
Hiérargiese ordening.
Differensiasie.
Ekwifinalitiet en multi-
finaliteit.

Hierdie eienskappe beskryf die
werking van sisteme struktu-
reel sowel as intern.

Die sisteemteorie is nie 'n
behandelingsmetode nie,
maar 'n denkwyse wat 'n
wetenskaplike basis aan
maatskaplike werk bied
waarvolgens individua-
listiese oorsaak-gevolg-
modelle uitgedaag word.
Prosesse van onderlinge
verwantskap en die wissel-
werking tussen verskillende
sisteme word in ag ge-
neem; dus 'n sirkulére
benadering.

Ekologiese perspek-
tief

Bied teoretiese funde-
ring vir 'n holistiese be
skouing van die mens
binne sy konteks.

Dit is gebaseer op die
evolusionére siening
van menslike aanpas-
sing op grond van wis-
selwerking met die
omgewing. Bied'n
raamwerk om 'n
verskeidenheid
intervensietegnieke te
gebruik maar is nie op
sigself 'n behande-

Algemene sisteem-
teorie het sterk
inslag op die
ontwikkeling van 'n
ekologiese
perspektief gehad
en daarom word
daar ook na die
ekosistemiese
perspektief verwys,
is 'n verdere uitbrei-
ding na 'n holistie-
se, interaksionele
beskouing op die
persoon-in-omge-

Berus op sewe konsepte,

naamlik:

e Transaksies, wisselwerking
en wedersydse beinvioe-
ding.

o Verbeterde aanpassing tus-
sen persoon en omgewing.

¢ lIdentifisering van interne of
eksterne stres en ontwikkel-
ing van
streshanteringsmeganismes

¢ Verwantskap, bevoegdheid
en selfkonsep vir
verbondenheid en
selfwaarde.

Erken dat probleme
ontstaan deur swak wissel-
werking tussen persoon en
omgewing.

Ekologiese perspektief
poog om sistemiese
transaksies tussen persoon
en omgewing te bevorder
deur 'n aktiewe aanpas-
singsproses tussen interne
en eksterne faktore te
bevorder.

Dit bied 'n raamwerk
waarvolgens bydraende

lingsmodel nie.

wing. Maatskaplike
problematiek word
in transaksionele
terme gedefinieer
en kan geanaliseer
word op ekologiese
ontledingsisteme
van mikro- tot
makrovlak

¢ Uitdaging van destruktiewe
mag, magteloosheid en
besoedeling

¢ Habitat en nis wat woonplek
bied wat bevorderlik is vir
groei en herstel.

¢ Lewenskoers deur verskil-
lende ontwikkelingstadiums.

faktore tot 'n verskynsel
gemaklik geanaliseer kan
word op die individuele
(mikro-), gesins- (meso-),
sosiaal-strukturele (ekso-)
en sosiokulturele vlakke
(makrosisteem).

Sterkteperspektief

Die sterkteperspektief
is 'n teorie van maat-
skaplikewerkpraktyk
wat fokus op
vermoéns en
potensiaal van kliénte
en gemeenskappe.
Mobiliseer sterktes om
doelwitte op eie terme
te bereik.

Optimistiese
perspektief op individu
en hulle omgewing.

Ontwikkel in die
VSA onder maat-
skaplike werkers in
geestesgesondheid
in reaksie op
siekte-, patologie
en probleem-
gedrienteerde
denke.
Sterkteperspektief
is deel van en gee
uitvoering aan
maatskaplike-
werkwaardes soos
respek en self-
beslissingsreg.

Sluit aan by ontwik-
kelingsgerigte en
bemag-
tigingsperspektiewe
wat gerig is op
vermoénsbou en
selfhelp.

Fundamenteel tot die
sterkteperspektief is die
ontdekking en mobilisering van
sterktes, vermoéns en
hulpmiddels.

Vyf fundamentele konsepte:
e Bemagtiging.
Veerkragtigheid.

Heling en heelheid.
Dialoog en samewerking.
Opheffing van ongeloof.

Integrasie met die ekologiese
perspektief verseker dat
analiserings op ekologiese
ontledingsisteme nie net op
probleme en behoeftes fokus
nie, maar ook op sterktes en
potensiaal.

Proses van die
sterkteperspektief bestaan
uit:

Erkenning van pyn,
losmaking van verlede en
besin oor toekoms.
Gespreksvoering oor stryd,
oorwinning, identifisering
van sterktes en herformu-
lering van nuwe teks in
sterkte-perspektieftaal.
Handel binne konteks van
nuwe doelwitte.

Beweeg na normalisering
en terminering.

Sentraal tot die ekologiese
perspektief vir die ontleding
van positiewe en
belowende transaksies.

HOOFSTUK 3

DIE KONSEPTUALISERING VAN PLEEGSORG AS ALTERNATIEWE
SORG

Pleegsorg is 'n vorm van alternatiewesorg binne die formele versorgingsisteem vir kinders in
gevalle waar die kind se welsyn op die een of ander wyse bedreig word. Die besluit om 'n kind uit
ouerlike sorg te verwyder is een van die moeilikste take van 'n maatskaplike werker, aangesien dit
verreikende gevolge vir al die partye kan inhou. Kinderverwydering moet met groot omsigtigheid
en professionele verantwoordelikheid gepaard gaan en word uitgevoer met die beste belang van
die kind as hooftema. Pleegsorg behoort voorafgegaan te word deur 'n deeglike assessering vanuit
n holistiese perspektief om in die geval van 'n krisissituasie die kind se onmiddellike veiligheid te
verseker, maar ook met inagneming van die langtermyngevolge vir die hele gesin (South African
National Council for Child and Family Welfare 1987:1).

Dit is algemeen bekend in die maatskaplikewerkpraktyk dat pleegsorg van al die verskillende vorms
van alternatiewesorg vir kinders die meeste gebruik word. Die rede hiervoor is dat voorkeur aan
alternatiewesorg vir kinders in gesinsverband gegee word. Dit is ook in ooreenstemming met die
beleid van Departement Maatskaplike Ontwikkeling dat wegbeweeg word van inrigtingversorging
en dat “fyJoung people at risk (and their families) should have access to a range of differentiated
services on a continuum of care, ensuring access to the least restrictive and most empowering
environment and/or programme/s appropriate to their individual developmental and therapeutic
needs” (Inter-Ministerial Committee on Young People at Risk 1998:5). Dit impliseer dat die kind in
die eerste plek optimale geleenthede tot groei en ontwikkeling in sy ouerhuis moet ontvang en
indien onmoontlik, daarnaas alternatiewe versorging in gesinsverband wat meer bemagtigend en

minder beperkend beskou word as kinder- en jeugsorgsentrums.

In hierdie hoofstuk word pleegsorg as alternatiewesorg verken en beskryf met betrekking tot die
historiese ontwikkeling en die filosofiese onderbou daarvan, die doel en beginsels waarop dit berus,
diversiteite in pleegsorg en die verskillende vorms waarin dit in die praktyk voorkom. Verder word
die plek van pleegsorg op die kontinuum van versorging bespreek en ander aspekte soos
permanensiebeplanning en faktore wat kan aanleiding gee tot suksesvolle pleegsorgplasings al
dan nie. Pleegsorg as sodanig word bespreek alvorens dit op die verskillende vlakke van die
ekologiese ontledingsisteme in hoofstukke vier tot sewe geanaliseer word.

31 HISTORIESE ONTWIKKELING VAN PLEEGSORG

Die historiese ontwikkeling van pleegsorg begin by die Europese en spesifiek Engelse, asook
Amerikaanse tendense wat plaasgevind het. Daarna word bespreking gevoer oor die ontwikkeling
in Suid-Afrika en Afrika.

3.1.1 Pleegsorgontwikkeling in Engeland

Kinderbeskermingsdienste het met die opkoms van industrialisasie in Engeland 'n aanvang
geneem, aangesien die uitgebreide familienetwerk nie meer spontaan in alle kinders se behoeftes
kon voorsien nie. In Engeland is die English Poor Laws in 1601 ingestel wat ook die versorging
van afhanklike kinders ingesluit het. Dienslewering het egter maar langsaam plaasgevind en
kinders is tydens die Industriéle Revolusie as arbeiders in die fabriekswese uitgebuit. Gesinne het
in oorbevolkte agterbuurte van industrie€ in swak behuising gewoon. In 1834 het die armsorghuise
ontstaan wat meer 'n vergaderplek van bedelaars en ander maatskaplike euwels geword het as wat
dit kinders se omstandighede verbeter het. In Skotland is begin om kinders by boere uit te plaas,
wat in 1860 aanleiding gegee tot meer formele reélings in kindersorg. Gedurende 1870 het die
Engelse maatskaplike werker Henley verklaar dat pleegsorg afhanklik is van die sorgvuldige
keuring van pleegouers, asook die behoorlike vergoeding en deskundige toesig deur betaalde
amptenare. In 1908 is die Children’s Act in Engeland aanvaar, wat 'n bevorderlike invloed op die
statutére hantering van kinders tot gevolg gehad het en wat ook na ander lande uitgebrei het (Van
Bochove 1965:82—-84).

Dit blyk dus dat die geskiedkundige ontwikkeling van pleegsorg in Engeland gepaard gegaan het
met 'n bewustheid van die nood van weeskinders of kinders wat in armoedige omstandighede
opgegroei het en kwesbaar was vir uitbuiting. Formele maatreéls vir die hantering van die
pleegsorgproses en die beskerming van die belange van kinders het egter eers in die laaste
dekade negentigerjare van die twintigste eeu begin.

Tans is 68% van kinders in die Verenigde Koninkryk (VK) in die kinderbeskermingsisteem in
pleegsorg. Hoewel pleegsorgbeleid gerig is op permanensie en kontinuiteit in die pleegkind se
lewe, word steeds probleme in dié verband ondervind vanweé hoé werksladings en 'n wisseling in
maatskaplike werkers. 'n Sterktegerigte benadering tot die pleegsorgpraktyk word bepleit, veral
betreffende die insette van pleegouers en die wyse waarop pleegtoesigdienste gelewer word (Odell
2008:19). Dit wil dus voorkom asof die waarde van 'n sterktegerigte benadering tot die huidige
pleegsorgpraktyk al hoe meer besef word, aangesien dit groeibevorderend vir die kind is en die

potensiaal en insette van die versorgers erken.

3.1.2 Pleegsorgontwikkeling in die Verenigde State van Amerika (VSA)

In die VSA het pleegsorg gedurende die pionierslewe begin ontwikkel, aangesien gesinne dikwels
deur siekte, dood, moorde deur Indiane, armoede en hongersnood geteister is. Familielede,
vriende en die kerk het omgesien na afhanklike en behoeftige kinders. Die koloniste uit Europa en
veral Engeland het voortgegaan met die gebruike van hul stamlande en derhalwe het die
Armsorgwette van 1601 en die armsorghuise ook in die VSA neerslag gevind. Teen die einde van
die 17de eeu is daar besef dat maatskaplike euwels in die armsorghuise voorkom en dat dit nie

werklik die kinders se belange beskerm nie (Van Bochove 1965:93).

Die lewe vir kinders in die VSA tydens die koloniale tydperk was dus moeilik en gevaarlik en die
tema van verlate of weeskinders was baie belangrik vir die koloniale regering. 'n Stelsel is
ontwikkel waarvolgens seuns as vakleerlinge en dogters as huisbediendes aan 'n meester/baas
toegeken is en daar net in hul basiese lewensbehoeftes voorsien moes word. Volgens die
sogenaamde inboekstelsel kon kinders maklik misbruik en uitgebuit word vir kinderarbeid. Dit is
egter ook beskou as 'n doeltreffende oplossing vir 'n duur maatskaplike probleem, en alhoewel die
motief nie altyd gerig was op die belange van die kind nie, het dit nogtans in baie kinders se

basiese fisiese behoeftes voorsien (Wiltse 1985:567).

Charles Loring Brace is in die VSA beskou as die persoon wat begin het met 'n stelsel vir die
versorging van kinders, wat as die ontstaan van pleegsorg beskou kan word. Hy was in 1853 die
sekretaris van die New York Children’s Aid Society en sy motief was om kinders van die straat en
destruktiewe praktyke te red. As Christenpredikant het hy geglo dat die plaas en plattelandse
omgewing gesond is vir kinders en daarom het hy gereél dat duisende kinders van New York in
klein plattelandse dorpies en op plase in die weste van Amerika uitgeplaas word (Van Bochove
1965:95). Die eerste beginsels van pleegsorg is toegepas, wat die vorm aangeneem het van
pogings om die mense wat die kinders moes versorg, daarop voor te berei. Die kinders moes as
vakleerlinge opgelei word of hulle moes leer om op plase te werk. Hoewel die gedagte was dat
daar beheer uitgeoefen moes word en dat kinders oorgeplaas kon word, het dit nie werklik gereali-
seer nie en was die stelsel kwesbaar vir uitbuiting. Wiltse (1985:569) haal Thurston (1930) aan wat
die stelsel bevraagteken as “the wolf of the old indenture philosophy of child labor in the sheepskin

disguise of a so-called good christian home?”

Hoewel die stelsel van Brace dus aanleiding kon gee tot ongerymdhede en uitbuiting, het hy ten
minste 'n poging aangewend om kinders binne gesins- en kulturele konteks te laat versorg. In ag
genome die toestande wat gedurende daardie tye geheers het, asook die beskikbare alternatiewe,

het hy nogtans die basiese beginsels van pleegsorg begin toepas.

Gedurende die tweede helfte van die negentiende eeu was die beveiliging van kinders en wetge-
wende maatreéls die sentrale tema van kinderwelsynsaktiwiteite en die Christengesin is beskou as
die ideale plek waar 'n kind gered kon word. Charles Britwell was tussen 1886 en 1911 die
direkteur van die Boston Aid Society en is beskou as die persoon wat pleegsorg na die moderne
era geneem het. Sy uitgangspunt was om te vra wat die kind se behoeftes sal bevredig, wat die
beste vir hom sal wees en nie waar die kind geplaas moet word nie (Van Bochove 1965:97). Die
kind is dus benader as 'n individu in terme van sy behoeftes en probleme en dan is daar gekyk na

watter alternatiewe beskikbaar is.

Verder is besef dat geen alternatiewe sorg voorkeur moes geniet bo pogings om die kind se eie
ouerhuis te probeer herstel nie. Pleegsorg is beskou as tydelik en behandelingsgeoriénteerd.
Tydens die eerste konferensie oor kindersorg in die Withuis deur President Theodore Roosevelt, is
besluit om toelae aan moeders toe te ken om self hul kinders te versorg waar die broodwinner
oorlede of ongeskik vir werk geraak het. Kinders moes nie slegs op grond van materi€le redes
verwyder word nie. Tydens die konferensie is ook voorkeur verleen aan pleegsorg bo inrigtingsorg

as vorm van alternatiewe sorg (Wiltse 1985:567).

Gedurende die tweede helfte van die twintigste eeu was pleegsorg al so goed gekonseptualiseer in
die VSA dat daarna verwys is as “[tJreatment in the sense that it was seen as a temporary
substitute to remedy or replace a specific deficiency in parenting”. Pleegsorg moes dus nie net
dien as “holding tanks” vir duisende kinders wat daarin ronddryf nie, maar as tydelike sorg wat

behandelingsgeoriénteerd is vir 'n spesifieke beplande tydperk (Wiltse 1985:570-571).

Wiltse (1985:571) verwys na navorsing van Maas en Engler (1959) waar toe reeds aangetoon is
dat die ideaal van tydelikheid en ouerlike herstel nie realiseer nie en dat die meeste kinders in
pleegsorg bly. Slegs enkeles word teruggeplaas by die ouers of word aangeneem. Daar is tot die
gevolgtrekking gekom dat die doel van behandeling nie realiseer nie en dat meer as 70% van die
biologiese ouers van die pleegsorggevalle wat bestudeer is, geen verhouding nie, of 'n negatiewe

verhouding met die dienslewerende welsynsinstansie gehad het.

Die ouers is gestigmatiseer en daar is gedurende die koloniale periode na hulle verwys as
sondaars wat 'n bose invioed op hul kinders uitoefen. Hierdie houding is oorgedra na die
negentiende en selfs die twintigste eeu waar biologiese ouers steeds as onbevoeg, vol weerstand,
op 'n afstand en nie in staat tot verandering nie geétiketteer is. Die gebrek aan geloof in die
moontlikhede tot groei en ontwikkeling het 'n ernstige hindernis in dienslewering tot gesinsherstel

meegebring en ouers het later uit moedeloosheid of skaamte totaal onttrek (Levin 1992:459).

Gedurende die 1960’s en die 1970’s het die kommer oor die gehalte van pleegsorg in die VSA
steeds toegeneem oor fundamentele aspekte soos die afwesigheid van enige beplanning en
bestuur van gevalle. Daadwerklike pogings is aangewend om pleegsorg beter te bestuur deur
meer vaartbelynde administratiewe en wetlike prosedures, veral wetlike hervorming met die fokus
op permanensiebeplanning. Permanensiebeplanning (vgl. 3.10), moes beter lewensomstan-
dighede en 'n vaste verhouding met ouerfigure aan kinders bied. Kinderwetgewing is gedurende
1980 in die VSA gewysig om voorsiening te maak vir dienslewering om gesinslewe te versterk en,
indien pleegsorgplasing onafwendbaar is, om kinders so spoedig as moontlik met hul gesinne te
herenig. Indien dit nie moontlik was nie, moes kinders in permanente sorg soos aanneming
geplaas word. Daar is dus toe reeds die basiese beginsels ten opsigte van pleegsorg vasgelé wat
die tydelike versorging van kinders weg van hul ouers, maar met die oog op gesinsherstel insluit,
met die besef dat dit in min gevalle realiseer en dat beter statutére en maatskaplikedienslewering

moet plaasvind om so spoedig moontlik permanensie aan die kind te verleen.

3.1.3 Pleegsorgontwikkeling in Suid-Afrika

Wat die situasie in Suid-Afrika betref, gaan die geskiedkundige ontwikkeling van kindersorg
gepaard met die ontwikkeling van maatskaplike sorg tot uiteindelik professionele maatskaplike
werk. Gedurende die voorprofessionele tydperk vanaf 1652 na volksplanting tot 1930, is
maatskaplike sorg deur die patriargale familie gehanteer, wat beteken het dat elkeen hom met sy
gesinsgemeenskap vereenselwig het en dat daar vir mekaar gesorg is. Die rol van die Nederduits-
Gereformeerde Kerk (Ned. Geref.) is ook sedert volksplanting besonder prominent in die versorging
van weeskinders en verwaarloosde kinders. Die eerste pleegkinders is onder toesig van die
diakonie by goedgekeurde huisgesinne geplaas. Die Ned. Geref. Kerk het in samewerking met die
Lutherse Kerk op 20 September 1815 die eerste inrigting in Suid-Afrika vir die versorging van
kinders ingewy. Daarna het die kerk, veral na die griepepidemie van 1918, nog verskeie
kinderinrigtings opgerig om kinders te versorg wat wees agtergelaat is. Die kerk het ook
weduweemoeders met behulp van toelaes in staat gestel om self hul kinders te versorg (Pieterse
1975:36).

Gedurende die periode van 1652 tot 1930 het daar ook ander vrywillige organisasies soos die
verskillende vroueorganisasies en die kindersorgverenigings tot stand gekom. Dit was veral die
uiters haglike toestande wat na die Tweede Vryheidsoorlog (1899-1902) geheers het wat
veroorsaak het dat vroue op verskillende plekke in die land komitees gestig het om kinder- en
gesinsorgdienste te lewer. Hierdie komitees kan beskou word as die oorsprong van die vier groot
vroueverenigings in die land, naamlik die Afrikaanse Christelike Vrouevereniging (ACVV), die Suid-

Afrikaanse Vrouefederasie (SAVF), die Oranje-Vrouevereniging (OVV) (waarvan die naam

gedurende 2006 gewysig is na Vrystaat Versorging in Aksie) en die Natalse Christelike
Vrouevereniging (NCVV), wat vandag nog 'n groot rol speel in die diensveld van kindersorg
(Pieterse 1975:36—40).

Kinderwetgewing voor 1910 is gekenmerk deur pogings van die staat om die lewensomgewing van
die afhanklike, verwaarloosde kind en kind in konflik met die wet te verbeter. Die Meesters van
Diensteboden Wet, no. 15 van 1856 was die eerste wet in die land wat voorsiening gemaak het vir
die kind se huislike omstandighede, werkstoestande, beskerming teen uitbuiting en mishandeling
en die aanstelling van 'n landdros as voog oor die wees- en minderjarige kind (Van Bochove
1965:110-111).

Met die opkoms van die stede en veral na die ontdekking van goud en diamante, het ook ander
organisasies tot die maatskaplike sorg toegetree en dit is veral die Vereniging vir Kinder- en
Gesinsorg wat tot stand gekom het. Die eerste omvattende kinderwetgewing, naamlik die
“Kinderbescherming Wet” No. 38 van 1901, het voorsiening gemaak dat sorgbehoewende kinders
in die sorg van welsynsliggame of staatsinrigtings geplaas kon word, ingeboek of in die sorg van
geskikte persone geplaas kon word. Daarna is ander wetgewing uitgevaardig wat deur die
Departement van Gevangenisse geadministreer is, wat meegebring het dat kinders met misdaad
geassosieer is. In 1917 is afsonderlike wetgewing in verband met kinders aanvaar, wat later
aangevul is met ander kinderwetgewing namate bepaalde behoeftes ontwikkel het (Pieterse
1975:41).

Na die Eerste Wéreldoorlog van 1914 tot 1918 en die griepepidemie van 1918 is verskeie inrigtings
opgerig vir kinders wat nie deur familie of vriende versorg kon word nie. Daar is egter veral deur
die kerk besef dat dit beter sou wees om toelaes aan weduweemoeders uit te betaal om hulle
sodoende in staat te stel om self vir hul kinders te sorg. Die wysiging van die Wet op
Kinderbeskerming deur Wet no. 26 van 1921 het voorsiening gemaak vir die uitbetaling van 'n
moederspensioen, sowel as die bepaling dat kinders in die sorg van pleegouers geplaas kon word
(Van Bochove 1965:110-111).

Dit wil dus voorkom dat tot op hierdie stadium van die geskiedenis in Suid-Afrika daar min
geleentheid was om proaktief op te tree met betrekking tot die beskerming van kinders. Dit was
telkens na aanleiding van 'n sosiale verskynsel dat daar noodmaatreéls ingestel moes word om
kinders te beskerm. Die indruk word ook geskep dat dit meestal weeskinders was waarvoor
voorsiening gemaak moes word na oorlog, siekte of rampe. Dieselfde elemente met betrekking tot

weeskinders kom in die huidige Suid-Afrika na aanleiding van die VIGS-pandemie voor.

Gedurende die veertigerjare is pleegsorg deur 'n oorwegend moralistiese beskouing oorheers.
Aangesien kinders meestal verwyder is op grond van armoede en gevolglike verwaarlosing, was
die maatstaf vir keuring van pleeghuise gegrond op die uiterlike indruk van fisiese omstandighede
terwyl die emosionele welsyn van die kind agterweé gebly het. Die pleegmoeder het haar taak
gesien as die voorsiening van voedsel, huisvesting, kleding en die handhawing van dissipline en
orde. Nadat ingestem is tot pleegsorg is die kind sonder vooraf kennisgewing, voorbereiding of
werklike beplanning geplaas. Die gedagte van liefdadigheid deur 'n weldoener was op die
voorgrond (Van Bochove 1965:119-120).

Dit is duidelik dat daar nie tot op hierdie stadium werklik sprake was van maatskaplike ondersoek
nie en dat daar net gesoek is na 'n versorgingsplek waar in die basiese behoeftes soos voeding,
kleding en huisvesting van verwaarloosde en weeskinders voorsien kon word. Bevoorregte
gesinne wat bereid was om pleegkinders in te neem se motiewe was nie altyd met die beste belang
van die kind in gedagte nie. Weer eens is elemente van die huidige pleegsorgsituasie
identifiseerbaar betreffende kinders wat deur armoede geraak word en nie altyd pleeghuise kry
waar hulle belange op die hart gedra word nie, maar hulle soms as toegang tot 'n staatstoelaag

gebruik word.

Pleegsorgontwikkeling kan nie losgemaak word van die groei en ontwikkeling van maatskaplike
werk as professie nie. Daar word na die periode van 1931 tot 1950 verwys as die oorgangstydperk
tussen die voorprofessionele en professionele tydperk van die professie. Gedurende hierdie tyd is
baie aandag geskenk aan wetenskaplike ondersoek na maatskaplike nood en die opleiding en
indiensneming van maatskaplike werkers. Op aandrang van die kerk en vrywillige organisasies is
'n Departement vir Volkswelsyn in 1937 deur die staat gestig en 'n nuwe Kinderwet is saamgestel.
Belangrike beginsels vir kinderwetgewing is daarin opgeneem, naamlik die beklemtoning van
voorkoming eerder as inrigtingversorging, die noodsaaklikheid van gesinsherstel, en afsonderlike

Kinderhowe waar kinders nie aan misdaad gekoppel word nie (Pieterse 1975:48).

Die Kinderwet van 1937 is in 1960 gewysig om beter voorsiening te maak vir die behoeftes van
kinders, soos om byvoorbeeld verwys te kan word na waarnemingsentrums en om kinders wat in
fisiese of geestelike verwaarlosing verkeer sorgbehoewend te bevind. Daar is ook maatreéls
ingestel om strenger op te tree teenoor ouers wat hul kinders verwaarloos. Gedurende die tydperk
na 1951 het maatskaplike werk ontwikkel tot 'n professie en daar is ook al meer gespesialiseer in

diensterreine soos byvoorbeeld pleegsorgdienste (Pieterse 1975:62 en 65).

Pleegsorgontwikkeling onder die blanke Westerse kultuur in Suid-Afrika is dus grootliks gekenmerk
deur maatreéls wat deur die Ned. Geref. Kerk en ander privaatinisiatief, veral die vroueorganisasies

en die kindersorgverenigings daargestel is. Dit het ontwikkel na aanleiding van sosiale krisisse



104

soos oorloé en verstedeliking waardeur kinders verwaarloos of wees agtergelaat is. Maatreéls
deur die staat het later ontwikkel, veral in die vorm van kinderwetgewing. Die ontwikkeling van
maatskaplike werk as professie was ook toonaangewend in die bestuur en beheer van die

pleegsorgstelsel.

3.1.4 Pleegsorgontwikkeling in Afrika

Die Afrika-familie was tradisioneel die belangrikste sosiale instelling betreffende privaatlewe. Die
individu is opgeneem in die uitgebreide familiesisteem en die groep se belange is altyd hoér as
individuele doelwitte geag. Tradisionele Afrika-huwelike was in die eerste plek 'n kollektiewe
verhouding. Huwelike is primér gereél met die beste belange van die breér familiegroep voorop,
terwyl die individuele huweliksverhouding 'n tweede plek moes inneem. Die verwagte optrede van
familielede teenoor mekaar is duidelik gedefinicer en die oorlewing van die groep en
verantwoordelikhede en verpligtinge teenoor mekaar is voorop gestel. Kinders is met duidelike
verwagtinge in hierdie verband grootgemaak en hulle het presies geweet watter prosedure om in
die uitgebreide familiesisteem te volg. Dit het die nodige sekuriteit aan hulle verleen deurdat hulle
geweet het aan wie en waar hulle behoort het. “All dependent family members were absorbed and

cared for in a family group.” (Sishuta 1996:10-11)

Volgens Afrika-tradisie word ouerlike rolvervulling binne die familiesisteem gedeel. Kinders word
gesamentlik deur die hele stamboom besit en daarom word daar van bloedverwante verwag om
jong kinders te versorg. Die voordeel daarvan is dat kinders in gevalle waar hul ouers oorlede is of
om die een of ander rede nie in staat is om volle ouerlike verantwoordelikheid te aanvaar nie, dit
deur die uitgebreide familie oorgeneem word. Binne die tradisionele Afrika-kultuur is informele
pleegsorg van kinders dus nie 'n buitengewone gebeurtenis nie en geen stigma word daaraan
geheg nie. Die kind kan ook te enige tyd na lang- of korttermynversorging deur familie na sy

biologiese ouers terugkeer (Sishuta 1996:21).

Dit is duidelik dat die familienetwerk 'n ingeboude maatskaplike sekuriteitsisteem aan die kind
voorsien het en dat daar geen kwessie was oor wie verantwoordelikheid moes aanvaar vir die
versorging van kinders waar ouers nie hul verpligtinge kon nakom nie. Kollektiewe versorging het
altyd voorrang bo individualisering geniet. Volgens Henderson (2003:16) kan die belangrike rol en
die klem wat in die sielkunde op die band tussen moeder en kind geplaas word, nie universeel van
toepassing gemaak word op die tradisies in Afrika waar kinderversorging nie as die totale verant-
woordelikheid van die moeder gesien word nie. 'n Aantal persone versorg die baba of jong kind,
selfs al is die moeder teenwoordig in die huishouding, en verskeie ander persone soos oumas,

tantes of ouer, getroude susters word beskou dat hulle dieselfde regte oor die kind as die ouers

het. Rondom die kind is daar 'n hele repertoire van kulturele netwerk om op staat te maak, wat

kompenseer vir die gebrek aan 'n vaste verbintenis met die biologiese ouers.

Sosiopolitieke invloede van die moderne lewe, veral as gevolg van die verstedeliking wat
plaasgevind het, het egter meegebring dat hierdie natuurlike ondersteuningstelsel van sy sterktes
verloor het. Die Afrika-familie deel vandag hierdie funksies met ander instellings soos die skool,
kerk en diensleweringsinstansies, wat meebring dat mense in nood hulle nie meer altyd eerste tot
die familiesisteem wend nie maar ook tot buitestaanders (Sishuta 1996:12). Formele
pleegsorgplasings onder swart kinders vind vandag grootliks in stedelike gebiede plaas, terwyl

informele pleegsorg steeds in landelike gebiede voortgaan (Sishuta 1996:22).

Die geskiedkundige ontwikkeling van die huidige pleegsorgstelsel in die Westerse sowel as Afrika-
kultuur het die gemeenskaplikheid dat die uitgebreide familie verantwoordelikheid aanvaar het vir
alle kinders wat binne daardie stamboom gebore is. Hoewel baie familieplasings vandag steeds
voorkom en dit altyd as eerste opsie vir 'n kind oorweeg word, het ander sosiale verskynsels soos
die VIGS-pandemie, verstedeliking, armoede en werkloosheid (vgl. 6.5) meegebring dat die familie
nie meer spontaan hierdie verantwoordelikheid aanvaar nie. Pleegsorgplasings word ook soms ter
wille van die ontvangs van 'n pleegouertoelae gedoen. (Vgl. 6.3.2.) Tans word probleme oor die
algemeen ondervind om genoeg gewillige gesinne te vind wat bereid is om 'n ekstra kind te versorg.
(Vgl. 1.1.) Verder word die pleegsorgpraktyk oorlaai met familieplasings van verlate of weeskinders

wat geformaliseer word ter wille van die pleegsorgtoelae.

3.2 FILOSOFIE VAN PLEEGSORG

Die aard van pleegsorgdienste wat in 'n bepaalde land gelewer word, word bepaal deur faktore
soos die voorkoms van maatskaplike problematiek, kulturele gebruike, beskikbare hulpbronne,
ekonomiese realiteite, die wetlike sisteem en die aard en ontwikkelingsvlak van welsynsdienste.
Die onderliggende filosofiese kennisbasis, beginsels en tot 'n mate die prosedure wat in pleegsorg
gevolg word, stem wéreldwyd grootliks ooreen. In Suid-Afrika, soos in die meeste oorsese lande,
is welsynsdienste die gesamentlike verantwoordelikheid van die staat en privaat welsynsinstansies
terwyl wetgewing 'n rigtinggewende rol in praktykbeoefening speel (South African National Council
for Child and Family Welfare 1987:2-3).

In die Verslag van die Komitee van Ondersoek na Pleegsorg van Kinders (1990:5-7) wat in 1990
deur die destydse Departement van Gesondheidsdienste en Welsyn byeengeroep is, word die
bewaring van religieuse en morele natuurlike bande tussen ouer en kind erken. Die standpunt

word gehuldig dat hierdie bande nie versteur mag word nie tensy die kind se fisiese, psigiese,

emosionele en morele welsyn ernstig geskaad word of dat 'n dreigende gevaar daartoe bestaan.
Verder behoort kinders so spoedig moontlik by hul biologiese ouers teruggeplaas te word, tensy
daar gronde bestaan wat die teendeel bewys. By die uitreiking van die pleegsorgbevel behoort
daar alreeds 'n duidelike en uitvoerbare plan te bestaan vir die regstel van die omstandighede wat
tot verwydering aanleiding gegee het. As die doelwit van gesinsherstel nie kan plaasvind nie,
behoort die kind se reg tot n alternatiewe permanente plasing bo die regte van sy ouer voorkeur te

geniet en kan daarmee ook afgesien word van verdere gesinsherenigingsdienste.

Hierdie filosofiese uitgangspunte sluit grootliks aan by beleidstandpunte wat die destydse
Departement van Maatskaplike Welsyn van die Vrystaatse Provinsie voorgestel het, naamlik dat
die filosofie van pleegsorg daarin geleé is dat dit 'n noodsaaklike welsynsdiens aan kinders en hul
gesinne verskaf wat tydelik of permanent verwyderd van mekaar moet leef (Department of Social
Welfare, Discussion Document on Guidelines for Foster Care Policy 1998:1). Die verwydering is
gewoonlik vanweé mishandeling of verwaarlosing op fisiese, psigiese, seksuele of sosiale gebied.
(Vgl. 6.2.5 wetlike gronde vir verwydering.) Alternatiewe versorging binne gesinsverband word
derhalwe aan kinders gebied terwyl wetlike en emosionele bande steeds met die biologiese
gesinne behou word en steun aan die kinders wat om verskeie redes nog nie na hul gesinne kan

terugkeer nie verleen word.

Pleegsorg berus ook op die veronderstelling dat 'n kind se psigososiale groei en ontwikkeling beter
binne gesinskonteks ontwikkel kan word (Sishuta 1996:41). Die filosofiese onderbou van
pleegsorg kom derhalwe daarop neer dat geleenthede vir die beskerming en ontwikkeling van
kinders binne gesinsverband geskep word terwyl rehabilitasie en hereniging met die biologiese
gesin deurlopende aandag moet ontvang. Pleegsorg kan gesien word as gemeenskapsonder-
steuning, aangesien pleegouers vanuit die gemeenskap gewerf en gekeur word om aan die kind 'n

geleentheid tot gesinsversorging te bied.

Vanweé die feit dat daar wéreldwyd so baie van pleegsorg gebruik gemaak word en dat dit in
soveel verskillende behoeftes moet voorsien, word verskillende betekenisse geheg aan wat
pleegsorg eintlik behels en hoe dit toegepas behoort te word. Pleegsorg word dus moeilik in 'n
enkele definisie omskryf en daarom word vervolgens gepoog om 'n breé, algemene omskrywing

daar te stel.

3.3 DEFINISIE VAN PLEEGSORG

Daar is reeds gekyk na enkele definisies van pleegsorg in die eerste hoofstuk. (Vgl. 1.7.6.) Dit is

duidelik dat daar verskillende soorte omskrywings van pleegsorg in die literatuur aangetref word

wat verband hou met die agtergrond, kultuur, behoeftes en eise wat deur die praktyk gestel word.
Op grond van die verskillende omskrywings word tot die gevolgtrekking gekom dat pleegsorg uit die

volgende kernelemente bestaan:

o Pleegsorg is 'n vorm van alternatiewe versorging vir kinders wat tydelik of permanent op 'n
bevel van die Kinderhof uit ouerlike sorg verwyder is.

e Voorkeur word verleen aan pleegsorg as alternatiewe versorgingsopsie vir kinders omdat
beter uitvoering gegee kan word aan die beste belange van die kind binne 'n gesinsopset.

e Hoewel voorkeur gegee word aan familieplasings, kan kinders ook by bekende of
onbekende persone geplaas word, maar alle pleegouers moet eers gekeur word ten einde
hul geskiktheid vir die doel te assesseer.

e Die tydperk van pleegsorg wissel tussen kort-, medium- of langtermyn.

¢ Dienslewering word aan die biologiese ouers voortgesit indien hulle beskikbaar is ten einde
kinders so spoedig moontlik terug te plaas.

e Indien terugplasing nie haalbaar is nie, moet aandag geskenk word aan permanensie-
beplanning buite die biologiese gesin ten einde die kind sekerheid en geborgenheid oor sy
toekoms te bied.

o Pleegsorgtoesigdienste moet deur 'n welsynsinstansie gelewer word.

Die vier belangrikste elemente is dus die kind, die biologiese en pleegouers, en die dienslewerende
welsynsinstansie, asook die sosiale en kulturele konteks waarbinne dit plaasvind. Vanuit die
ekologiese perspektief van die studie kan dit gestel word dat daar voortdurend 'n wisselwerking
tussen hierdie vier sisteme plaasvind en dat 'n verandering in een sisteem 'n invloed op al die ander
sisteme sal uitoefen. Terugplasing kan alleenlik realiseer indien daar samewerking en kooérdinasie

op al die vlakke van hierdie sisteme bestaan.

As samevattende definisie van pleegsorg word die volgende gestel: Pleegsorg is 'n vorm van
alternatiewe sorg op bevel van die Kinderhof vir 'n sorgbehoewende kind binne 'n goedgekeurde
pleeggesin, wat binne of buite familieverwantskap kan wees, onder toesig van 'n gemagtigde
instansie op die kort, medium of lang termyn, afhangende van die moontlikhede op gesinsherstel

met die uiteindelike doel om die beste belang van die kind te dien.

3.4 DIE DOEL VAN PLEEGSORG

Die hoofdoel van pleegsorg is om alternatiewe sorg aan kinders binne 'n gesinsopset te voorsien.
Kinders wat van hul ouers verwyder is, is kwesbaar deurdat hulle waarskynlik blootgestel is aan

verwaarlosing of mishandeling en daarom het hulle behoefte aan 'n versorgende en veilige

omgewing wat kan kompenseer vir vorige deprivasie sodat hulle kan ontwikkel tot goed aangepaste
individue (South African National Council for Child and Family Welfare 1987:2). Ten einde hierdie
doel te bereik, word 'n sterkteperspektief betreffende dienslewering aan die kind, pleeggesin en

biologiese gesin as uiters geskik beskou. (Vgl. 2.7.)

In 'n besprekingsdokument oor pleegsorg word die volgende doelstellings geidentifiseer

(Department of Social Welfare, Discussion Document on Guidelines for Foster Care Policy 1998:1):

e Die beskerming en versorging van kinders.

e Bevrediging van ontwikkelingsbehoeftes.

¢ Ondersteuning, aanmoediging en fasilitering van verhoudings tussen kinders, hul ouers en
ander gesinslede, sowel as die versterking en behoud van gesinne en gesinsverhoudings
as dit in die beste belang van die kind is.

e Die aanleer van vaardighede om gesonde verhoudings te bou.

o Modellering en aanleer van positiewe lewensvaardighede aan kinders.

¢ Nastrewing van die doelstellings van permanensiebeplanning, eerstens met betrekking tot
hereniging met die gesin, of deur die blootstelling van die kind aan alternatiewe, veilige
gesinsverhoudings wat lewenslank kan voortduur.

o Respektering van die kind en die gesin se kulturele, etniese en gemeenskapsdiversiteit.

e Versterking van kontak tussen informele en formele gemeenskapsnetwerke.

e Die voorsiening van ekonomiese, opvoedkundige, maatskaplike en gesondheidsorgdienste.

e Die opvoeding en sosialisering van kinders met betrekking tot 'n suksesvolle oorgang na

jong volwassenheid, verhoudings en verantwoordelikhede.

Ter bereiking van die genoemde doelstellings, word die plasing van 'n kind by ’'n spesifieke
pleeggesin beinvioed deur die kind se behoeftes, beskikbare hulpbronne en die vlak van kennis,
opleiding, vaardighede en vermoéns van die pleegouers. Dit is duidelik dat daar deur middel van 'n
plasing by 'n pleeggesin wat vir hierdie doeleindes gekeur is in die kind se fisiese, psigiese, sosiale,

kulturele en spirituele behoeftes voorsien behoort te word.

Colton en Williams (1997:44) het in 'n internasionale ondersoek na pleegsorg bevind dat daar
globale veranderinge plaasgevind het. Die volgende is tydens die ondersoek as doeleindes van

pleegsorg geidentifiseer.
3.41 Gesinsondersteuning as doel

Daar het 'n algemene wegbeweeg van die verbreking van biologiese bande tussen kind en ouer na

gesinsondersteuning plaasgevind. Vir die meeste lande hou dit die betekenis in dat die biologiese

familie ondersteun behoort te word en die band tussen ouer en kind sover moontlik behoue moet
bly. Pleegouers word nie gesien as substituutouers nie maar eerder om die biologiese ouers te
komplementeer in plaas van te vervang. Die globale neiging is 'n wegbeweeg van die idee om die
kind te red deur die verbreking van biologiese bande na die voorsiening van gesinsondersteuning.
Hierdie en enige handeling moet in die beste belang van die kind wees. Die betekenis van die
beste belange van die kind word egter verskillend deur verskillende lande vertolk. In Argentinié
beteken dit om biologiese bande te verbreek, in Hongarye bly die meeste pleegkinders tot
volwassewording in pleegsorg; en in Duitsland is die veronderstelling dat as 'n kind vir langer as
twee jaar in pleegsorg was, die pleegouers ouerskap verwerf het deur die emosionele verbintenis
met die kind. Sommige lande soos Australi€ meen dat gesinsondersteuning wat oor jare strek n
negatiewe uitkoms vir die kind kan inhou, omdat die sekuriteit wat 'n langtermynplasing aan die
pleegouer en -kind kan bied, benadeel word deur herhaaldelike hersiening en oorweging van
terugplasing (Colton & Williams 1997:45).

Die globale neiging is eerstens gesinsbewaring en, indien verwydering wel nodig is, behoort die
biologiese band sover moontlik behoue te bly terwyl daadwerklik na gesinsherstel gestreef word.
Hierdie neiging word ook in die nuwe Suid-Afrikaanse kinderwetgewing weerspieél. (Vgl. 6.2.).
Alvorens die kind formeel in pleegsorg geplaas word, moet daar eers ander opsies op die vlak van
vroeé intervensie uitgeoefen word. Aan die anderkant bestaan daar egter ook meriete in die
redenasie dat, in die geval van langtermynplasings en waar pleegsorg deel uitmaak van permanen-
siebeplanning (vgl. 3.9), dit die kind se gevoel van sekuriteit en verbondenheid kan benadeel indien
die kwessie van gesinsherstel voortdurend afgedwing word. Die realiteit is egter dat min biologiese

ouers by pleegsorgplasings betrokke is omdat hulle onopspoorbaar of oorlede is.

3.4.2 Gesinsherstel as natuurlike doel

By die lewering van gesinsherenigingsdienste bestaan daar 'n groot verskil tussen wetgewing en
praktyk. In die meeste lande word probleme ondervind om gesinsherstel toe te pas weens 'n
gebrek aan genoegsame middele en infrastruktuur. Die diens word op 'n gefragmenteerde en

onbeplande wyse toegepas en daarom word min sukses behaal (Colton & Williams 1997:45).

Volgens Sishuta (1996:45) bly die aanvanklike doel van pleegsorg steeds die heropbou van die
gesin deur die voorsiening en gebruikmaking van die nodige dienste. Vir hierdie doeleindes moet
herstelwerk by die biologiese gesin voortgesit word sodat die kind na verbeterde omstandighede
kan terugkeer. Pleegsorg is dus veronderstel om, met die hulp van die maatskaplike werker, die
pleegouers en ander diensverskaffers, die ouers te help om die probleme te oorkom wat aanleiding

gegee het tot die plasing. Gesinsherenigingsdienste word in hoofstuk vyf bespreek in die gedeelte

wat oor die biologiese ouer handel. (Vgl. 5.7.) In hierdie hoofstuk, onder die geskiedkundige
ontwikkeling van pleegsorg (vgl. 3.1), word dit gestel dat gesinsherstel vanaf die vroegste tye reeds
moeilik haalbaar was. Suid-Afrikaanse kinderwetgewing respekteer die regte van ouers en plaas
groot klem op gesinsbewaring. Indien daar egter na daadwerklike pogings nie in gesinsherstel ge-
slaag word nie, word wetlike maatreéls ingestel om ouerlike regte en verantwoordelikhede te
termineer indien dit in die beste belang van die kind beskou word. (Vgl. 6.2.) Dit is verder 'n
bekende feit dat die meeste ter plaatse pleegsorgplasings geskied, vanweé die feit dat die kinders
wees agtergelaat of verlate is, of in armoede verkeer en dat daar min vooruitsigte van gesinsherstel
bestaan omdat die ouers oorlede, onopspoorbaar of nie materieel of emosioneel in staat is om hul

ouerlike verantwoordelikheid te aanvaar nie.

3.4.3 Beweging na normalisering

Die beweging het ten doel dat pleegkinders die geleentheid moet kry tot normale ervarings soos
gesinslewe, gemeenskapsaktiwiteite, portuurgroepverhoudings en skolastiese prestasies (Colton &
Williams 1997:45). Hierdie tendens in pleegsorg vind ook in Suid-Afrikaanse omstandighede byval
deurdat kinders sover moontlik in gesins- en gemeenskapsverband versorg word en inrigtingsorg

as allerlaaste opsie oorweeg word.

Berrick (2006:570-571) het 'n kritiese ondersoek in die VSA gedoen na die voor- en nadele uit
woonbuurt- of gemeenskapsgebaseerde pleegsorgplasings. Sorgbehoewende kinders is meestal
afkomstig van woongebiede wat gekenmerk word deur 'n hoé& voorkoms van armoede, gebrek aan
behuising en maatskaplike hulpbronne, 'n hoé voorkoms van huishoudings waar vroue aan die hoof
is of buitenshuis moet werk, of word gekenmerk deur maatskaplike verskynsels soos substans-
misbruik, verwaarlosing en die mishandeling van kinders. Daar moet dus nie sondermeer van die
standpunt uitgegaan word dat gemeenskapsgebaseerde plasings of familieplasings noodwendig
die beste belange van die kind dien nie, aangesien dit nie noodwendig die pleegkind van die nodige
dienste, sterktes en hulpbronne voorsien nie. Dit verg dus 'n ekologiese verkenning, nie net van die
voordele wat dit vir die kind inhou om in 'n bekende omgewing aan te bly nie, maar ook van die
nadele en risiko’s. Omgewingsgebaseerde pleegsorg is daarom een van die beginsels wat in ag
geneem word. Die finale plasingsbesluit moet voorafgegaan word deur 'n holistiese verkenning van
riskante en beskermende faktore wat dalk daarop kan dui dat verwydering uit die bekende
omgewing na 'n beter maatskaplike milieu op die kort termyn nadele inhou, maar op die lang termyn

die beste belange van die pleegkind dien.

Wanneer na bogenoemde doelstellings gekyk word, is dit beslis so dat daar na die hoogste ideaal

gestreef word met betrekking tot die keuring van pleegouers, die passing van 'n pleegkind volgens

eiesoortige behoeftes en die voorsiening van optimale geleenthede tot die herstel van enige letsels
of skade aan die kind, asook die geleentheid tot groei en ontwikkeling. In meeste van die gevalle is
dit egter nie realistiese doelwitte nie, aangesien die pleegsorgstelsel in Suid-Afrika oorlaai is (vgl.
1.1) en maatskaplike werkers meestal onder dringende omstandighede pleeggesinne moet vind om
net in die basiese behoeftes van kinders te kan voorsien. Berrick (2006:578) verwys ook soos volg
na die situasie in die VSA: “Far too long social workers have looked for a bed to place children
needing care. Neighborhood-based placement criteria continue to focus on the place where

children will sleep rather than on the family with which the child will live.”

Ten spyte van hierdie omstandighede in die praktyk, het verskeie maatskaplike werkers en
welsynsinstansies innoverende en kreatiewe idees ontwikkel om die nood aan te spreek en daarom
het verskeie variasies in die toepassing van pleegsorg plaasgevind, wat later bespreek word. (Vgl.
3.6.) Vervolgens word eers aandag geskenk aan bepaalde beginsels waarop pleegsorg berus, wat

grootliks op beleids- en statutére dokumentasie en professionele aanspreeklikheid gegrond is.

3.5 BEGINSELS VAN PLEEGSORG

Volgens die besprekingsdokument oor pleegsorg (Department of Social Development, Discussion
Document on Guidelines for Foster Care Policy 1998:2-3), is die beginsels van pleegsorg
gebaseer op die Witskrif vir Welsyn, die Suid-Afrikaanse Grondwet, die Konvensie oor die Regte
van Kinders en beleidsaanbevelings oor Young People at Risk van die Interministeriéle Komitee.
Hierdie beginsels kom op die volgende neer:

e Bemagtiging: Elke kind en sy gesin behoort bemagtig te word om hul eie
ondersteuningstrukture te benut en te ontwikkel en om sover moontlik uit eie keuse en

verantwoordelikheid op te tree.

e Gesinsgesentreerd: Deur middel van assessering behoort ondersteuning en leidinggewing
voorsien te word en 'n plan van aksie wat ook die ontwikkeling van die biologiese ouers

insluit.

e Verantwoorddoening: Alle persone betrokke by dienslewering aan die pleegkind en sy

biologiese ouers moet verantwoording doen oor die kwaliteit van hulpverlening.

e Deelname: Die pleegkinders en die biologiese ouers behoort aktief deel te neem aan die

verskillende stadia van die intervensieproses.

Kontinuum van sorg: Die pleegkind en sy ouers het toegang tot 'n reeks gedifferensieerde
dienste op 'n kontinuum van versorgingsdienste, wat ingestel is op die mees bemagtigende

en minste beperkende programme wat toepaslik is vir hul unieke omstandighede. (Vgl. 3.7.)

Die beste belang van die kind: Die beste belange van die kind moet altyd vooropgestel
word. (Vgl. 6.2.5.)

Integrasie: Dienslewering is intersektoriaal en behoort deur 'n multidissiplinére span

gelewer te word. (Vgl. 6.4.)

Kontinuiteit van versorging: Veranderde behoeftes en omstandighede van die kind en sy
ouers word erken en aangespreek deur die intervensieproses. Dienslewering en
beskikbaarstelling van hulpbronne moet deurlopend plaasvind; selfs na terminering van

dienste behoort daar ondersteuning te wees.

'n Proses van sosialisering/internalisering: Die pleegkind en sy biologiese ouers word
blootgestel aan normatiewe uitdagings, aktiwiteite en geleenthede wat hul deelname en
ontwikkeling in dié verband aanmoedig.

Doeltreffende dienslewering: Dit behoort deur bevoegde en bekwame persone gelewer te

word.

Kindgesentreerd: Die kind is die sentrum van dienslewering en deur middel van
deurlopende assessering en beplanning word positiewe ontwikkelingsgeleenthede vir die

pleegkind verseker.

Beskerming van die regte van die kind: Die regte soos uiteengesit in die Grondwet en die
Konvensies oor die Regte van Kinders wat deur Suid-Afrika aanvaar is, moet ten alle tye
beskerm word. (Vgl. 6.2.3.)

Toepaslikheid: Alle dienslewering aan die pleegkind en die biologiese ouers moet toepaslik

vir die individu, gesin en gemeenskap wees.

Behoud van die gesinseenheid: Dienslewering word gerig deur die beginsel dat kinders

indien moontlik, binne gesinskonteks behoort op te groei.

Permanensiebeplanning: Elke kind behoort bygestaan te word om binne sy eie gesin
versorg te word. Indien dit nie moontlik is nie of indien dit nie die beste belang van die kind
dien nie, word permanensiebeplanning en die ontwikkeling van die kind se verhouding met

een gesin beskerm. (Vgl. 3.10.)

Bogenoemde beginsels is duidelik holisties saamgestel om in die kind se beste belang op
individuele, gesin-, sosiaal-strukturele, en sosiokulturele vlakke te voorsien. Verder plaas dit 'n
morele verpligting tot doeltreffende en verantwoordbare dienslewering op maatskaplike werkers en
ander diensleweringsinstansies. Die beginsels van die sterkteperspektief (vgl. 2.7.4), soos aktiewe
deelname van die pleegkind, biologiese en pleegouers, bemagtiging en die ontwikkeling van eie

ondersteuningstrukture word as toepaslik en rigtinggewend in die pleegsorgsituasie beskou.

Daar is reeds verwys (vgl. 3.4.3) na die feit dat nuwe moontlikhede voortdurend in die pleeg-
sorgpraktyk ontwikkel om voorsiening te maak vir die oorweldigende en verskeidenheid van

behoeftes aan gesinsorg vir kinders. Enkele voorbeelde hiervan word vervolgens bespreek.

3.6 DIVERSITEIT IN PLEEGSORG

Pleegsorg word op verskillende wyses in die praktyk toegepas, afhangende van faktore soos die
ouderdom en persoonlikheidseienskappe van die pleegkind, by wie die kind in pleegsorg geplaas
word, sowel as die kulturele konteks waarbinne pleegsorg beoefen word. Pleegsorg word
breedweg verdeel in formele en informele pleegsorg. In die VSA word daar verwys na
krisispleegsorg as formele pleegsorg, bedoelende dat die kind se welstand bedreig word deur
siekte, armoede, dood of egskeiding van die ouers, of in uiterste omstandighede van verwaarlosing
of mishandeling. Informele pleegsorg is meer vioeibaar en word vrywillig deur die betrokke partye
gereél. Dit word gewoonlik gedoen na aanleiding van omstandighede soos emosionele,
ekonomiese, leefstyl of ander faktore waardeur ouers nie in staat is nie of onwillig is om die
alleenversorgers van hul kinders te wees, veral in gevalle waar die kind spesiale behoeftes het.
Hierdie variasies kom meestal in familieverband voor en is informele, gedeelde versorgingsmaat-
reéls waardeur geleenthede geskep word vir meer lede van 'n familie of gemeenskap om aan die

versorging van kinders deel te neem (Kilbride & Kilbride 1994:301).

Die term pleegsorg het nie in alle lande dieselfde betekenis nie. Sommige lande skei pleegsorg
van familiesorg. Die lerse Republiek gee formele erkenning aan familieplasings en onderskei dit
van pleegsorg, wat gesien word as plasings by niefamilielede. Daar word onderskei tussen
pleegsorg wat gereél is deur bemiddeling van 'n erkende gesag soos n welsynsinstansie. In
Nederland word slegs sulke plasings as pleegsorg erken, terwyl alle informele reélings tussen
ouers en familie of vriende nie as pleegsorg erken word nie. In Zimbabwe word nie geglo aan die
nodigheid van 'n formele sisteem om pleegsorg te reél nie. In sommige lande soos Zimbabwe,

Indié en Hongarye word daar ook nie ag geslaan op die verskil tussen pleegsorg en aanneming

nie, terwyl in ander lande pleegsorg nie as n weg tot aanneming beskou word nie en pleegouers

ook nie pleegkinders mag aanneem nie (Colton & Williams 1997:45-46).

In Suid-Afrika is dit bekend dat informele reélings tussen vriende en familie aangemoedig word
solank dit in die beste belang van die kind is. Die beleid is dat gesinne, familie en gemeenskappe
eerstens verantwoordelikheid vir kinders moet aanvaar alvorens die moontlikheid van die formele
Kinderhofsisteem oorweeg word. (Vgl. 3.7.1.) Nie alleen verlig dit die las op hulpbronne soos
finansies en mensekrag in die kinderbeskermingsisteem nie, maar die kind kan ook in sy bekende
omgewing aanbly. Formele pleegsorg word oor die algemeen erken wanneer dit deur die kinderbe-
skermingsisteem gehanteer is, terwyl na informele pleegsorg verwys word wanneer dit in familie- of
gemeenskapsverband self gereél word. Verder word daar in die praktyk 'n definitiewe onderskeid
getref tussen pleegsorg en aanneming, aangesien eersgenoemde tydelik van aard is en

laasgenoemde permanent. (Vgl. 3.7.2.)

Volgens Colton en Williams (1997:46) is daar internasionaal 'n bewustheid van die feit dat
pleegsorg voorsiening moet maak vir 'n toenemende aantal kinders met 'n groter verskeidenheid
van behoeftes soos uitdagende en moeilik hanteerbare gedrag, ouer kinders met spesiale
behoeftes wat voorheen na inrigtings verwys is, weeskinders vanweé die VIGS-pandemie en
kinders met gesondheidsprobleme. Die pleegsorgsisteem behoort dus te bestaan uit verskillende
pleeggesinne en programme wat voorsiening maak vir 'n verskeidenheid van kinderbehoeftes.
Fratter en Ndagire (2000:36-37) meld dat die verskillende versorgingsopsies in familie- of
gemeenskapsverband volledig met die betrokkenes geéksploreer behoort te word alvorens 'n
besluit in dié verband geneem word. Informele ooreenkomste of formele reélings soos
voogdyskap, pleegsorg of aanneming moet baie duidelik verbaal en skriftelik aan die betrokkenes
gekommunikeer word betreffende die wetlike posisie en finansiéle implikasies wat dit vir kinders en

ouers inhou.
Wilson, Petrie en Sinclair (2003:991-992) identifiseer verdere variasies in pleegsorg, naamlik:

e Pleegsorg by gesinne wat op verskillende wyses saamgestel is, byvoorbeeld enkelouers,
stiefverhoudings of volledige gesinsisteme.

o Pleeggesinne met verskillende verbintenisse tot pleegsorg, wat waarskynlik aansluit by die
persoon se motief om kinders in pleegsorg te neem, soos kinders met spesiale fisiese of
emosionele behoeftes.

e Pleegouers se vaardighede in pleegsorg wissel van bekwaam tot minder vaardig.

e Pleegkinders varieer in temperament en ouderdom en het verskillende houdings teenoor die

feit dat hulle in pleegsorg verkeer.

e Die doel van die verskillende plasings wissel soos uit die omskrywings van kort-, medium-
of langtermynplasings blyk.

e Die konteks en die wetlike basis van plasings verskil — daar is byvoorbeeld formele en
informele pleegsorg. (Vgl. 3.6.1 en 3.6.3.)

o Biologiese ouers se gesindheid teenoor die plasing varieer van positief, negatief,
onbetrokke, oorbetrokke of met weerstand.

o Verskillende vorms van ondersteuningsdienste word deur maatskaplike werkers gelewer.
Dit kan wissel van intensiewe hulpverlening tot slegs die reéling van 'n wettige
pleegsorgplasing ter wille van finansiéle steun.

o Die wyse waarop die plasing geskied het, beinvioed die verloop daarvan. Indien dit met
krisisingryping en trauma gepaard gegaan het, kan meer aanpassingsprobleme verwag
word as in die geval waar dit vooraf deeglik ondersoek en beplan kon word en al die
betrokkenes beter op die plasing voorberei kon word.

e Die aard en houding van die skool en die buurt teenoor die pleegsorgplasing het 'n
bepalende invioed op die kind. Indien die kind maklik in gemeenskapsverband aanvaar
word, kan hy die geleentheid tot 'n normale lewe kry.

e Dit het ook 'n bepalende rol of die kind by 'n gesin met ooreenstemmende geloofs- en

kultuurverband versorg word en of dit 'n multikulturele plasing is. (Vgl. 3.8.)

Teen die agtergrond van al die genoemde veranderlikes is dit dus duidelik dat 'n veelheid van
faktore of 'n kombinasie daarvan die sukses van 'n plasing al dan nie bepaal. Daarom word die
teoretiese begronding van die studie as 'n geskikte raamwerk beskou, naamlik die holistiese
beskouing van die ekologies-sistemiese perspektief, wat die suksesvolle of minder suksesvolle
uitkomste van pleegsorg analiseer op grond van die wisselwerking tussen al die verskillende

faktore op die vlakke van die ontledingsisteem. (Vgl. 2.8.)

Vervolgens word onderskei tussen formele kort- en langtermynpleegsorg, informele privaat
pleegsorg met verskillende variasies, groepspleegsorgskemas, professionele pleegsorg met
bykomende versterkende maatreéls en ander projekte soos die oog-op-die-kind (“eye on the
child”), maatreéls oor kinderhoofhuishoudings (“child-headed households”) ter beveiliging van

kinders sonder dat formele pleegsorg plaasvind en familieplasings (“kinship care placements”).
3.6.1 Formele pleegsorg

Met formele pleegsorg by gekeurde pleegouers word bedoel dat kinders onder die aandag van die
Kinderhof gebring word wanneer gronde vir sorgbehoewendheid bestaan en in pleegsorg geplaas

word by persone onbekend aan hulle wat vir die doel van pleegouerskap deur welsynsinstansies

gewerf, goedgekeur en opgelei is. Sodanige plasings word geassosieer met permanensie-
beplanning en gesinsherenigingsdienste aan die biologiese ouers, met daadwerklike pogings om
die kind so spoedig moontlik terug te plaas of om alternatiewe, meer permanente reélings te tref.
(Vgl. Law Commission 2002:55-56 en 63-64.) Formele pleegsorg kan basies op twee wyses
toegepas word, naamlik op die kort of lang termyn, afhangende van die omstandighede van die

kind en biologiese ouers.
¢ Formele korttermynpleegsorg

Volgens die besprekingsdokument oor pleegsorg (Department of Social Welfare, Discussion
Document on Guidelines for Foster Care Policy 1998:2), behels korttermynpleegsorg 'n kort periode
van voorafbeplande sorg buite sy tuiste aan 'n kind wat sorgbehoewend bevind is, met die hoofdoel
om die kind met sy gesin te herenig. Die pleegsorgplan spesifiseer die duur van sodanige

pleegsorgplasing.

Korttermynpleegsorg verwys egter nie altyd net na spoedige gesinsherstel nie; dit kan ook die
tydelike versorging van kinders wees in gevalle waar die ouers vir langer periodes, of selfs
permanent, nie in staat is om hulle verpligtinge na te kom nie. In laasgenoemde geval word pleeg-
sorg op die kort termyn deur die welsynsinstansie gebruik om permanensiebeplanning te doen met
die oog op 'n spesifieke langtermynreéling vir die kind, soos byvoorbeeld aanneming. (Vgl. South
African Council for Child and Family Welfare 1987:12.) Kort termynpleegsorg is dus gerig op 'n
werklike korttermynplasing met 'n spesifieke pleegsorgprogram, wat spoedige gesinsherstel of

ander, meer permanente versorging soos langtermynpleegsorg of aanneming kan insluit.
e Formele langtermynpleegsorg

Vele navorsingsprojekte in verskeie lande dui daarop dat die ideaal dat pleegsorg slegs 'n tydelike
maatreél behoort te wees, grootliks nie realiseer nie en dat 'n groot persentasie pleegkinders nooit
by hul biologiese gesinne teruggeplaas word nie. Dit is nie altyd moontlik om aanvanklik 'n
spesifieke langtermynplasing te beplan nie, aangesien die verloop van die plasing by die
pleegouers en die kind en biologiese ouers se reaksie daarop eers bepaal moet word. Onbeplande
langtermynplasings hou egter nadelige gevolge vir die kind se ontwikkeling in omdat daar
gewoonlik nie 'n definitiewe doel is waarna gestreef word nie. Die kind dryf behoorlik rond en word
verder deur die stelsel getraumatiseer indien permanensiebeplanning nie so spoedig moontlik
gedoen word nie. (Vgl. South African Council for Child and Family Welfare 1987:15—16 en Bass et
al. 2004:5-7.)

Volgens die besprekingsdokument oor pleegsorg (Department of Social Welfare, Discussion

Document on Guidelines for Foster Care Policy 1998:2 en 11), word langtermyn- of permanente

pleegsorg gesien as sorg vir 'n kind vir 'n uitgebreide tydsperiode of totdat die kind onafhanklikheid
bereik of verwag. Die kanse op gesinsherstel is gewoonlik swak, maar dit kan wees dat die kind 'n
positiewe verhouding met sy ouers het. Langtermynplasings word ook oorweeg vir kinders wat
spesifieke behoeftes het wat gedurende ’'n spesifieke tydperk aangespreek moet word. Hierdie
soort plasing moet so spoedig moontlik met permanensiebeplanning gepaard gaan, om sekuriteit

aan die kind te verleen.

3.6.2 Familiesorg op bevel van die Kinderhof

'n Werkgroep in Brittanje wat 'n navorsingsprojek oor familieversorging onderneem het, definieer
familiesorg soos volg: “A child living away from the parental home and coming to the attention of
the local authority as a result of child welfare concerns. The kinship care placement is either
initiated by the social services department or via a relative or friend, and involves some sort of
assistance or arrangement, including making decisions about legal orders, financial and social work
support.” (Broad 2001:37) Hierdeur word tot 'n redelike mate kontinuiteit in versorging, familie,

skool, vriende, kultuur en individuele identiteit aan die kind voorsien.

Broad (2001:34) verwys ook na navorsing wat in die VSA (1998) sowel as in die Verenigde
Koninkryk (1984) en volgens die National Foster Care Association (1993) gedoen is oor

familieplasings en wat kortliks daarop neerkom dat:

e kinders wat in familiepleegsorg verkeer oor die algemeen beter vaar as by vreemde
pleegouers;

o dit as 'n mite beskou word om te aanvaar dat familiepleegsorg probleemvry en altyd die
beste naas ouerlike versorging is;

o dit belangrik is dat die maatskaplike werker familieplasings deeglik moet ondersoek om te
bepaal of dit werklik in die beste belang van die kind sal wees;

e daar nie aanvaar moet word dat die gesin selfonderhoudend kan funksioneer nie; en

e dat maatskaplikewerkdienslewering nie lae prioriteit behoort te geniet nie omdat dit n

familieplasing is.

Dit is dus duidelik dat daar voordele vir die kind verbonde is aan familieplasings, veral wat stabiliteit
en identiteitsvorming betref. Dit is egter ook duidelik dat familieplasings maklik verwaarloos en
deur die formele diensleweringsisteem onderskat kan word. Sykes et al. (2002:13) sluit hierby aan
deur te verwys na bestaande navorsing wat in die Verenigde Koninkryk en VSA gedoen is en wat
die bogenoemde voordele van familieplasings ondersteun. Daar word ook bygevoeg dat
familieplasings kan voortbou op bestaande bindings met die kind, dat kontak met die biologiese

ouers hierdeur vergemaklik kan word, dat kontak meer gereeld kan plaasvind en minder afthanklik

is van die amptelike kontrolesisteem, en dat die kind die trauma van plasing by vreemdelinge
gespaar word. Wat die negatiewe betref, brei die navorsers verder uit deur daarop te wys dat
assessering, opleiding en monitering van familieversorgers afgeskeep word en dat dit die kanse op

gesinsherstel verminder.

Wat die Suid-Afrikaanse situasie betref, beskou die Law Commission (2002:55-56 en 63-64)
familiesorg op bevel van die hof (“court-ordered kinship care”) as gevalle waar kinders na die dood
of verwerping deur die ouers of op grond van mishandeling of verwaarlosing deur lede van die
uitgebreide familie in hul sorg geneem word. Afhangende van die omstandighede behoort die
Kinderhof oorleg te gebruik om te bepaal of die plasing by familie van 'n permanente aard sal wees,
of gesinsherenigingsdienste gelewer behoort te word, en of pleegtoesigdienste vereis word.
Ingevolge nuwe kinderwetgewing word daar dus 'n eenvoudiger prosedure geskep waarop
familieplasings deur die Kinderhofsisteem geneem kan word ten einde ouerlike verantwoorde-
likhede oor te dra en 'n toelaag te bekom. Dit is egter steeds noodsaaklik dat elke alternatiewe
versorgingsposisie ondersoek behoort te word om te bepaal of dit werklik nodig is om die kind deur
die statutére sisteem te neem en of dit in die beste belang van die kind sal wees. 'n Stelsel van
informele versorging deur familie waar geen formele Kinderhofbevel bestaan nie kan bepaalde
risiko’s vir die kind se binding en permanensie inhou. Alternatiewe versorging vir kinders moet

altyd professioneel verantwoord kan word.

'n Verdere definisie van familiesorg is dié van die Child Welfare League of America (1995) wat deur
Naughton en Fay (2003:30) soos volg aangehaal word: “Kinship care is the full-time nurturing and
protection of children who must be separated from their parents by relatives, members of their tribe
or clans, godparents, step-parents, or other adults who have a kinship bond with the child.” Hierdie
omskrywing verduidelik die breé omvang van persone en verhoudings wat dié soort plasing kan
aanneem. Sheldon en Macdonald (2009:231-232) wys op die voordelige gebruik van die
gesinsgroepkonferensie, juis in gevalle waar al hierdie betekenisvolle persone byeen kan kom om
gesamentlik oplossings te vind en 'n besluit te neem oor wie in die beste posisie is om die kind in
pleegsorg te neem. (Vgl. 6.2.5.) Dit kan die assessering van die familienetwerk vergemaklik en
sodoende word deelname, betrokkenheid en samewerking bevorder om in die beste belang van die

kind op te tree.

Die profiel van familieversorgers in die VSA dui daarop dat dit grootliks bestaan uit Afro-
Amerikaanse grootmoeders aan moederskant wat meestal ouer, enkellopend en minder gesond en
onvoldoende opgelei is. Die situasie in Engeland dui ook daarop dat dit grootliks grootmoeders of
tantes aan moederskant vanuit die laer sosiale stand is wat die kinders in pleegsorg neem (Sykes
et al. 2002:38-39). Volgens UNICEF (2003:15) is 64% van die weeskinders in Suid-Afrika ten tye

van die verslag deur hul grootmoeders versorg. Daar kan dus tot die gevolgtrekking gekom word
dat dit meestal grootmoeders is wat hul kleinkinders in pleegsorg neem, wat ook weer eiesoortige

behoeftes in die praktyk laat ontstaan.

Volgens Pitcher (2002:6—-13) het 'n ondersoek in Engeland na die spesifieke behoeftes van

grootouers wat hul kleinkinders in pleegsorg geneem het, die volgende getoon:

e n Erkenning dat grootouers veral gedurende die eerste paar weke van die plasing baie
ondersteuning nodig het, dat hulle huiwerig is om hulp te vra en ook oningelig voel. Dit kom
grootliks voor na aanleiding van die feit dat daar 'n rolverskuiwing plaasvind in die
verhouding tussen grootouer en kleinkind na pleegouer en -kind en dat hulle mekaar in
hierdie nuwe verhouding moet leer ken. Omdat hulle 'n keurproses en assessering van die
welsynsinstansie moet deurloop, het hulle die belewenis van, “My task was not just to
become a parent again but to become a superparent” (Pitcher 2002:8). Van die grootouers
het erken dat hulle 'n angstigheid beleef dat, indien hulle om hulp vra, die indruk geskep sal
word dat hulle die situasie nie kan hanteer nie en dat die kind dan elders geplaas sal word.

e Oor die algemeen het die grootouers ervaar dat hulle genoodsaak is om hul kleinkind in
pleegsorg te neem, hoewel hulle die gevoel uitgespreek het dat die kind tog by hulle hoort.
Hulle word gedryf deur die vrees dat die kind buite familieverband geplaas sal word. Verder
moet hulle bereid wees om uitdagende gedrag te hanteer, maar aan die ander kant is dit vir

hulle makliker om lief te wees vir die kind as wat dit vir 'n vreemde pleegouer sou wees.

¢ Van die grootouers het 'n negatiewe belewenis teenoor die pleegsorgsisteem uitgespreek
en daarom is dit noodsaaklik dat welsynsinstansies oor 'n duidelike beleid ten opsigte van
grootouers as pleegouers en die vlakke van ondersteuning en pleegtoesigdienste wat

verwag kan word moet beskik.

Dit is dus duidelik dat familieplasings, spesifiek by grootouers, nie oor- of onderskat kan word nie.
Aan die een kant kan dit nie net 'n vinnige administratiewe of statutére formaliteit wees waar
veronderstel word dat hulle gemaklik en toegerus moet wees omdat dit hulle kleinkind is nie. Aan
die anderkant kan dit nie 'n standaardkeuring en assessering wees wat weer die indruk skep dat
uitsonderlike ouerskapsvaardighede van hulle verwag word nie. lewers moet 'n balans gehandhaaf
word waar basiese keuring gefokus is op die beste belang van die kind om in familieverband
versorg te word, maar tog met inagneming van spesiale behoeftes en ondersteuning aan ouer
persone wat van vooraf in 'n unieke ouerskapsituasie geplaas word. Tog is daar in sommige
Afrikalande 'n totaal ander siening omtrent familiesorg en omdat dit in die Suid-Afrikaanse praktyk
ook voorkom, word informele familiesorg ook as 'n versorgingsposisie vir pleegkinders bespreek.

3.6.3 Informele familiesorg

Tot dusver is grootliks gekonsentreer op die implikasies wat pleegsorg vir die kind en biologiese
ouers inhou. Informele pleegsorgreélings moet egter beskou word as 'n wedersydse uitruilsisteem
wat ook ingestel is op wat dit vir die pleegouers kan inhou. In baie kulture versorg grootouers
vrywillig of noodgedwonge die oudste en tweedeoudste kinders, veral in multigeneratiewe
huishoudings. Hoewel daar 'n toenemende aantal kinders in Westerse lande in familiepleegsorg
geplaas word, kan daar egter met reg verklaar word dat Westerse pleegsorgraamwerke nie die
behoeftes van Afrika reflekteer nie. In Afrika is dit algemeen en deel van die tradisie dat kinders
tussen verskillende huishoudings kan beweeg en informeel in pleegsorg geplaas word. Sishuta
(1996:23—-24) verwys na Okore (1977) en Mayer (1961) wat in die Afrika-kultuur onderskei tussen
familiepleegsorg en familiegrootmaak (“kinship fostering and kin rearing”). Met familiepleegsorg
word bedoel dat die kind na ander familielede gestuur word om daar groot te word. Dit het te make
met die herverdeling van hulpbronne en verantwoordelikhede, veral in die geval van groot gesinne
binne die uitgebreide familiegroep, terwyl met grootmaak in die familie bedoel word dat die
natuurlike ouers maar een element in die familiesisteem is wat gesamentlik verantwoordelikheid vir

die kind aanvaar.

In Afrika-lande suid van die Sahara stuur die ouers hul kinders gereeld weg van die huis om deur
ander familie of nie-familielede grootgemaak te word. Die motief hiervoor kan wees dat hulle nie
self vir die kinders kan sorg nie, of om geld te spaar, of om die kinders beter ekonomiese
geleenthede te bied. Daar word geskat dat daar in sommige Afrika-lande tot 20% en meer kinders
nie by hul ouers woon nie (UNICEF 2003:13).

Dit is gevolglik duidelik dat formele of informele pleegsorg by familie 'n algemene gebruik in Afrika-
lande en spesifiek ook in Suid-Afrika is. Hierdie standpunt word bevestig deur Henderson
(2003:13) wat die situasie soos volg kernagtig saamvat: “Fostering, therefore, differs from Euro-
American forms where it is perceived as a temporary measure to make up for lack of care by
biological parents. Once biological parents are thought to be capable of resuming care, children
are returned to them. In contrast, fostering in sub-Saharan Africa is viewed positively, and is seen

to add incrementally to the skills and experience of children.”

Die voordeel is dat hierdie soort pleegsorgplasings ongekompliseerd is solank daar in die kind se
basiese behoeftes voorsien word. Die kind aanvaar sy situasie as algemene gebruik en die plasing
word nie gekenmerk deur die tipiese problematiek wat met formele pleegsorg gepaard gaan waar
die kind deur krisisverwydering en statutére prosedures getraumatiseer word of worstel met
aanpassing by 'n vreemde pleeggesin, skeidingskonflik, herkomsinterpretasie en verdeelde lojaliteit

of voortdurende konflik tussen biologiese en pleegouers oor toegang of vakansieplasings nie.

Die VIGS-pandemie is aanleidend dat 'n hele generasie weeskinders besig is om in Afrika op te
groei en die huidige situasie is van so 'n aard dat daar nie meer genoeg pleeggesinne of
familienetwerke beskikbaar is om al die kinders te versorg nie. In gevalle waar een ouer oorlede is,
is dit opvallend dat moeders meestal nog verantwoordelikheid aanvaar vir hul kinders indien die
vader te sterwe kom, maar dat vaders wel nog bereid is om self die seuns te versorg indien die
moeder te sterwe kom, maar nie die dogters nie (UNICEF 2003:15). Soos reeds genoem, word die

meeste kinders deur hul grootmoeders versorg.

Familieplasing behoort daarom nie in alle omstandighede dieselfde as tradisionele formele
pleegsorg gehanteer te word nie en daarom laat die Children’s Amendment Act (2007:76) in artikel
186 toe dat daar in sekere spesiale omstandighede afgesien kan word van pleegtoesigdienste en
die tweejaarlikse hersiening van die bevel, soos byvoorbeeld wanneer die biologiese ouers oorlede
of onopspoorbaar is en/of daar nie 'n moontlikheid van gesinsherenigingsdienste bestaan nie. Die
hof kan ook die graad van toesigdienste bepaal indien dit blyk dat die plasing van 'n meer

permanente aard sal wees.

In die lig van die oorlading van die pleegsorgstelsel en die algemene feit dat baie
pleegsorgaansoeke ter wille van die pleegouertoelaag gerig word, moet eerstens bepaal word of
die motief vir die aansoek armoedeverligting is, en of die kind verwaarloos of mishandel word en of
beveiliging deur die statutére stelsel noodsaaklik is. (Vgl. 9.2.2.) Pleegsorg behoort nie gereél te
word alvorens die opsie van 'n kindertoelaag en privaatfamiliesorg oorweeg is nie. Die maatskap-
like werker wat 'n aanbeveling in die verband maak, moet egter altyd professionele aanspreek-

likheid daarvoor kan aanvaar en daarom kan sodanige besluite nie lukraak geneem word nie.
3.6.4 Privaatpleegsorg

Ingevolge Engelse kinderwetgewing word 'n kind in privaatpleegsorg omskryf as “one below the
upper limit of compulsory school age whose care and maintenance are undertaken for reward for a
period exceeding one month by a person who is not a relative or guardian” (Holman 2003:8).
Verder word daar van welsynsinstansies verwag om die kinders van tyd tot tyd te besoek, hul
welsyn te monitor en oor magtiging tot optrede in die geval van onvanpaste plasings beskik.
Vanweé die feit dat dit nie moontlik is om hulle so gereeld te besoek as in die geval van formele
pleegsorgplasings nie, is kinders in privaatpleegsorg meer kwesbaar en bestaan daar besorgdheid

oor hul emosionele en fisiese welstand.

Volgens Holman (2003:10) is hierdie pleegkinders meestal afkomstig uit Wes-Afrika van lande soos
Nigerié, Ghana, Sierra Leone, Liberié en die Ivoorkus. Die ouers is gewoonlik heeltydse of
voltydse studente in Brittanje, of albei ouers werk skofte of lang ure en kan hulle nie van dagsorg

gebruik maak nie. Dagsorg is gewoonlik ook duurder as privaatpleegsorg. Holman (2003:11)
verwys na studies van Olusanya en Hodes (2000) wat getoon het dat die meeste kinders van Wes-
Afrika op 'n jong ouderdom in privaatpleegsorg geplaas word en dat die biologiese ouers die
versorging weer op skoolgaande ouderdom oorneem. Dit kom ook voor by vlugtelinge wat dikwels

nie eers aan immigrasie-owerhede bekend is nie.

Die Afrika-gebruik van privaatpleegsorg stem ooreen met informele familieplasings soos reeds
beskryf. (Vgl. 3.6.3.) Dit wil voorkom asof die kind tydelik teen vergoeding en volgens 'n
privaatooreenkoms by gewillige versorgers geplaas word. Daar bestaan dus geen formele

ooreenkoms waardeur die kind teen verwaarlosing of uitbuiting beskerm kan word nie.

Holman (2003:11) stel dit ook dat privaatpleegsorg nie net in bogenoemde gevalle voorkom nie,
maar dat daar 'n groeiende tendens tot privaatplasings onder tieners bestaan wat nie deur hul
ouers of stiefouers beheer kan word nie. Soms gaan bly hierdie kinders by bure of vriende of
sommer by van hul skoolmaats. Dit gebeur ook dat 'n ouer sy kind by 'n metgesel agterlaat nadat
die verhouding tussen hulle misluk het. Wit gesinne neem dikwels swart kinders in
privaatpleegsorg, wat hierdie kinders van hul taal en kultuur kan vervreem; gevolglik is hulle totaal
ontwrig wanneer hulle ouers opdaag om hulle terug te neem. Soos wat een kind in
privaatpleegsorg dit gestel het, “/ am just a little English girl under a black skin. | don’t know what

African means.” (Holman 2003:14)

Nieteenstaande die risiko’s verbonde aan privaatpleegsorg, is daar baie kinders wat hierdeur
beveilig word en voorsien dit in 'n behoefte van sommige ouers wat op 'n stadium nie in staat is om
hul ouerskapsverantwoordelikhede na te kom nie. Die oplossing is dus eerder geleé in beter
beheer oor privaatpleegsorg en dat wetgewing en beleid daaromtrent ingestel behoort te word.
Verpligte aanmelding of registrasie kan moontlik oorweeg word waar al sodanige plasings in 'n
register aangeteken word, sodat 'n mate van toesig en hulpverlening aan die kinders voorsien kan

word.

Wat die Suid-Afrikaanse omstandighede betref, wil dit tog voorkom dat nuwe kinderwetgewing
voorsiening kan maak vir 'n mate van privaatpleegsorg in artikel 46 (Children’s Act 2005:60) in die
vorm van (d) gedeeltelikesorg; (e) gedeeldesorg; (f) 'n toesigbevel; of (h) 'n kinderbeskermingsbevel
waaronder verskillende voorwaardes gestel kan word. Dit is alles maatreéls wat op die vlak van
vroeé intervensie ingestel kan word alvorens 'n formele Kinderhofondersoek gedoen word. (Vgl.
6.2.5.) Daar word ook strenger maatreéls in nuwe kinderwetgewing gestel dat bewys eerstens
gelewer moet word dat die ouers, veral die biologiese vaders, opgespoor moet word om onderhoud
te betaal, in plaas daarvan dat mense al meer na vore kom om aansoek te doen vir pleegsorg ten

einde die pleegouertoelae te bekom.

3.6.5 Groepspleegsorgskemas (“cluster foster care schemes”)

Pleegsorg hoef nie noodwendig altyd in 'n privaathuis soos in 'n Westerse sin bedoel, plaas te vind
nie. Daar word ook groepspleegsorg (“cluster models”) beoefen, soos in Israel waar tot 20 pleegge-
sinne in 'n woonbuurt tot 12 kinders elk in pleegsorg neem (Colton en Williams 1997:46). Die Law
Commission (2002:65-67) het in die ondersoekdokument na die Children’s Bill aanbeveel dat
groepspleegsorg addisioneel tot formele pleegsorg en familiesorg in Suid-Afrika ondersoek moet
word. McKerrow se omskrywing van groepspleegsorg word deur die Law Commission (2002:65)
aangehaal, naamlik dat vrywillige vroue of pare gewerf en opgelei word in basiese kindersorg. Tot
ses kinders word geplaas by elke versorger wat 'n pleegouertoelae vir elke kind ontvang en dan
verantwoordelikheid vir daardie kinders moet aanvaar. Die aanbeveling is opgeneem in die
Children’s Amendment Act (2007:74) in artikel 183, waarvolgens 'n niewinsgewende organisasie n
groepspleegsorgskema kan registreer en bedryf volgens voorskrifte en onder toesig van die

Provinsiale hoof van Departement van Maatskaplike Ontwikkeling.

Volgens Jackson (2008) behels die praktiese implementering van groepskemas dat twee of meer
huise op dieselfde of 'n nabygeleé perseel ten volle ingerig word vir die versorging van kinders.
Pleegouers word spesifiek gewerf, gekeur en opgelei en dit kan 'n egpaar of enkelpersoon wees. 'n
Groepskema word in vennootskap met 'n kerk of ander gemeenskapsinstansie begin en dit word
deur 'n verteenwoordigende komitee bestuur. Voordele verbonde aan groepskemas is dat kinders
in hul gemeenskappe bly en kinders met soortgelyke behoeftes bymekaar geplaas word. Dit is
gemeenskapsgebaseerde sorg en kinders hoef nie na inrigtings te gaan nie; kinders bly in hul huise
aan, al wissel die pleegouer. Die pleegouertoelae word deur die komitee geadministreer en
gemeenskappe word gemobiliseer om in terme van hulpbronne en dienste betrokke te bly.
Pleegtoesigdienste of monitering is meer beheerbaar in sodanige skemas terwyl pleegouers

mekaar ook wedersyds kan ondersteun.

Pleegsorgskemas word beskou as 'n ekstra maatreél om die oorlading in die pleegsorgstelsel te
hanteer en te verseker dat daar in verlate, verwaarloosde of weeskinders se behoeftes voorsien
word. Tog sal dit behoorlik bestuur en beheer moet word om te verseker dat die skema die beste
belange van die kind dien en dat nie die kinders of hul toelae misbruik word nie. Die pleegouers sal
ook sorgvuldig gekeur en opgelei moet word. ’n Nadeel van groepsorg is dat kinders moeilik
geindividualiseer word of die geleentheid gebied word om volhoubare verbintenisse aan te knoop.
Sodanige skema word ook nie as geskik beskou vir kinders met spesiale behoeftes of uitdagende

gedrag nie.

3.6.6 Gespesialiseerde of professionele pleegsorg

Volgens Colton en Williams (1997:47—-48) beteken professionalisering van pleegsorg 'n wegbeweeg
van goedbedoelde en vrywillige pleegsorg deur onopgeleide mense wat kinders in moeilike
omstandighede inneem, na 'n sisteem van opgeleide en professionele versorgers wat kinders met
spesiale behoeftes kan hanteer. Die navorsers het in hul ondersoek na internasionale tendense in
pleegsorg die volgende as struikelblokke in die weg na die ontwikkeling van professionele

pleegsorg geidentifiseer:

¢ Kinders glo dat liefde en geld nie kan meng nie. Hulle aanvaar dit moeilik dat persone wat
betaal word om hulle te versorg ook in staat kan wees om hulle regtig lief te hé.

o Pleegouers word steeds as ontvangers van 'n diens gehanteer in plaas van diensverskaffers
wat professionele pleegsorg se status na vrywillige werk verlaag. Professionele pleegouers
moet as gelyke vennote met ander professionele diensleweraars gehanteer word.

o Gefragmenteerde ontwikkeling van gespesialiseerde pleegsorg en weerstand by heelwat
persone en instansies hieroor veroorsaak dat die vestiging daarvan nie behoorlik op dreef
kom nie.

o Gegriefdheid oor die ongelyke behandeling van vrywillige en professionele pleegouers.
Laasgenoemde ontvang ’'n hoér toelaag omdat hulle na kinders omsien wat moeilik
plaasbaar is, terwyl die gewone pleegouer ook moeilike situasies met die pleegkinders
ervaar maar 'n laer toelaag ontvang.

o Daar bestaan verskeie kwessies in verband met die kriteria en standaarde vir keuring,
opleiding, toesig, ondersteuning, bevoegdheid en finansiéle voordele aan professionele
pleegouers. Versorgers is in diens van openbare en privaatinstansies en moet in staat
wees om kinders met diverse problematiek in pleegsorg te neem. Dit is verder nie altyd
moontlik om ouers te keur en voor te berei nie.

e Konflik ontstaan tussen inrigtings en gespesialiseerde instansies wanneer kinders na
pleegsorg oorgeplaas word en die vergoeding daaraan verbonde vanaf die sentrum na die

versorger afgewentel moet word.

Professionele pleegsorg verwys na die bedryf van pleegsorg as 'n beroep en dit is duidelik dat
hierdie soort pleegsorg moeilik plaasbaar is tussen gewone pleegsorg en inrigtingsorg. Gewone
pleegouers en personeel in kinder- en jeugsorgsentrums hanteer ook dikwels moeilike situasies
met kinders en moet ook opgelei en ondersteun word in hul versorgingstaak. Hulle kan waarskynlik
tereg ontevrede wees oor die verskil in vergoeding en status tussen hulle en professionele
pleegouers. Dit is waarskynlik 'n ontwikkeling wat plaasgevind het om te voorkom dat kinders in 'n

inrigtingsopset versorg moet word. Kinders met spesiale behoeftes en ouer kinders is normaalweg

na kinder- en jeugsorgsentrums verwys. Die beleid van die kinder- en jeugsorgsisteem is egter dat
inrigtingsorg die laaste opsie op die kontinuum van versorgingsdienste behoort te wees (vgl. 3.7)

en daarom kan professionele pleegsorg as 'n verdere stap in hierdie proses beskou word.

Die Law Commission (2002:69) het professionele pleegsorg ook as 'n opsie vir die nuwe Kinderwet
aanbeveel en stel dit dat hierdie soort pleegsorg bedoel is vir kinders met spesiale behoeftes soos
gestremdhede, kroniese siektes of ernstige emosionele of gedragsprobleme wat intensiewe tera-
peutiese vaardighede vereis en hoé eise aan pleegouers stel. Professionele pleegsorg word in
Europa en Noord-Amerika toegepas met byvoorbeeld adolessente wat in konflik met die wet was.
Pleegouers word spesiaal opgelei, want die doel van die pleegsorg is nie net die opvoeding en
versorging van die kind nie, maar ook behandeling. Daar word 'n ekstra toelae aan die pleegouers
uitbetaal om hulle in staat te stel om buitenshuise werk te los, opleiding te ondergaan en van

hulpbronne gebruik te maak en meer tyd aan die kind te bestee.

In Suid-Afrika is daar ook geéksperimenteer met modelle hiervan vir byvoorbeeld MIV-positiewe
kinders en kinders in konflik met die wet. Daar is egter heelwat kritiek hierteen ontvang aangesien
die hoofstroompleegsorgstelsel alreeds belas is met uiters gekompliseerde gevalle wat ook
intensiewe opleiding en terapie vereis. Daar word geredeneer dat 'n ekstra kategorie van
professionele pleegsorg die gewone pleegsorgsisteem sal benadeel (Law Commission 2002:70).
Die aanbeveling is dus nie in die nuwe Kinderwet opgeneem nie, waarskynlik omdat dit duidelik is
dat alle vorms van pleegsorg 'n professionele element bevat en dat die pleegsorgstelsel reeds
oorlaai en ondervoorsien is met betrekking tot hulpbronne, finansies, professionele dienste en
kinders met spesiale behoeftes. Professionele pleegsorg is 'n duurder opsie as gewone pleegsorg
maar die mening is dat dit steeds 'n goedkoper opsie as inrigtingsorg is. Dit is egter ook duidelik
dat kinders wat MIV-positief en kronies siek of gestremd is, baie meer van pleegouers sowel as
hulpbronne verg en dat daar ernstig oorweging geskenk moet word aan ekstra hulp vir hierdie soort

gevalle.

3.6.7 Gesin-vir-gesin-pleegsorg

'n Pleeggesin word vir 'n biologiese gesin gekeur om kind(ers) vir sekere periodes te versorg terwyl
spesifieke bystand aan daardie gesin verleen word. Die pleeggesin moet aan spesifieke
keuringsvereistes voldoen soos om in dieselfde woonbuurt te woon, die kinders moet dieselfde
skool kan bywoon, en die biologiese ouers moet maklik gekontak kan word. 'n Gesin wat vir n
spesifieke gesin gekeur word, hou verskeie voordele in, soos dat die kinders nie so getraumatiseer
word indien hulle elke keer na 'n onbekende gesin gaan nie, die pleegouers word nie aanmekaar

belas met die eise van pleegsorg nie, die kinders kan 'n langtermynverhouding met hul alternatiewe

versorgers opbou, welsynsorganisasies kan die kinders maklik en vinnig geplaas kry, die kanse vir
mislukte plasings word verminder en dit bied kontinuiteit in versorging (Ainsworth & Maluccio
2003:47).

Ainsworth en Maluccio (2003:48) stel die volgende werkswyse voor om die gesin-vir- gesin-model

te bedryf:

o Keur pleeggesinne deur n ontwikkelingsgerigte benadering tot die gemeenskap en
woonbuurtgerigteprojekte. 'n Projekkodrdineerder kan aangestel word om die projek in
kindersorgsentrums, skole en ander plekke waar aktiwiteite op kinders fokus, bekend te
stel.

o Die projekkoodrdineerder moet die gesinne ken wat by gesin-vir—-gesin-pleegsorg kan baat
vind. Hierdie gesinne se vriende- of familiekring word geidentifiseer sowel as ander ouers
wat van dieselfde skool en ander bronne in die omgewing gebruik maak en die
moontlikhede om 'n pleeggesin vir die gesin te werf, word geéksploreer.

e Wanneer sodanige gesin geidentifiseer is, word hulle aan die biologiese gesin voorgestel en
albei partye word ingelig oor die verwagtinge van die plasing.

o Die pleeggesin moet deur dieselfde prosedure as gewone pleegouers gaan, naamlik
assessering vir hul geskiktheid, opleiding vir die taak, wetlike aspekte moet nagekom word
en hulle moet vergoed word.

¢ 'nWerksverhouding moet tussen die partye gevestig word.

e Die projekkodrdineerder monitor die gebruik van die gesin-vir-gesins-dienste en is die

belangrikste steunstelsel.

Gesin-vir-gesin-pleegsorg hou beslis heelwat voordele in waar kinders steeds 'n biologiese gesin
het wat goed reageer op maatskaplikewerkdienste, maar van tyd tot tyd terugvalle of krisisse beleef
en tyd moet kry om daaraan te werk om sodanig te herstel dat die kinders kan teruggaan. Volgens
die reeds genoemde situasie in Suid-Afrika, is dit egter die minderheid pleegsorggevalle wat daarby
kan baat, aangesien die grootste nood bestaan onder kinders sonder ouers of totaal onbevoegde
ouers. Die administrasie van 'n pleegouertoelae in gevalle waar die kinders net periodiek in die
sorg van die pleegouers is, kan ook problematies raak. Wat wel ondersoek behoort te word, is of
die model dalk in gevalle van kinderhoofhuishoudings toegepas kan word. (Vgl. 3.6.11.) Die kin-
ders woon op hul eie en die gesin-vir-gesin-pleegouers tree net toe in gevalle van krisisse met een
of meer van die kinders. Die monitering van sodanige pleegsorg behoort ook moontlik te wees
deur die metode van gemeenskapswerk en projekkootrdineerders waardeur dit ekonomies bedryf

kan word.

3.6.8 Vriendekringpleegsorg

Volgens Ainsworth en Maluccio (2003:48) is die model ontwerp vir kinders met uitdagende gedrag
en wat moeilik binne 'n gewone pleegsorgsituasie aanpas. Inteendeel, hierdie kinders se pleegsorg
misluk telkens. In plaas daarvan om van een gesin te verwag om die pleegsorg te hanteer, word
die verantwoordelikheid deur 'n groep volwassenes gedeel. 'n Langtermynpleegsorgkring word
ontwikkel vir 'n spesifieke kind met deurlopende en oor-en-weer ondersteuning vir mekaar. Die kind
word omring deur 'n netwerk van volwassenes met genoeg sterktes om moeilike gedrag te kan

hanteer en om die kind se ontwikkeling te bevorder.

Die voordele van die vriendekringpleegsorg is dat die kind altyd 'n volwassene kan vind wat gewillig
is om by hom te wees — alternatiewe sorg is altyd beskikbaar. Hoewel dit nie altyd dieselfde
volwassene is nie, is die persoon altyd bekend aan die kind. Die pleegsorgkring voorsien
kontinuiteit, stabiliteit en 'n reeks langtermynverhoudings vir die kind, wat mislukte plasings
voorkom. Vir die pleegsorgvriende kan dit baie bevrediging inhou om 'n kind te sien groei en
ontwikkel (Ainsworth & Maluccio 2003:48).

Hierdie vorm van pleegsorg behoort aanvullend tot professionele pleegsorg gebruik te kan word,
aangesien die laste en verantwoordelikhede van moeilik hanteerbare situasies vergemaklik kan
word as dit so gedeel word. Volgens die ekologiese perspektief word gebruik gemaak van die
wisselwerking tussen al die betrokke sisteme tot voordeel van die kind. Dit sluit ook aan by die
beginsels van die sterkteperspektief, naamlik dat kragte en sterktes in die individu, gesin, groep en

gemeenskap tot voordeel van die kliént benut moet word. (Vgl. 2.7.4.)

Die werkswyse van die model stem ooreen met die gesin-vir-gesin-pleegsorg en kom op die
volgende neer (Ainsworth & Maluccio 2003:49).

e Die projek moet deur 'n koodrdineerder bestuur word wat 'n span versorgers in dieselfde
woonbuurt werf. Dit kan bereik word deur lede van 'n kerk, 'n groot plaaslike werkgewer of
sportklub te nader.

e Die vriendekring word aan die kind voorgestel en elkeen se rol en grense van so 'n plasing
word verduidelik.

o Die kodrdineerder moet die vriendekring kodrdineer en as ondersteuningsbron dien.

¢ Die vriendekring moet geassesseer word vir hul geskiktheid as versorgers en hulle moet

opgelei en vergoed word asook aan die wetlike voorskrifte voldoen.

Die grootste voordeel van die vriendekringmodel is dat 'n individuele pleegouer nie daarvoor verant-
woordelik is om die pleegsorgsituasie te laat slaag nie en dat kinders wat normaalweg nie in

pleegsorg sou kon aanpas nie met sukses deur die groter ondersteuningsnetwerk gehanteer kan

word. Die implementeerbaarheid van die model kan egter ingewikkeld raak omdat 'n hele
ondersteuningsnetwerk gewerf en gekeur en deur die kodrdineerder in stand gehou moet word.
Die finansiering daarvan kan ook ingewikkeld raak en daar is geen voorstelle in die uiteensetting
van die model oor hoe die verskillende pleegouervriende vergoed sal word vir hul dienste nie. Dit
kan ook wees dat die bedoeling is dat die diens deur vrywilligers gelewer moet word en aansluit by

die oog-op-die-kind-projek. (Vgl. 3.6.10.)

3.6.9 Onderbroke of gasheerpleegsorg (“Fostering intermittently or host-fostering”)

Daar word op beperkte skaal in Suid-Afrika van hierdie soort sorg gebruik gemaak. Dit ontwikkel
skynbaar spontaan in die prakiyk en word nie in die literatuur aangetref as 'n formeel
gestruktureerde soort pleegsorg nie. Dit sluit egter by laasgenoemde twee modelle aan in die sin
dat die kind nie die voltydse verantwoordelikheid van die gasheerpleegouer word nie.
Gasheerpleegsorg ontwikkel gewoonlik deurdat 'n individu of gesin persoonlik in aanraking kom met
'n kind op straat, of wat versorg word in 'n jeugsorgsentrum en ’'n verhouding met die kind opbou.
Die persoon begin om op 'n informele basis 'n betekenisvolle rol in die kind se lewe te vervul. Dit
kan byvoorbeeld gebeur dat die kind naweke en vakansies by die gasheerpleegouer deurbring, dat
verantwoordelikheid geneem word vir verdere ontwikkeling of opleiding, of dat die kind gedurende
die week by sy familie van Afrika-kulturele herkoms deurbring maar naweke by 'n enkellopende van
die Westerse kultuur (Henderson 2003:29).

Hierdie model kan nie as 'n formele pleegsorgmodel gesien word nie, maar liewer as 'n onder-
steuningsnetwerk en hulpbron wat in alternatiewesorg gebruik kan word om die posisie van die kind
te verbeter. Daar is geen finansi€éle vergoeding wat plaasvind of enige statutére prosedures aan
verbonde nie. Die pleegsorggasheer se motief moet suiwer gaan oor die bevordering van die kind

se belange.

Colton en Williams (1997:46) wys daarop dat pleegsorg nie noodwendig beteken dat die kind weg
van die ouerhuis moet woon nie. Pleegsorg kan beoefen word waar kinders steeds in hul ouerhuis
en deeltyds by pleegouers woon. In lande soos ltalié word prioriteit verleen aan dagsorg by
pleegouers of inrigtings as voorkomende maatreél tot algehele verwydering. Dit sluit aan by die
genoemde variasies van gesin-vir—gesin-pleegsorg, vriendekringpleegsorg en onderbroke
pleegsorg, sowel as by artikel 46(d) en (e) van gedeeldesorg (“shared care order’) en
gedeeltelikesorg (“partial care order’) in die Children’s Act (2005:58). Met gedeeldesorg word
bedoel dat die Kinderhof verskillende versorgers of 'n kinder- en jeugsorgsentrum opdrag kan gee
om verantwoordelikheid te aanvaar vir die versorging van 'n kind op verskillende tye of periodes.

Met gedeeltelikesorg word bedoel dat die ouer of versorger van die kind opdrag van die Kinderhof

ontvang om reélings te tref met 'n dagsorgfasiliteit om gedurende spesifieke ure van die dag of nag

of vir 'n spesifieke periode 'n kind te versorg.

Die doel van hierdie soort bevele is om maatreéls in te stel om die kind nie in alternatiewe sorg te
plaas nie, maar met ondersteunende hulp so lank as moontlik in die ouerhuis te hou. Dit kan dus
nie gesien word as vorm van formele pleegsorg binne die konteks van Suid-Afrikaanse wetgewing
en diensleweringsprogramme nie, maar eerder as vroeé intervensie ter voorkoming van formele

verwydering.

3.6.10 Oog-op-die-kind-projek (“Eye on the child Project’)

Oog-op-die-kind is nie formele pleegsorg nie, maar 'n projek wat ingestel is op die beskerming van
kinders binne gemeenskapsverband en die voorkoming van formele statutére optrede. Die projek
is in Maart 1997 deur die Kaapstad Vereniging vir Kinder- en Gesinsorg in twee loodsareas,
naamlik Ottery en Khayelitsha Site C geloods. Sedertdien is die projek in verskeie ander areas in
Suid-Afrika geimplementeer en gedurende 2003 as 'n nasionale kinderbeskermingsprogram deur
die Kindersorgheweging aanvaar. Dit bestaan uit 'n 24-uurdiens en die hoofbeginsels is om
gemeenskapsamewerking ten opsigte van kinderbeskerming te bekom en om die gemeenskap te
bemagtig om self kinderbeskerming te hanteer en te bevorder (Cape Town Child Welfare Society
2003:7).

Die projek word saamgestel uit die volgende vier groepe persone wat elk 'n spesifieke rol vervul
(Cape Town Child Welfare Society 2003:8):

o Maatskaplike werkers neem leiding in die hantering van die projek, gee opleiding en
ondersteuning en hou toesig.

o Die bestuurskomitee bestuur die projek en hou toesig oor die uitvoering van doelwitte.

o Die vrywilligers is persone wat deur die Kommissaris van Kindersorg gemagtig is om
probleemgevalle te ondersoek, te hanteer en te monitor, en kinders wat in krisisse verkeer
na 'n plek van veiligheid te verwyder, indien nodig.

e Plekke van veiligheid is geidentifiseerde huise in die gebied wat vir 'n maksimum van 48 uur
n veilige tuiste aan kinders in nood kan bied.

Die praktiese funksionering van die projek vind plaas deurdat 'n gebied met 'n hoé voorkoms van
kindermishandeling geidentifiseer word. 'n Gemeenskapsprofiel en behoeftebepaling word gedoen
waarna met die kommissaris van kindersorg vir daardie area onderhandel word oor die magtiging
van opgeleide vrywilligers om kinders te beveilig. Alle dienslewerende instansies in die teikenarea

word betrek by die behoeftebepaling, waarna moontlike vrywilligers gewerf, gekeur en opgelei

word. Die vrywilligers word na opleiding formeel geassesseer oor veral kennis in verband met
wetlike prosedures. Indien hulle die kursus slaag, ontvang hulle 'n sertifikaat van die Departement
van Justisie en die welsynsinstansie, wat hulle in staat stel om binne daardie gemeenskap as
vrywilligers op te tree wat kinders kan beveilig. Vrywilligers besoek op 'n gereelde basis gesinne
waar daar kommer bestaan oor die veiligheid van die kinders. Die situasie word deurlopend
gemonitor en die inligting word aan die maatskaplike werker voorsien om die nodige hulp te
verleen. Voortgesette indiensopleiding van vrywilligers vind deur die toesighoudende maatskaplike
werker plaas (Cape Town Child Welfare Society 2003:9-11).

Die projek is dus nie formele pleegsorg nie, maar sluit aan by die beginsel van dienslewering aan
die gemeenskap vanuit die gemeenskap, selfbemagtiging en selfversorging. Die gemeenskap is
bewus daarvan dat daar altyd alle ure van die dag kinderbeskermingsdienste beskikbaar is. Dit
kan ook groter verantwoordelikheid ten opsigte van ouerskapfunksionering meebring deur die besef
dat daar moniteerders is wat riskante situasies dophou. Op hierdie wyse kan kinders binne hul
gesinne en gemeenskappe gehou word. ’'n Ander maatreél wat spontaan in gemeenskappe in
reaksie op nood ontwikkel het en waardeur kinders ook binne hul bekende omgewing gehou kan

word, is kinderhoofhuishoudings.

3.6.11 Kinderhoofhuishoudings (“Child-headed households”)

n Kinderhoofhuishoudings word omskryf as 'n huishouding wat gelei word deur 'n kind onder die
ouderdom van 18 jaar. Hierdie kind neem verantwoordelikhede wat normaalweg deur ouers
uitgevoer word, insluitend die versorging van ander kinders. Die dood van albei ouers, of waar een
of albei ouers die huis om een of ander rede verlaat het, gee gewoonlik aanleiding tot die
ontwikkeling van hierdie soort situasies. 'n Kinderhoofhuishouding ontstaan normaalweg nie
onmiddellik na die dood van die ouer(s) nie omdat familielede, meestal die grootouers, aanvanklik
die kinders versorg. 'n Ander gebeurtenis soos die dood van daardie versorger, bring mee dat die
verantwoordelikheid van die huishouding outomaties op die oudste kind oorgaan. Daar word
onderskei tussen 'n begeleide of onbegeleide kinderhoofhuishouding. In eersgenoemde geval is
daar 'n volwassene in die huishouding teenwoordig wat vanweé gestremdheid of siekte geen rol in
die onderhoud van die self of die huishouding vervul nie. In laasgenoemde geval is daar geen
volwassene teenwoordig in die huishouding nie (Alliance Family Health International 2000:1-2).

Die volgende is kenmerke van kinderhoofhuishoudings (Alliance Family Health International
2000:1-3):

¢ 'nKind onder die ouderdom van 18 jaar is hoof van die huishouding.

e Sodanige huishoudings word waargeneem in dele van Afrika wat ernstig deur VIGS
geaffekteer word en waar 'n groot aantal jong volwassenes aan die siekte sterf.

¢ Kinderhoofhuishoudings word grootliks waargeneem in landelike gebiede, waarskynlik
vanweé die meer stabiele en ondersteunende gemeenskapstrukture en hoér lewenskoste
in stedelike gebiede wat dit moeiliker maak vir kinders om alleen te oorleef.

e Kinders wat in stedelike gebiede sonder volwasse toesig leef, is gewoonlik sonder 'n
formele skuiling en word na verwys as straatkinders.

¢ In sommige dokumentasie word beweer dat kinderhoofhuishoudings 'n aanduiding is dat
die uitgebreide familiesisteem besig is om in duie te stort. Tog word die meeste van
sodanige huishoudings deur familielede ondersteun en kan dit gesien word as 'n manier
waarop die uitgebreide familie die situasie probeer hanteer.

e Kinders jonger as vyf jaar word in sommige gevalle deur familielede ingeneem maar die
ouer kinders word in 'n kinderhoofhuishouding bymekaar gehou om verskeie redes soos dat
dit die ouers se wens was, dat die kinders dit verkies, of dat hulle nie die risiko wil loop om
die gesinshuis en ander besittings te verloor nie.

e Kinderhoofhuishoudings kom voor n verskeidenheid probleme te staan, waarvan
oorlewingsbehoeftes en armoede die swaarste weeg. Hierdie kinders moet hard werk vir
hul eie voortbestaan en hulle ontbeer op die gebied van onderwys, opvoeding en
gesondheidsorg. Verder moet hulle kwessies soos verlies, rousmart, stigmatisering en
diskriminasie self of met min ondersteuning vanuit die gemeenskap hanteer.

e Sommige navorsers verwys ook na adolessentehoofhuishoudings, bedoelende dat die
persoon aan die hoof nie die biologiese ouer is nie en tussen die ouderdom van 18 en 25
jaar is. In baie gevalle word kinderhoofhuishoudings adolessentehoofhuishoudings
wanneer die primére versorger 18 jaar oud word.

¢ Kinderhoofhuishoudings kan oorleef deur verskillende bronne van ondersteuning, soos
besoeke van vrywilligers vanuit die gemeenskap, materiéle steun en opleiding in

ouerskapsvaardighede.

In aansluiting by die bogenoemde versorgingsmoontlikhede, kan veral die nie-statutére
aanvullende versorgingsopsies as steun tot kinderhoofhuishoudings dien. Dit kan insluit gestruktu-
reerde besoeke van vrywilligers vanuit die gemeenskap of materiéle steun, opleiding in ouerskaps-
vaardighede, die versorging van siek persone, lewensvaardighede in geslagsopvoeding en alkohol-

en dwelmmisbruik, menseregte, gesonde lewenstyl en konflikhantering. (Vgl. 3.6.7-3.6.10.)

Kinderhoofhuishoudings word soos volg in artikel 46(b) in die Children’s Amendment Act (2007:58)

as 'n versorgingsopsie vir kinders erken: “... an order placing a child in a child-headed household in

the care of the child heading the household under the supervision of an adult person designated by
the court’. Die gedagte is waarskynlik ook dat kinders slegs tot op 15 jaar skoolpligtig is en dat
hulle dan net sowel op daardie stadium verantwoordelikheid vir 'n huishouding kan aanvaar en selfs
’n toelaag kan ontvang om namens die ander kinders te administreer. Hoewel dit dus nie formele
pleegsorg is nie, word kinderhoofhuishoudings bespreek aangesien dit 'n alternatief is waardeur
kinders binne hul bekende omgewing kan bly en steeds die gevoel van “behoort-aan” met die
nodige ondersteuning van die familie en gemeenskap kan ervaar. Verder behoort die
ondersteuningsnetwerk deur welsynsinstansies bestuur en gemonitor te word ten einde die kind se
belange te beskerm. Indien die maatreéls nie slaag nie, sal sodanige versorging waarskynlik

oorgaan in 'n formele pleegsorgplasing by goedgekeurde pleegouers.

Oog-op-die-kind (vgl. 3.6.10) en kinderhoofhuishoudings vorm deel van vroeé intervensie, waar
gebruik gemaak word van die sterkteperspektief se beginsels, naamlik dat elke individu, gesin en
gemeenskap oor sterktes beskik. Hierdeur word die gemeenskap se sterktes doeltreffend ontgin
en bestuur om gesinne en families bymekaar te hou en steeds lidmaatskap te ervaar en sodoende
vervreemding teen te werk. Kinders se veerkragtigheid word deur kinderhoofhuishoudings
geillustreer deurdat hulleself planne maak om te oorleef en daarom behoort hulle sover moontlik
ondersteun te word deur gemeenskapsdienste om wel in staat te wees om bo hul omstandighede

met “survivors pride” uit te styg. (Vgl. 2.7.3 en 2.7.4.)

In die volgende tabel word samevattende inligting gegee oor die plasingsmoontlikhede van kinders
wat in die pleegsorgsisteem beweeg of dié wat soortgelyk aan pleegsorg, binne of buite hul eie

ouerhuise, voltyds of gedeeltelik formeel of informeel versorg word.

in formele of

informele pleegsorg of verwante alternatiewe

Variasie

Omskrywing

Doel

Maatskaplike dienslewering

1. Formele pleeg-
sorg by goedge-
keurde pleegouers

'n Mishandelde, verwaar-
loosde of verlate kind
word verwyder en by
goedgekeurde pleeg-
ouers onbekend aan
hom geplaas.

Beveiliging van die kind
en gesinsherstel as
uiteindelike doel.

Die volle proses van diens-
lewering van vroeé tot statutére
intervensie, pleegkeuring en -
toesigdienste, gesinsherstel en
uitbetaling van pleegouer-
toelae.

e Formele kort-
termyn- pleeg-

Voorafbeplande kortter-
mynsorg aan 'n kind

Tydelike versorging aan 'n
sorgbehoewende kind

'n Spesifieke pleegsorgplan oor
dienslewering en die aard en

van 18 jaar bereik.

verwagting is nie of waar
die kind spesiale behoef-
tes ondervind wat binne 'n
spesifieke tyd aandag
moet geniet.

sorg buite sy ouerhuis. met die oog op gesinsher- | duur van die plasing.
stel of ander meer perma- | Pleegouertoelae word
nente alternatiewe sorg. uitbetaal.
e Formele Pleegsorg vir 'n Beveiliging en sekuriteit Gebruik 'n langtermynplasing
langtermyn- uitgebreide tyd of totdat | aan die kind waar gesins- | en permanensiebeplanning om
pleegsorg die kind die ouderdom herstel nie 'n realistiese stabiliteit te verseker

gedurende kinderjare.
Pleegouertoelae word
uitbetaal.

2. Familiesorg op
bevel van die hof

'n Mishandelde, verwaar-
loosde, verlate of
weeskind word voltyds
deur familie in pleegsorg
geneem.

Beveiliging en versorging
van die kind en
gesinsherstel indien die
ouers betrokke is.

Pleegouers is reeds beskikbaar
en statutére dienslewering en
pleegtoesigdienste word
gelewer en pleegouertoelae
word uitbetaal.

Privaatpleegsorg

vir langer as 'n maand
teen vergoeding van sy
ouers, tydelik versorg
word deur 'n persoon
wat nie 'n familielid of
voodg is nie.

deur immigrante terwyl
hulle elders verder stu-
deer of werk, ouers neem
gewoonlik die kind terug
op skoolgaande ouder-
dom.

3. Informele Familie neem kinders Beveiliging en versorging | Maatskaplike werkers raak
familiesorg vrywillig in hul sorg vir'n | van kinders deur vrywil- slegs betrokke indien dit
verskeidenheid van lige en gewillige persone aangemeld word deur die
redes en die kinders om te kompenseer vir familie.
keer later spontaan versuim van biologiese
terug na hul ouers indien | ouers, of ander redes
moontlik. soo0s opleiding of ekono-
mie.
4 'n Voorskoolse kind wat | 'n Privaatreéling getref Periodieke besoeke deur

welsynsinstansies om die kind
se welsyn te monitor en
magtiging tot optrede indien die
kind se welsyn bedreig word.

5.
Groepspleegsorg
“Cluster care”

Vroue of pare word op-
gelei om groepe van tot
ses kinders in pleegsorg
te neem en die
verantwoordelikhede te
deel.

Beveiliging van kinders
wat verlate of wees
agtergelaat is en nie deur
die formele pleegsorg-
sisteem geakkommodeer
kan word nie.

Gemeenskapsprojekte om
pleegsorg te organiseer en te
monitor en toelae te bestuur.
Individuele en groepsterapie
so0o0s nodig.

6. Professionele
pleegsorg

Kinders met spesiale
behoeftes ten opsigte
van gedrag, gestremd-
heid of siekte word deur
opgeleide pleegouers
versorg.

Pleegouers word spesiaal
opgelei vir versorging, op-
voeding en behandeling
van kinders.

Pleegouers moet as vennote
van maatskaplike werker
gesien word en moet gereeld
betrek word in paneelbespre-
kings en permanensiebeplan-
ning van die kind. Pleegouer-
toelae word uitbetaal.




134

7. Gesin-vir-gesin-
pleegsorg

“Family for a
Family”

Gesin word spesiaal
gekeur vir spesifieke
gesin om kinders
periodiek gedurende
problematiese tye te
versorg.

Bystand aan gesinne
gedurende problematiese
tye. Gesin moet van
dieselfde omgewing
wees. Kind moet so min
as moontlik ontwrig word.

Ontwikkelingsbenadering tot
gemeenskapswerkprojekte.
Spesifieke take word toegewys
aan die gesin wat biologiese
gesin moet ondersteun.

8. Vriendekring
pleegsorg (“Circle
of friends”)

Kinders met uitdagende
gedrag wat moeilik
aanpas by gewone sorg
en geskiedenis het van
mislukte plasings. Ver-
antwoordelikheid word
gedeel deur groep
gekeurde persone, oor-
en-weer ondersteuning.

'n Span versorgers bou
langtermynverhoudings
met die kind, is beskik-
baar en is ingestel op
stimulasie en
ontwikkeling.

Projekkodrdineerder werf 'n
span versorgers, doen
rolverdeling en spel weder-
sydse verwagtinge uit.

Bou 'n netwerk van
ondersteuning.

9. Onderbroke

Gasheerpleegouers wat

Gasheerpleegouer dra

Ontwikkel gewoonlik informeel

pleegsorg kinders naweke en gedeeltelike verantwoor- in praktyk en maatskaplike

(“Fostering vakansies neem, delikheid vir die kind en werker benut dit as hulpbron en

intermittently or gewoonlik saam met stimuleer verdere sterkte.

host-fostering”) jeugsorgsentrums. ontwikkeling en opleiding.

10. Oog-op-die- Kinders word 24 uur per | Gemeenskapsamewer- Die maatskaplike werker

kind projek dag binne king in die skepping van 'n | inisieer die projek en voer dit
gemeenskapsverband kinderbeskermingsisteem | uit met behulp van 'n

deur opgeleide
vrywilligers van die
gemeenskap beskerm of
beveilig.

ter bevordering van
“behoort-aan” en mede-
verantwoording vir eie
welstand en selfhelp.
Sterktes in die individu,
gesin en gemeenskap
word tot voordeel van
almal ontgin en benut.

bestuurskomitee. Vrywilligers
word gewerf, gekeur, opgelei
en aksies ten opsigte van
kinders word gemonitor.

11. Kinderhoof-

By gebrek aan volwasse

Die beskerming van

Identifisering van kinder-

huishouding versorging staan nkind | gesinsbande, eiendom en | hoofhuishoudings en
aan die hoof van die lidmaatskap van 'n familie | organisering van vaste
huishouding en aanvaar | en gemeenskap. Basiese | ondersteuningsdienste,
verantwoordelikhede versorging van jonger voorsiening van materiéle
wat normaalweg van kinders deur ouer kinders | middele, opvoedkundige en
ouers verwag word. met behulp van volwasse | lewensvaardighede.
en gemeenskapsteun. Emosionele versorging om
verliese te kan hanteer.
3.7 PLEEGSORG OP DIE KONTINUUM VIR ALTERNATIEWE SORG

Die kontinuum vir versorgingsdienste berus op die beleid dat die kind se basiese behoeftes op

fisiese, psigiese, sosiale en geestelike vlak binne gesinsverband bevredig behoort te word. Indien

dit nie kan realiseer nie, word verskillende alternatiewe op die kontinuum oorweeg wat die beste

belang van die kind kan dien.

Laird en Hartman (1985:562-563) verwys in h